
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

XXVIII бүлэг

	«Амжилтаас толгой эргэв» гэсэн Сталины бичсэн өгүүлэл бүхий сонин, шар усны үерт саатаж 3 дугаар сарын 20-ны өглөө сая Дуутын тосгонд хүрэлцэн иржээ. «Алх» (Молот) сонины гурван хувь нэгэн өдрийн дотор бүх айлаар дамжсан тул үдэш болоход тос чийг болсоор нэгэн хэсэг навсархай юм үлджээ. Дуутын жалганы гацаа бий болсноос хойш тэр өдрийнх шиг ийм олон хүн сонин үзэж байсан удаа огтгүй ажгуу. Айл гэр, гудамж зээл, пингийн үүдэнд хэсэг хэсэг хүн цуглаж, нэг нь уншиж бусад нь нэг үг дуулахгүй өнгөрчих вий гэж айж, аль болох чимээгүй байж чагнаж байв. Тэр өгүүллийн тухай энд тэндгүй маргаан мэтгээн болж хүн бүхэн ойлгосноороо ярьж, их төлөв хэнд юү гэж санагдваас түүгээрээ тайлбарлаж байв. Бараг газар бүр Нагульнов юм уу, Давыдовыг үзэгдвэл яагаад ч юм, тэр сониноо шалавхан бие биедээ дамжуулах тул тэр сонин нь хүмүүсийн дээгүүр цагаан шувуу нисэх адил явсаар хэн нэгний өвөрт далд ордог байжээ. 

	— Хамтрал ч одоо өгөршсөн дээл шиг оёдлоороо ханзрах нь шив дээ гэж баярласандаа Банник таамаглан санаснаа хамгийн түрүүнд хэлж, 

	— Хог новш нь урсаж ховор жинтэй нь үлдэнэ дээ гэж Демка Ушаков хариуд нь сөргүүлж

	— Санасан юм чинь шал эсрэг эргэх вий дээ! гэж Банник егж орхиод, яаран одож өөр нэг газар хэдий нь хүрч «Хамжлагынханд эрх чөлөө зарласан дээр нь үймүүлж байгаад хамтралаас гарсан нь дээр байх аа!» гэж аль нэг итгэлтэй хүний чихэнд шивхийдэг байж. 

	Павло Любишкин дунд зэргийн чадалтай, хамтралчин сэтгэл ихэд сэргэн хүүрнэлдэж байгааг зааж, 

	— Дунд тариачин ч бужигнаж байх шив. Нэг хөлөө хамтралд тавьчхаад, нөгөө хөлөө өргөсхийгээд болбол хамтралаас буцаад хувийн аж ахуй руугаа тавьчих гэж байх шиг байна гэж Менокад ярьж байв. 

	Хүүхнүүд ихэнхийн учрыг олохгүй тийм ийм болох байх гэж хий тааварлан мөнөөхөн тулга тойрсон яриагаа дэлгэж гацаагаар гүйлдэн: 

	— Хамтралыг тараах гэнэ!

	— Үнээнүүдийг нь буцааж өг гэж Москвагаас тушааж гэнэ. 

	— Нударган баячуулыг эгүүлж хамтралд оруулах гэнэ! 

	— Нөгөө эрхийг нь хассан улсад дахин эрх олгох юм байх! 

	— Тубяний сүмийг дахин нээж, дотор нь хийсэн тарианы үрийг хамтралчны идшинд тарааж байна гэнэ, гэж ярилцах болжээ. 

	Том явдал болсон нь хүн бүхэнд мэдэгдэж орой нь намын үүрийн хаалттай хурал дээр Давыдов сэтгэл долгилж өгүүлсэн нь: 

	— Нөхөр Сталины өгүүлэл тун цаг үеэ олжээ. Жишээ нь энэ өгүүлэл Нагульновын алдааг ёстой нүдийг нь онож заалаа. Макарын толгой амжилтаас эргэсэн бол, биднийх ч бас бага зэрэг эргэсэн байна. Энийг засах талаар нөхөд саналаа гаргацгаа! За яах вэ, бид шувууг нь буцааж өгсөн нь цаг үед оножээ. Гэтэл хонь байна, үнээ байна, яах вэ? Яавал таарах вэ? гэж би та нараас асууж байна шүү. Улс төрийн талаар тун бодолтой юм хийхгүй бол... «Чадах нэг нь амиа аргал!» «Хамтралаас зугтааж гар!» гэсэн утгатай дохио болчихно шүү. Тэгээд малаа хамж аваад зугтаагаад явчихвал бид юу ч үгүй үлдэхэд тун амархан байна гэв. 

	Хуралд сүүлдэж ирсэн Нагульнов, цус хурж нулимс мэлтгэнэсэн нүдээр Давыдовыг эгц ширтэж нэг юм хэлэхэд нь амнаас нь архины үнэр айхавтар ханхалж, 

	— Энэ өгүүлэл миний нүдийг олж заав гэж чи ярив уу? Тийм биш, нүд рүү минь биш, зүрх рүү минь нэвт шувт шаачхаад байна. Миний толгой бидний тэр хамтрал байгуулахад эргэсэн юм биш одоо энэ өгүүлэл гарснаас хойш эргэчхээд байна... гэтэл

	— Сая лонх архи ууснаас, толгой чинь эргэжээ гэж Ванюшка Найденов хэлчхэв. 

	Размётновыг инээмсэглэн, үнэн байна гэж нүдээ ирмэхэд Давыдов ширээ дээр тонгойчихлоо. Макар зэвхий цагаан болсон хамраа сартайлган, булингартай нүдэнд нь гал гялсхийх шиг болж: 

	— Чи муу зулзага! Надад сургах, миний ажлыг заах болоогүй! Чиний хүйс чинь цөглөөгүй байхад би зөвлөлт засгийн төлөө байлдаж, намд орсон юм. Өнөөдөр миний уусан нь, нөхөр Давыдовын хэлдгээр үнэн баримттай юм. Би нэг лонхоор ч тогтоогүй, хоёр лонх уусан... гэхэд нь Размётнов хөмсөг зангидан: 

	— Их юмаар гайхуулж дээ! Тэгээд л чамаас тэнэг чинь цухуйж байгаа юм байна! гэв. 

	Макар түүний зүг муухай хялайн хараад дуугаа нам болгож, гараа дэмий сарвалзуулахаа больж, элгэн дээрээ дарсан хэвээр утга холбоо муутай чин үг хэлж:

	— Чухам одоо надаас тэнэг цухуйгаагүй, 

	Андрюш чи худлаа хэлж байна. Чи яагаад архи уусан бэ гэвэл, Сталины энэ өгүүлэл миний зүрхэнд сум шиг нэвт шааж, халуун цусыг минь оргилуулсан юм... гээд Макарын бүх бие салганан, дуугаа улам нам болгоод, би эндхийн үүрийн нарийн бичгийн дарга мөн үү? Мөн. Тахиа шувууг хамтралд хөөгөөд аваад ирье гэж би та муусайнуудад ард олонд тулгасан уу? Тулгасаан! Чи улсыг хамтралд ор гэж яаж ухуулж байсан бэ? гэвэл, «Хамтралд орохгүй гэв үү? Тэгвэл чи зөвлөлт засгийн эсрэг хүн байна. Арван есөн онд бидэнтэй эсэргүүцэн тэмцэж байсан чи, одоо бас хэвээрээ мондиудыг чинь ухаа ортол нь чамай мууг дэлсчихье гэж би, тэр зарим нэг дунд тариачин гэж тооцогдож байсан боловч хорон санаа өвөрлөж байсан улсад шууд хэлж байсан уу? Хэлж байсаан! Тэр ч байтугай гар буугаар ширээ балбаж байснаа би, үгүй гэхгүй ээ! Тэгэхдээ, хүн болгонд тэгж хэлээгүй дотроо биднийг занаж явдаг нэгэнд нь тэгж хэлсэн шүү, үнэн дээ. Би одоо согтоогүй байна аа. Дэмий чалчицгаа! Энэ өгүүллийг би хүлцэн тэсвэрлэж чадаагүй учраас энэ хагас жилд нэг удаа анх уух нь энэ! Энэ өгүүлэл ямар өгүүлэл бэ? гэвэл үүнийг манай Сталин бичиж, Макар Нагульнов би түрүүлчихээс балчиг шалбаагт нүдээрээ ойчиж, шавар үнхээд хэвтэж байна аа! Энэ ямар вэ, нөхөд өө? Тахиа шувууны тухайд гэвэл, би зүүн тийш нугалсан нь үнээн, тэгвэл нөхөд минь, би яагаад тэгж нугалаа хийсэн юм бэ? Та нар ямар учраас Троцкийг миний хүзүүнээс зүүж нэг дор түүшигнэж, зуузай холбуулан явуулах гээд байгаа юм бэ? Давыдов чи, чи! Намайг зүүний Троцкийтон гэж дандаа нүд үзүүрлэдэг шүү. Тэгвэл, би тэр Троцкий шиг бичигтэй, номтой хүн биш, би тэрүүн шиг эрдэмтэйдээ намд орсон биш, намын төлөө халуун амь, бүлээн цусаа хайрладаггүйн учир орсон юм аа! гэхэд нь, 

	— Макар чи ажил төрлийн тухай ярь! Ийм чухал цагт юу хийж өөр дэмий юм яриад байна вэ? Тийм зав алга! Бидний хамт хийсэн алдаагаа яаж засах тухай ярихгүй, тэр Троцкий шиг: «Би намд, намд бид хоёр» гээд байх юу байх вэ... гэхэд

	— Би ярья л даа! гэж Макар бархирч, царай нь улсхийгээд баруун гараараа элгээ улам чанга дарж, — Би Троцкийг түлхэж орхино! Тэрүүнтэй нэр холбогдож байхад надад шившигтэй байна. Би урван тэрслэгч биш, намайг Троцкийтон гэж нэрлэсэн хүнийг намалдаглаж орхино шүү гэдгээ та нарт хэлье. Цусыг нь холино! Би тахиа шувууны талаар зүүний нугалаа гаргасан бол Троцкийн тулд биш, Дэлхийн хувьсгал шалавхан хийх гэж яарсан хэрэг! Би ер нь юм болгоныг бушуухан хийж, хувийн өмчтөн - жижиг хөрөнгөтнийг дор нь нугалж авах гэсэн юм! Дэлхийн хөрөнгөт ёсыг тонилгоход алхам боловч дөтлөхийг бодсон минь тэр! Мэдэв үү? Та нар яагаад дуугүй байна? Нөхөр Сталины бичсэн өгүүллээр бол би ямар хүн бэ? гэвэл энэ өгүүлэл дотор ингэж бичсэн байна гээд Макар дээлийнхээ өврөөс «Правда» сонин гаргаж дэлгээд, — «Ингэж гуйвуулж хамтралын хөдөлгөөнийг ингэж түшмэдийн аргаар захирч, тариачны талаар ингэж нэр нүүргүй сүрдүүлэх явдал хэнд: хэрэгтэй юм бэ? гэвэл манай дайснаас өөр хэнд ч хэрэггүй юм. Ингэж гуйвуулах нь юунд хүргэх бэ? гэвэл манай дайсны хүчийг нэмэгдүүлэн хамтралын хөдөлгөөний үзэл санааг амжилтгүй болгоход хүргэнэ. Ингэж гуйвуулж өөрсдийгөө «зүүнтэн» гэж нэрлэдэг хүмүүс бол үнэндээ баруун оппортунистын галд шар тос асгаж байгаа нь илэрхий биш үү? гэж байна гэж аажуухан уншаад, — Ингэхлээр би яах аргагүй тэр хуулиар далайлган түшмэл болж, зохиолч, хамтралчны нэр сүрийг гутааж, баруун оппортунистын гал дээр шар тос хийж асаагч болж байх шив дээ! Энэ бүхэн юунаас болсон бэ? гэвэл "Хэдэн муусайн үхэж дүүрсэн хонь, тахианаас, бас хамтралд саад хийх гэсэн хэдэн муусайн цагаантныг сүрдүүлснээс болжээ" гэж байх шив! Энэ бол буруу. Хамтрал байгуулж байгуулж, энэ өгүүлэл одоо болоход боль гэж байна. Би Польякийн урдаас, Врангелийн урдаас суман цэрэг толгойлоод орж байсан, нэгэнт дайрвал замын дундаас битгий ухар гэдгийг мэднэ ээ! гэхэд нь, 

	— Чи сумангаасаа ганцаараа түрүүлэн давхиж байна шүү дээ гэж сүүлийн үед Давыдовыг илэрхий дэмждэг болсон Размётнов хөмсөг зангидан, 

	— Чи Макар, одоо боль доо, ажил төрлийн тухай ярья. Чи төв хорооны нарийн бичгийн даргаар сонгогдсон хойноо, тийнхүү дайрах довтлох тухай ухаанаа гаргана биз. Одоо бол чи жирийн байлдагч хүн, жагсаалын журмыг сахь! Тэгэхгүй бол амыг чинь боочихно шүү! гэхэд нь, 

	— Андрей, чи хүн ярьж байхад битгий дундуур ороод бай! Би намын ямарваа тушаалд захирагдана аа. Би энхрий хайрт намдаа хар буруу санаагүй сайн сайхныг хүсдэгийн учир одоо ингэж ярьж байна. Орон нутгийн байдлыг харгалзан бодолцох хэрэгтэй байсан юм гэж нөхөр Сталин үүнийг бичиж байна тийм үү? Тэгэхэд, Давыдов чи, ямар учраас энэ өгүүлэл яг миний нүдийг олж хатгасан гэж хэлж байгаа бил ээ? Тэр өгүүлэлд Макар Нагульнов, — Тийм түшмэл мөн гэж шууд хэлээгүй биз дээ? Тэр үг надад огт хамаагүй ч байж болно биз дээ? Хэрэв заяа нөхөр Сталин Дуутын жалганд хүрч ирсэн бол «Манай эрхэм нөхөр Иосиф Виссарионович! Та, дунд тариачныг шахаж болохгүй гэж байх шив дээ? Та, тэднийг өрөвдөж, аятайхан ятгах хэрэгтэй гэж байх шив дээ? Тэгвэл тэр дунд зэргийн чадалтай тариачин чинь урьд нь цагаантан байгаад, одоо болоход хувийн өмчтэйгөө салахгүй зууралдаад байхад тэднийг хамтралд оруулж, дэлхийн хувьсгалд бушуухан хүргэхийн тулд яах хэрэгтэй болж байна аа. Тэр дунд тариачин хамтралд орлоо ч гэсэн, хувийн өмчийн үзлээс салж чадахгүй дандаа зууралдаатай өөрийнхөө хэдэн малд л олигтойхон өвс өгчих юм сан гэж бодоод байх тийм улс шүү дээ!» гэж би Сталинд шууд л хэлэх байсан. Тэгэхэд Сталин тийм ард түмнийг нүдээрээ үзээд намайг чи гуйвуулж байна, чи хамтралчны нэрийг муутгаж байна гэж бас л хэлэх юм бол би «Нөхөр Сталин аа, тэднийг чөтгөр л нэр төртэй болгох юм байгаа биз! Би ч чадашгүй ээ. Би фронтод энд тэндгүй явж байж бие муутай болсон хүн, чадахгүй, хэрэв миний бие намд хэрэг болбол Хятадын хил рүү явуулаад аль! Энд Дуутын жалгад Андрей Размётнов хамтрал байгуулаг! Энэ бол тийм нялцгар зөөлөн, хуучин цагааны талд явсан хүний өмнө тун сайн бөхөлзөж, нулимс гаргаж ч чадах хүн байгаа юм... Үүнийг ч бас чадна» гэж шууд хэлэх байсан даа... гэхэд, 

	— Чи надаар битгий оролд, би ч бас оролдож чадна шүү гэтэл. 

	— За больцгоо! Өнөөдөр ингээд больё гэж Давыдов босож, Макарын дэргэд очоод их л хүйтнээр өгүүлсэн нь: «Нөхөр Нагульнов, Сталины энэ захидал бол төв хорооны бодлого шүү дээ. Чи энэ захидлыг зөвшөөрөхгүй байна уу?» гэж асуув. 

	— Үгүй гэхэд нь 

	— Алдаагаа хүлээж байна уу? Жишээ нь, би өөрийн алдааг хүлээж байна. Нэгэнд баримттай юмыг зөрөөд ч дийлэхгүй, дүүлээд ч давахгүй шүү. Би бол бог мал, тугал бяруу хүртэл нийгэмчилж хэт давсалсан буруугаа хүлээхээр барахгүй, алдаагаа засна. Хэдийгээр районы намын хороонд буруу бий ч гэсэн бид тооны хойноос хэт хөөцөлдөж хамтралыг хэрэг дээр нь бэхжүүлэх талаар тун бага ажилласан байна. Нөхөр Нагульнов чи үүнийг хүлээх үү? гэхэд, 

	— Хүлээнэ гээд, 

	— Тэгээд юү гээд байгаа юм? гэхэд

	— Энэ өгүүлэл буруу гээд байгаа юм гэхэд нь Давыдов, байж ядан ширээний хиртэй хулдаасыг гараараа нэг арчин, зүгээр ноцож байгаа дэнлүүний голыг нэг эргүүлэвч, уур нь дарагдсангүй. 

	— Муу, цул тэнэг, шуламс! Өөр газар чамайг ингэж яривал, намаас дор нь хусна вий! Тэр лаваар мөн! Чи солиороогүй биз? Эсхүл чи энэ... Өөрийн энэ... Өөрийнхөө харш бодлого орхи, эсхүл бид чамайг сургана... чиний хэлэх үгийг бид их тэвчлээ, хэрэв чи уг асуудлыг ёсоор нь тавивал хамаагүй тавь! Намын шугамын эсрэг чиний хэлсэн үгийн тухай бид, районы намын хороонд албан ёсоор мэдэгдэнэ гэхэд нь: 

	— Мэдэгд! Районы намын хороонд би өөрөө тавина. Банникийн хэргийг ер тэгээд цөмийг нь хариуцна... гэхэд Давыдов, Макарын үгийг сонсож баахан тайтгаравч, уур нь бас л гараагүй тул одоо дал мөрөө хавчиж: 

	— Мэдэж байна уу, Макар аа? Чи харьж унт, дараа чамтай ёсоор нь ярина. Тэрнээс чи бидний яриа одоо цагаан үхрийн үлгэрт «Чи бид хоёр хамт явсан уу?» «Явсан», «Дах олсон уу?» «Олсон» «Тэгвэл хоёулаа хэлэлцсэнээрээ хувааж авъя даа» «Ямар дах вэ?» «Чи бид хоёр хамт явсан уу?» «Явсан»... гээд л байдаг шиг л юм болох нь чи алдаагаа хүлээж байна гэх, тэгээд тэр өгүүлэл буруу байна гэв. Хэрэв тэр өгүүллийг буруу гэж бодож байгаа юм бол ямар алдаа хүлээж байна гэсэн үг вэ? Чи төөрөлдөж хоцорчээ! Тэр лаваар мөн! Үүнээс гадна, үүрийн дарга хүн, үүрийн хуралд хэзээ согтуу ирж байсан юм бэ? Энэ чинь юу болж байна, нөхөр Нагульнов аа? Энэ чинь намд харш гэмт хэрэг даруй мөн. Чи бол намын хуучин гишүүн, улаан партизан, улаан тугийн одонтой хүн байж, гэнэт ийм үзэгдэл гаргаж байх гэж... Ухаа нь залуучуудын гишүүн Найденов чамайг хараад юу гэхэв? Ийм хариуцлагатай чухал үед архи уугаад согтуурч явааг чинь, бас дунд тариачныг буу гаргаж айлгаад зогсоогүй гаргасан алдаагаа большевик ёсоор хүлээхгүй харин ч намын шугамыг эсэргүүцэж байгааг чинь районы хянан шалгах комисс мэдвэл, нөхөр Нагульнов чамд гэмшивч барахгүй юм болно байх шүү. Үүрийн нарийн бичгийн дарга ч байтугай, намын гишүүн ч байж чадахгүй болно гэж мэдээрэй! гэж Давыдов үсээ сэгсийлгэн Макарын ухаанд нэг юм орж байх шиг байна гэж мэдээд хэсэг дуугүй болсноо энэ өгүүллийг ийм тийм гэж шүүмжлэн хэлэлцэх хэрэг алга. Намыг чи санаснаараа эргүүлж чадахгүй. Нам бол чам байтугай, болохгүй болохгүй этгээдийн эврийг нь хуга мушгиж, захирсаар ирсэн юм. Үүнийг ойлгохгүй байна уу! гэхэд, 

	— За чи энэнтэй мар мар хийхийг боль! Бүтэн цаг бураад хүнд хэрэгтэй юм хэлсэнгүй. Явж унтаг! гэж Размётнов Давыдовт хэлээд, — Макар чи яв яв, ичихгүй юү! Наад нүүр амаа толинд хараач, хамар ам чинь бамбайгаад, нүд чинь галзуу нохойнх шиг аймаар юм байна шүү. Юунд ийм байж ирсэн юм. Яв, яв гэж босон харайж, Макарын дал мөрөн дээрээс угзрахад, цаадах нь доройхон хөдөлж гарыг нь тавиулаад улам доошоо навтайн суулаа. 

	Нэг хэсэг чив чимээгүй аягүй болцгоож Давыдов л хуруугаараа ширээ тогшиж дуугаргаж байв. Макарыг гайхан харж тувт инээмсэглэж суусан Банюшка Найденов, 

	— Нөхөр Давыдов, хурлаа дуусгая гэв. Давыдов ч шуурхайлж: 

	— За нөхөд өө, ийм санал байна. Бог мал, үнээг хамтралчинд буцааж өгье. Тэгэхдээ, хоёр хоёр үнээ өгсөн айлын нэгийг нь хамтралын нийгмийн мал сүрэгт үлдээх талаар ухуулга таниулга хийе. Ердөө л маргааш өглөөнөөс хурал хийлгэж, тайлбарлах ажил явуулъя. Одоо тайлбарлан таниулах ажлыг л гол болгох хэрэгтэй байна. Өнөө маргаашгүй тариаланд гарах цаг болоод байхад хамтралаас гарцгаах гэнэ байх гэж би зовж байна. Энэ дээр харин Макар хатуужил тэсвэрээ үзүүлнэ биз дээ! Хамтралаас гарах хэрэггүй гэдгийг, чи ятгаж үз дээ, тэгэхдээ гар буугүй шүү. Лаваар мөн биз. За батлах уу? Миний тавьсан саналд гар өргөх хүн байна уу? Макар чи түдгэлзэж байна уу? «Нэг хүн түдгэлзэв гээд бичиж орхиё» гэлээ. 

	Размётнов, маргаашаас эхлэн зурамтай тэмцэх санал тавив. Тариалангийн ажилд оролцохгүй хамтралчны заримыг зурам алах ажилд дайчлан, ус зөөх хэдэн үхэр гаргаж өгөхийн хамт ус цутгаж мэрэгчдийг устгах ажилд олон сурагчдыг хамт явалцаж тус болохыг сургуулийн захирал багш Шпыньд хүсэлт болгохоор тогтоов. 

	Энэ завсар Давыдов дотроо: 

	Макарыг хавчих хэрэг байна уу, үгүй юү? Сталины өгүүллийн эсрэг үг хэлж, хамтрал байгуулах ажил дээр гаргасан «зүүний» нугалааны хор холбогдлыг арилгах дургүй байгаад нь намын хариуцлагад татах журмаар түүний тухай асуудал тавих уу, яах вэ? гэж тувт тээнэгэлзсээр байгаад хурал тарахын үед Макарын хөлстэй царай хувхай цайж, шанааны нь судас гүрэлзэж байхыг хараад «Хэрэггүй! Өөрөө ойлгоно биз. Ямар ч шахалт хавчилтгүй өөрөө ухамсарлаг. Энэ хүн төөрөлдсөн хэдий боловч үнэхээр манай талын хүн дээ! Бас зайлуул... унадаг өвчтэй юм даа. Энэ удаа өнгөрөөе!» гэж дотроо шийдлээ. 

	Макар сэтгэл маш хөдөлж байгаагаа хурал таран тартал огт ил мэдэгдэлгүй дув дуугүй суух боловч Давыдов түүнийг байн байн харж суухад Макарын өвдөг дээрээ сул тавьсан гар нь сүрхий ирвэгэнэн таталдахыг нэг ажаад, 

	— Нагульновыг гэртээ аваачиж унтуул. Архи уух вий, мэдэж байгаарай гэж Размётновт хэлэхэд, 

	— За, гэж толгой дохив. 

	Давыдовыг ганцаараа харихаар явж байтал Лукашка Чебановын хашааны дэргэд газар ойччихсон, сүлжмэл хашаан дээр хэдэн хасаг эр сууж, их л хөгжөөнтэй ярилцах чимээ сонсогдлоо. Давыдов гудамжны нөгөө захаар явж, тэдний тушаа хүрээд очиход харанхуйд нэг танихгүй хүн, инээж байж бүдүүн дуугаар их л зоригтой өгүүлэх нь:

	— «... Өгөөд л байдаг, төлөөд л байдаг эдний сэтгэл ханахгүй юм аа!» гэхэд цаадах нь «Одоо Зөвлөлт засагт зүүн, баруун хоёр жигүүр ургажээ. Хэзээ биднээс салж долоон уулын цаагуур нисэн одох бол оо?» гэхэд бүдүүн нарийн дуугаар инээлдэх чимээ гарснаас гэнэт зогсож: 

	— Чимээгүй... Давыдов явж байна гэж нэг нь сандран шивгэнэв. Тэгтэл нөгөө бүдүүн дуутай хүн, өчүүхэн төдий ч тоглоом хийх санаагүй болж, дорхноо ажил хэргийн тухай эргэж: 

	— Бороо л битгий ороосой, тэгвэл тариалангийн ажил түргэн дуусах сан байгаа. Газар ч нүд ирмэхийн зуур хатаж байх шив. За, та минь, явж унтацгаая даа. Баяртай гээд хүн ханиах, явах чимээ гарлаа. 

	
XXIX бүлэг

	Маргааш нь хорин гурван хүн хамтралаас гаръя гэж өргөдөл өглөө. Хамтралд сүүлд орсон, хурал цуглаан дээр төлөвхөн дуугүй байдаг бөгөөд тоо бүртгэгчтэй дандаа хэрэлдэж, ажилд тун дургүй гардаг тиймэрхүү дунд зэргийн чадалтай тариачин голдуухан гарчээ. «Эднийг хамтралчин гэх үү дээ? Өөх ч биш булчирхай ч биш хоёрын хооронд улс» гэж Нагульновын хэлдэг хүн л гарчээ. Засгаас хишиг хүртэхгүй больчих бол уу гэж айхдаа хамтралчин болсон юм уу, бүр нэгдүгээр сард эхэлсэн нийтийн хүчирхэг урсгалд энгийн нэг татагдан хамтралд орсон бөгөөд чухамдаа гэвэл хамтралын бригадад дараа болж явдаг тийм нэг нь хамтралаас гарчээ.

	Давыдов тэдний өргөдлийг хүлээн аваад, сайн бод, жаахан азна гэж ятгаж үзсэн боловч хамтралаас гарна гэж зүтгэх тул эцсийг нь яавал яг гэж бодоод: 

	— За нөхөд, гарвал гар л даа. Харин буцаад оръё гэж гуйгаад ирэхийн цагт бид авах уу, байх уу гэж бодох л болно гэхэд, 

	— Буцаж оръё гэж гуйх гайгүй биз дээ. Хамтралтай хамтралгүй дахин шинээр аж төрж болох л байх. Урьд ч гэсэн бид хамтралгүйгээр болоод л байсан, өлсөж үхээгүй л юм. Эд хөрөнгөндөө эзэн болоод газрыг яаж хагалах, тариа яаж тарихыг гаднын хүнээр заалгалгүй, өөр бусдаас горьдолгүй явсан, тийм биз дээ. Тэгэхлээр одоо ч гэсэн хамтралгүй аж төрөхөд нэг их гутаад гуниад байх юу байх вэ! гэж өчигдөрхөн хамтралчин байсан Иван Батальщиков мушгимал улаан сахал дороо инээмсэглэн бусдынхаа өмнө ярьсанд

	— Бид ч гэсэн та нартай та наргүй бас болно оо. Уйлж унжиж бачимдах ч үгүй. Тэр лаваар мөн! Илүү ачаа, хөсгийн дараа гэсэн юм гэж Давыдов бас зөрөв. 

	Тэгэхэд нь, 

	— Тэр нь дээр, бид ч дуртайяа гаръя. Хоёр ваар харшуулахад хонзонгүй хагардаг шүү. Харин бригадаас очиж малаа авч болно уу? гэхэд нь, 

	— Болохгүй! Энэ асуудлыг бид хамтралын захиргаанд тавина. Маргааш болтол хүлээж бай! гэлээ. 

	Хүлээх арга алга. Та нар хамтралын тариаг их мацаг өнгөрснөөс хойш тарих юм байгаа биз, бид тариаландаа одоо ингээд л гарна. Яах вэ маргааш болтол хүлээе. Маргааш болоход бидний малыг өгөхгүй саатуулаад байвал өөрснөө очоод авчихна шүү гэж Батальщиковын далайлгасанд Давыдов уурлан, царай нь үл мэдэг улайж, 

	— Хамтралын захиргааны зөвшөөрөлгүйгээр хамтралын малын хашаанаас дураараа авахыг чинь үзэмз гайгүй. Нэгд өгөхгүй, хоёрт дураар очоод авбал шүүхэд шилжүүлнэ гэхэд, 

	— Өөрийнхөө малыг авлаа гэж үү? хэмээвээс, 

	— Одоохондоо хамтралын юм аа гээд, 

	— Өдний хамтралаас гарна гэхэд Давыдов өчүүхэн төдий ч харамсаагүй мөртөө дуугүй Демид хамтралаас гаръя гээд өргөдөл бариад ирэхэд хачин гайхжээ. Демид оройхон шал согтуу ирсэн боловч мөнөөх л дуу шуугүй хэвээр ажээ. Мэнд сайн уу ч байдаггүй шууд л «Хамтралаас гаргана уу» гэж сонины булан дээр хөндлөн сараачсан өргөдөл шиг юм атгуулжээ. 

	Давыдов нэг үе гайхан, нэг үе дургүйцэн, дуу цөөт дуугүй Демидийн өргөдлийг гартаа эргүүлж байгаад, 

	— Чи бас яаж байгаа, нь энэ вэ? гэхэд

	— Гаръя гэж бүдүүн дуугаар паржигнаж

	— Хаашаа? Юунд? гэхэд

	— Хамтралаас л биз дээ гээд, 

	— Яагаад гарах гэж байгаа юм? Хаашаа явах гэсэн юм бэ? гэхэд, дуугарсангүй, зөвхөн гараа дэлгэв. 

	— Дөрвөн зүг найман зовхист хамаагүй одох нь уу? гэж Размётнов түүний битүү зангааг хэлмэрчлэх мэт асуухад, 

	— Мөн мөн гэхэд, 

	— Ер нь чи яалаа гэж гарах гээд байгаа бил ээ? гэж тэр ядуу хоосон, олон таван үггүй идэвхтнийг хамтралаас гарах гэсэнд нь гайхаш тасран лавлан асуухад, 

	— Улс гараад байх юм... тэгээд л би гарах гэсэн гэжээ. 

	— Хүн усанд унаж үхвэл, чи бас үхэх үү? гэж Размётновын инээвхийлэн асуухад, 

	— Тэр ч үгүй л дээ! гээд тачигнатал инээх нь хоосон модон торх дүн данхийх лүгээ жигтэйхэн адилхан сонстож, 

	— За яах вэ, гарвал гар л даа! гэж Давыдов санаа алдаад, — Үнээгээ буцааж авч болно, чамайг ядуу учраас үг дуугүй өгье. Өгчих шив дээ, Размётнов аа? гэхэд наадах нь зөвшөөрч, 

	— Тэр үнээ ч дээ, надад хэрэггүй болох байх аа даа. Хамтралд бэлэглэчихье. Би айлд хүргэн орох байх, ямар вэ? Гайхалтай хачин санагдаж байгаа биз? гээд баяртай маяртай ч байхгүй гарч одлоо. 

	Давыдов хойноос нь цонхоор харваас, Демид үүдний довжоон дээр яг зогсоод түүний баавгайнх шиг нуруун дээр нь, цамцны нь зах хүртэл буржгар шар үс бүхий хүдэр хүрэн хүзүүн дээр нь жаргаж байгаа нарны улаан туяа тусч, хамтралын хашаан дотор цас хайлж, тэр үүднээс агуулах пин хүртэл нэл ус шавхай тогтоод гагцхүү бургасан хашааны дагуу хүний хөлд гишгэгдэн хөвсгөр цас нь дагширч нарийн зам тогтсонд хүмүүс шавхай тойрон, хашааны ёроолоор, гадаснаас барин явах бүлгээ. Демид мэл гөлрөн зогсож байснаа нэг гуйвж, мөнөөхөн шалбааг усан дундуур санаандгүй туучин агуулахын зүг гуйвалдсаар чиглэсэнд Давыдовыг яах нь вэ гэж сонирхон харсаар байтал Демид агуулахын түшүүлээтэй байсан царил шүүрэн авч хашааны хаалга руу явжээ. Размётнов бас цонхоор харж байснаа, 

	— Энэ золиг чинь биднийг няц цохих нь уу даа? гэж өгүүлээд инээв. 

	Размётнов ерөөс Демидийг их тэнхээтэй гэж дотроо бахдан явдаг бөгөөд түүнтэй ямагт эелдэг сайнаар харилцдаг байж. 

	Демид хашааны хаалга онгойлгон цэв мөс болж хөлдсөн хунгар луу нөгөө царилаар хүчтэйеэ буулган гурван пүү хэртэй том мөсийг нэг далайлтаар хага цохиход жижиг мөс хаалга руу мөндөр мэт үсчин, царилаар гаргасан тэр шуудуугаар хашааны ус чив чимээгүй цутган урсав. 

	Тэгэхэд нь, 

	— Энэ ч дахиад хамтралдаа орно л доо! гэж Размётнов дуугүй Демидийг магтан, — Эмх замбараагүй зүйлийг өөрөө харж засчхаад явлаа. Сэтгэл зүрх нь манай аж ахуйд үлдсэн байна. Үнэн биз? гэв. 

	Тус районд, Сталины бичсэн өгүүлэл бүхий сонин ирснээс хойш районы намын хорооноос Дуутын жалгын үүрт нугалааны хор холбогдлыг засах тухай учир жанцангүй том заавар ирүүлжээ. Районыхон цөм алмайрч хоцроод, районы дарга нараас хамтралаар үзэгдэхгүй болж, хамтралаас гарагсдын мал аж ахуйг яах вэ? гэх мэтийн асуудалд районы намын хороо ч, районы газар тариалангийн эвлэл ч ер хариу өгч чадахгүй болжээ. Гагцхүү «Хамтралын хөдөлгөөний талаар намын тавьсан шугамыг гуйвуулах явдалтай тэмцэх тухай» төв хорооны тогтоол гарснаас хойш, районы намын хорооныхон зав чөлөөгүй бужигнаж: Хөрөнгөө хураагдагсдын нэрсийн жагсаалтыг нэн даруй ирүүлэх тухай, бог мал, тахиа шувууг хамтралчинд эгүүлэн өгөх тухай, сонгуулийн эрх хасагдагсдын нэрсийг дахин хянах тухай олон заавар гаргаж Дуутын жалгад удаа дараа явуулжээ. Үүний хамт, 3 дугаар сарын 28-ны 10 цагт болох районы намын хорооны товчоо, районы хянан шалгах хорооны нэгтгэсэн хуралдаанд Нагульновыг дуудсан албан ёсны мэдэгдэл иржээ. 

	
XXX бүлэг

	Дуутын жалгад нэг долоо хоногийн дотор зуу орчим өрх хамтралаас гарч ялангуяа хоёрдугаар бригадаас олон хүн гарч ердөө л хорин есөн өрх үлдсэний дотор бригадын дарга Любишкины хэлснээр «Оргохын даваан дээр» байгаа хүн бас хэд хэд ажээ. 

	Уг явдал гацаа даяарыг бужигнуулж, Давыдов өдөр бүр улам эвгүй байдалд учирсаар байв. Хамтралаас гарагсдад ажлын мал, хөдөө аж ахуйн багажийг одоо буцааж өгөх үү, тариа тарьсны дараа өгөх үү гэж дахин лавласны хариуд районы газар тариалангийн эвлэл, намын хорооноос Дуутын жалгынхан хамтрал бутрахыг бүхий л арга хүчээр зогсоож, хамтралаас гарах явдлыг аль болохуйц бага байлгахын хамт хамтралаас гарагсадтай тооцоо хийх, эд хөрөнгийг буцаах асуудлыг ирэх намар болгосугай гэсэн утга бүхий сүр бадруулсан тушаал гаргажээ. 

	Удалгүй, районы газрын хэлтсийн эрхлэгч, районы намын хорооны товчооны гишүүн Беглых хүрч ирж ажилтай нь яаран танилцаад (тэр өдөр хэд хэдэн тосгоны зөвлөлөөр орох хэрэгтэй байжээ), 

	— Хамтралаас гарагсдад мал, багаж хэрэгслийг нь одоо өгч хэрхэвч болохгүй. Намар болж байж болно гэсэнд, 

	— Энэ улс чинь багалзуур луу л довтлоод байна шүү дээ гэж Давыдовын татгалзах санаатай хэлэхэд Беглых шийдэмгий хүн тул, 

	— Урьдаас нь адилхан довтлохгүй юу. Уг нь бид буцааж өгөх ёстой л доо. Гэтэл ангийн зарчмыг баримтлан тун аргагүй нэгд нь өгөх гэсэн мужийн намын хорооны тогтоол бий гэж инээн өгүүлбээс Давыдов

	— Тэр юү гэсэн үг вэ? гэв. 

	— Юү гэснийг хэлэх юмгүй. Чи ойлгох ёстой. Ядууд нь одоо өгөөд дунд чинээтэнд намар өгнө гэхгүй юү. Мэдэв үү? гэхэд нь: 

	— Зуун хувиар хамтралжуул гэдэгтэй адилхан болох юм биш биз дээ! 

	Беглых минь! Аль болох түргэн хугацаанд ямар ч гэсэн зуун хувьд хүргэх хэрэгтэй гэсэн районы намын хорооны чиглэл байсан шүү дээ. Тэгээд л толгой эргэж эхэлсэн... Дунд тариачинд малыг нь өгөхгүй гэдэг чинь үнэндээ тэднийг хавчиж байна уу? Цаадуул чинь, юугаар газраа хагалж, тариа тарих юм бэ? гэхэд,

	— Тэрүүнд чиний санаа зовох хэрэг алга, хувийн өмчтөнийг бодох явдалгүй, хамтралаа бас тэгээд, энэ бол бидний бодлого биш, мужийн намын хорооных, бид хувьсгалын цэрэг болохоор үг дуугүй биелүүлэх үүрэгтэй. Малын тэн хагас нь хувийн өмчтөний гарт орвол тариалангийн төлөвлөгөөг чи яаж биелүүлнэ гэж бодож байгаа хүн бэ? Үүнд ярилцаад, шүүмжлээд байх юм алга. Малаа яагаад ч бол байлгаж бай! Тариалангийн төлөвлөгөө тасалбал, толгойг чинь авна гээд, дөрвөн дугуйтай тэргэндээ суусан хойноо ярианы далимд;

	— Нийтдээ ер нь л хүндхэн байна даа! Нугалаа гаргалаа гэж, дүү минь, зүгээр өнгөрүүлэхгүй, нэгийгээ л барьж өгөх байх аа даа... ёс нь тийм юм даа. Манай районыхон Нагульновт их муу болжээ. Тэр чинь ямар хэрэг хийчихсэн юм бэ? Нэг дунд тариачныг зодоод, барьж, нагаан буу тулгасан юм гэж Самохин ярьж байсан. Нагульновын хэрэг гэж өдий төдий юм цуглуулсан юм билээ. Томоохон «зүүнтэн» болж дээ. Одоо яадаг болсныг мэднэ биз дээ? Намаас хөөх хүртэл цээрлүүлэх болсон шүү. За сайн сууж байгаарай! Малаа л сайн харж байгаарай! гээд Цэргийн хүрээ тосгон орохоор давхин одлоо. Тэднийг хөдлөв үү, үгүй юү гэж гуравдугаар бригадын дарга Агафон Дубцов сандран гүйж ирээд: 

	— Нөхөр Давыдов аа! Хамтралаас гарагсад морь шарыг чинь аваад явчихлаа. Дайрч ороод авчихсан шүү гэж ирэв.

	Давыдов, царайгаа барайлган, 

	— Яаж дайрч авдаг юм бэ? гэхэд нь, 

	— Яах вэ. Маллаж байсан хүнийг нь өвсний хашаанд түгжиж орхиод арван найман хос шар, долоон морь уяанаас тайлж аваад туугаад явчхаж, одоо яана аа! гэхэд нь,

	— Чи яасан юм? Юунд ангайж байсан юм? Өөрөө хаана байсан хэрэг вэ? Юунд өгөв? Хаагуур хэсэж яваад ингэчхэв монди? гэхэд нь Агафоны цоохор нөрөөтэй нүүр нь зэвхий цагаан болж, бас өндөр дуугаар;

	— Би тэр адууны хашаа, үхрийн саравчинд хонох албагүй. Намайг битгий загнаад бай! Та тийм сүрхий юм бол очоод хөөгөөд авчрахгүй юу, нуруу руу чинь гадас шааж мэдэх л байх! гэлээ. 

	Шарын эзэд оройхон шараа идүүлэхээр бэлчээхдээ, олон хүн гаргаж хариулгажээ. Любишкин, Агафон Дубцов хоёр мөн гуравдугаар бригадын зургаан хамтралчны хамт мордож хойноос нь хөөгөөд жалгын цаад хажууд олон шар бэлчиж байхыг үзээд Любишкин дагуулсан цөөн хүнээ хоёр хувааж: 

	— Агафон чи энэ гуравтай, ширүүхэн ергөж, жалгыг гараад баруун талаас нь оч, би зүүн талаар нь амдъя гэж тас хар сахлаа илж, — Миний хойноос хатираад марш гэж командлав. 

	Үхэр буцаахад зодоон нүдээнгүй өнгөрсөнгүй, хамтралаас гарсан гурван хүний хамт Любишкиний үеэл Захар Любишкин, хөөж аваачсан үхэр хариулж байгаад Мишка Игнатенкийг давхин очмогц хөлөөс нь шүүрч, мориноос нь татаж унагаад, энд тэндгүй хөх няц болтол зодоод, цамцыг нь юу ч үгүй урж орхижээ. Павло Любишкин давхин ирээд, бүдүүн эр, хар сураар дүүгээ ороолгож байх хооронд бусад нь цаадуулыг нь дийлж, үхрийг булаан аваад гацааны зүг пижигнэтэл элдлээ. 

	Давыдов, тэр шөнө үхэр, адууны байрыг цоожилж, хамтралчдаас манаа тавих хэрэгтэй гэж тушаажээ. 

	Малыг ийнхүү сайн харж хамгаалах арга хэмжээ авсаар байвч, хамтралаас гарагсад хоёр хоногийн дотор яаж ийгээд долоон хос шар, гурван морь салгаж аваад алсын бэлчээрт гаргаж, том хүнээр хариулгавал мэдэж орхино оо гэж хүүхдээр хариулгажээ. 

	Өглөөнөөс аваад шөнө болтол хамтралын захиргаа, тосгоны зөвлөл хоёрт амьтан бужигнан, хамтралаас гарагсад газраа авна гэж ихэд далайлгажээ. 

	— Нэг бол бидэнд газар тасалж аль! Нэг бол хуучин хэвээр газраа хагаллаа! гэж Давыдов өөд давшилцгаахад, 

	— Хувийн өмчтөн ардууд аа! Битгий сандарцгаа гайгүй, газар олгож өгнө. Маргаашаас газар хэмжиж өгнө. Островнов дээр оч, тэр хүн энэ ажлыг эрхэлж байгаа гэж би хэлээд байна шүү хэмээн Давыдов тэднийг тайтгаруулавч, 

	— Бидэнд хаана, ямар газар өгөх гэж байна? гэж шалаад

	— Аль сул газраас өгнө дөө! гэхэд, 

	— Тэр сул газар чинь гацааны хуваарьт газрын хамгийн цаана оногдвол бид яах юм бэ? гээд, 

	— Нөхөр Давыдов чи битгий тэнэгтээд бай! Ойр газрыг цөмийг хамтралд аваад холынхыг бидэнд өгөх гэж байна уу? Малыг маань өгөхгүй, тэгэхээр бид өөрсдийн биеэр, үнээ малхнаар тариа тарих болж байна. Тэгэхэд бас тийм хол газар өгнө өө! Яасан сүрхий шударга засаг вэ! гэлцэхэд Давыдов, хамтралын нэг бөөн газрыг хошуу хошуугаар хэрчин бутрааж, намар хийсэн газрын хуваарийг эвдэж болохгүй учраас, газрыг хэн хаана авна гэснээр нь тараан олгож болохгүйг тайлбарлахад цаадуул нь шуугилдсаар явах боловч, жаахан байж байгаад бас л бөөн улс ирж, босго давав уу үгүй юү: 

	— Газар аль! Энэ чинь юу болж байна? Тануус ер нь бидний газрыг өгөхгүй авч байх ямар эрхтэй юм? Тариа тариулахгүй байна шүү дээ! Нөхөр Сталин, та нарын тухай юу гэж бичсэн бил ээ? Бид ч гэсэн бас, малыг маань өгөхгүй, бас тэгээд газар өгөхгүй, бүхий л эрх мэдлийг маань хасчихлаа гэж Сталинд бичиж чадна шүү. Тэгвэл та нарын энэ ажлыг сайшаахгүй ч байх гэлцэхэд нь 

	— Яков Лукич, чи эдэнд маргааш өглөөнөөс Хавчийн тойрмын цаана газар хэмжиж өг гэжээ. 

	Тэгэхэд нь 

	— Тэр атар газрыг уу? гэж бархиралдан, 

	— Юуны чинь атар, тэр чинь атаржсан газар шүү. Арван таван жилийн өмнө хагалж тарьж байсан юм гэж Яков Лукичийн тайлбарлахад, цөм хашхиралдаж

	— Тэр хатуу газар авахгүй ээ!

	—  Тэрийг чинь бид юугаар хагалах юм? 

	— Зөөлөн газар аль! 

	— Малыг маань аль, тэгвэл тэр газрыг боловсруулъя! 

	— Шууд Москвад, Сталинд өргөдөл явуулна шүү. 

	— Бидний амьдралыг та нар шийдэх юм уу? гэж бархиралдав. 

	Авгай нар бүр ч ширүүсэж, эрчүүл тэднээ цөм нэг зэрэг уухайн тасхийж дэмжээд, Давыдов тэдний шуугианыг намдаах гэж их л оролдсон боловч сүүлдээ бас л тэссэнгүй уурсаж: 

	— Тануус өөрсдөдөө шилдэг сайн газар авах санаатай байна уу? Тэгүүлэхгүй, лаваар мөн! Зөвлөлт засаг хамтралд голлож тусламж үзүүлэхээс биш, хамтралыг эсэргүүцдэг хүнд туслахгүй. Тонилцгоо эндээс! Муу золигууд? гэж хашхирав. 

	Зарим нэг хувийн өмчтөн, хамтрал болохоос өмнө өөрсдийн тарьж байсан газраа хагалж янзалж эхэлсэн боловч Любишкин тэднийг хамтралын тариалангийн талбайгаас хөөн зайлуулж Яков Лукич модон сажин аваад, Хавчийн тойрмоос цааш гарч, хувийн өмчтөнд хоёр хоног газар хэмжиж, Демка Ушаковын бригад 25-ны өдөр бор элст газраа хагалахаар гарлаа. Давыдов ажилд зэгсэн сайн хүмүүсийг тэр бригадад өгч хүчийг хуваарилаад, ихэнх өвгөчүүл бригадад үр цацах, анжис барих, борнойн ажилд дуртайяа явцгаав. «Тахианы бөгс тэмтэрдэг» гэдэг хамгийн хөгшин Аким Бесхлебнов хүртэл үр цацах машин дээр сууж ажиллах хүсэлтээ илэрхийлж, Щукарь өвгөнийг Давыдов хамтралын захиргааны улаачаар томилов. Ингээд юм болгон бэв бэлэн болоод байтал хоёр хоног тувт бороо орж, тарианы ажил саатаад, Дуутын жалгын хавиар шалбааг болтлоо норж өглөө бүр цайвар уур манан татжээ. 

	Тэгж байтал хамтралаас улс гарах нь зогсож бат найдвартай нь цөм үлджээ. Дуутын жалгад хамтралаас хамгийн сүүлд Андрей Размётновын амраг Марина Пояркова гарсан нь, тэр хоёр ханилан суухдаа нэг л тохирохгүй болж, Марина ихэд сүсэгтэй болоод, хаврын их мацгийн турш үглэж үглэж, гурав дахь долоо хоногт нь өдөр бүр Тубяны сүмд очиж эргэл мөргөл хийж, ном тавиулж, нүглээ наманчилжээ. Андрейг зэмлэж юм хэлэхэд нь дуугүй гөлөлзөж уурлаж хараахад нь урдаас нь хэрэлдэж дахиад«нүгэл хийхгүй» юм сан гэж үргэлж дуугүй байдаг болжээ. Андрейг нэг шөнө орой ирэхэд нь голын тасалгаанд зул барьчихсан байжээ. Тэрийг үзээд хэсэг зуур юм бодож зогссоноо Андрей шууд тэр зулыг үлээж, тосыг нь алга дээрээ хийгээд цайж хоцорсон савхин гуталдаа түрхэж түрхэж, цөгцийг нь няц гишгэж, 

	— Энэ чинь цөм хүний тархи толгойг мунхруулдаг хар тамхи гэж тэнэгүүдэд хэчнээн хэлсэн билээ. Тэгээд болж өгөхгүй дандаа хувхай модонд мөргөж, тос шатааж, лаваар зул барих юм. Ай, Маришка чамайг ташуураар салам гуядах юм сан! Чи сүм рүү гүйгээд байх нэг л учиртай болжээ дээ... гэжээ. 

	Нээрээ ч нэг учиртай байжээ. Марина хамтралд байх бол «Шажин номд таарахгүй» гэж шалтаг зааж 26-ны өдөр хамтралаас гарах өргөдөл өгчээ. Тэгэхэд нь Любишкин хажуугаас нь инээмсэглэн, 

	— Андрюштай нэг орон дээр хамт унтдаг чинь шашин номд таарч байгаа юм биз дээ? Амттайхан нүгэл болохоор хамаагүй юм уу? гэж асуув. 

	Марина тэгэхэд нь дуугарсангүй. Дорхноо тэр номхон томоотой байдал нь шуурга шиг бужигнаж, тэвчиж үзэх гэснээ тэсэж чадахгүйгээ яахан тааварлах билээ

	Тосгоны зөвлөлөөс Андрей ууртай гэгчийн хувхай цагаан юм гүйж ирээд сорвитой духныхаа хөлсийг гараараа арчиж, Давыдов Яков Лукич хоёрын байхад: 

	— Мариша, хайрт минь! Намайгаа битгий ингэж баллаач! Нэрийг минь битгий гутаагаач! Чи хамтралаас гараад яах юм бэ? Мондийн чамд, би дуртай хайртай биш гэж үү? Үнээг чинь буцаагаад өглөө. Өөр юү хэрэгтэй юм бэ? Чамайг ингэж ганцаараа сууна гэж зүтгээд байвал чи бид хоёр бие биедээ яаж хайр сэтгэлтэй байх юм бэ? Тахиа шувууг чинь буцаагаад өглөө... нүцгэн хүзүүтэй азарган тахиаг чинь... бас холланд нугас чинь, хайран юм гээд уйлж унжаад л байхаар чинь, бас л буцаагаад өглөө. Чамд ямар золиг чинь дутаад байгаа юм бэ? Энэ өргөдлөө буцааж ав! гэж гуйхад нь: 

	— Үгүй, үгүй гэж Марина сөлөрдүү нүдээ ууртайяа онийлгож, — Гуйгаад ч хэрэггүй, би чадахгүй. Хамтралд байж, та нартай цуг нүгэл хийж чадахгүй. Миний морин тэрэг, самтай анжис хоёрыг минь өгөөд орхи гээд, 

	— Марина! Чи бодооч! Чамайг ингэдэг бол би салахад хүрнэ шүү гэхэд нь, 

	— Муу зэгийсэн чөтгөр чи тонил!

	Золбин тэнүүл эр нохой байж! Юу гэж анилзаж байна вэ? Муу хар буг галзуу нүдээ бүлтийлгээрэй! Хэн өчигдөр шөнө харанхуй болсон хойно Малашка Игиатенковтай гудамжинд зогсож байсан бэ? Чи биш үү? Ай муу үхээр! Гичийний гөлөг! Салбал сал. Чамтай чамгүй болно! Эртнээс хойш ийм санаатай байгааг чинь мэднэ ээ мэднэ! гэхэд нь, 

	— Мариша, янаг минь, тэгж битгий худлаа хэлээч, ямар Малашка вэ? Насандаа ч тэрэнтэй чинь цуг зогсож байгаагүй. Хамтрал чиний тэр хардлагад ямар хамаатай юм бэ? гээд Андрей аргаа барсан байдалтай дуугүй болж толгойгоо салаавчлан суув. 

	— Энэ муу өлөгчинд мөргөж сөгдөөд яах юм гэж Любишкин, хажуугаас нь зэвүүцэн, — Битгий гуй, нэрээ бод л доо! Чи улаан партизан хүн. Энийг юуг нь гуйж хошуу цорвойлгосон юм? Намалдаглаж орхихгүй юу! Шүдийг нь хэмх цохичихвол дороо номхроод өгнө тэв. 

	Тэр үг сонсмогц, Маринагийн царай чавга улаан болон, зүүнд хатгуулсан юм шиг огло үсрэн, мундаг хэнхдэгээ ханхалзуулан, чийрэг мөрөө түнхэлзүүлэн эр хүн шиг ханцуй шамлан Любишкин рүү давшилж, 

	— Чи муу яалаа гэж хүний хоорондуур ороод байна? Чамайг, цыганы дутуу зулбадас, муухай мам! Чамаас түрүүн би намалдгийг чинь нээж орхино шүү! Чамайг бригадын дарга гэж айхгүй! Чам шиг юмыг олныг үзсэн, өргөөд ч хаяж байсан гэхэд нь, яаж ч магадгүй нь гэж эртнээс болгоомжлон булан тийш зайлахдаа

	— Чамайг л хаяад орхих юм сан, өөхийг чинь шахаж орхих юм сан! гэж бүдүүн дуугаар зэвүүрхэн дуугарч, Маринаг урд Тубяний тээрэмд Донын тэртээх нэг зузаан гэгчийн хасаг эртэй барилцаж аваад олон хүний бахархан харж байхад унагаж орхиод бас дээрээс нь нэрмэж «Хар хүн гуай, чам шиг хүн, эм дээр мордоод хэрэг алга аа! Ийм хариугүй, муу амьтан дор нь л ороод шуухинаж хэвтэж байвал таарна» гэж үхтэл нь ичээн хэлээд ноцолдохдоо задарсан үсээ явуут зассаар тариа хэмждэг газар луу одоход, барилдаад унасан тэр хасаг эрийн царай час улайж, байдаг хувцас нь гурил өтөг болчихсон босож ирснийг санаж солгой гараа элгэндээ нугалж бэлтгээд

	— Чи битгий хүний өөдөөс давшлаад бай, наана чинь л хэмх цохиж орхино шүү! Зайл эндээс гэхэд нь, тэсгэлгүй хилэгнэж, 

	— Чи энийг үнсэж үзэх үү? гээд агшин зуур банзлаа Любишкин хамрын өмнө дэлгэн сөхөж, тарган улаан өвдөг, цөцгийн тос шиг шар лут биеэ гялалзуулан үзүүлсэнд, элдэв юм үзэж өнгөрүүлсэн ч гэсэн Любишкин Маринагийн биеийн чийрэг чамбайг гайхаж, гэдрэгээ ухран, амандаа дэмий л

	— Галзуурах нь уу, золиг чинь! Эм биш, азарга гэсэн үг ээ! Хойшоо бай, муу дүүрчихсэн золиг! гээд хараал ширээл тавьж байгаа Маринын хажуугаар хавчганан хавчганан суга үсэрч үүдний пинд нулимж, хараасаар гарахад нь Давыдов нүдээ ирмэж ширээн дээр бөгтийн сунаж элгээ хөштөл инээв. Размётнов үүд тасхийтэл хаяж Любишкиний хойноос гүйж гараад, ганцхан Яков Лукич, урьд харуулын дарга явсан хасаг цэргийн уур хилэн шатаж сүйд болж байгаа авгайд учир хэлж, уурыг нь дарах гэж оролдон: 

	— Чи яагаад бахираад байгаа юм бэ? Яасан ичдэггүй эм бэ? Олон хүн дунд банзлаа сөхөх чинь юу юм? Ядахдаа хөгшин надаас ичихгүй юү! гэхэд нь 

	— Цөг! гээд Марина үүд рүү явах зуураа, — Чиний хөгшнийг би бас мэднэ ээ! Ноднин зун гурван эрдэнийн сайн өдрөөр өвс зөөж байхад чи намайг яая гэж байсан бил ээ? Мартчихав уу? Бас ёс заах нь тэр, муу мөртөө... гээд гүйж гараад, хашаагаар ширүүн борооны үүл шиг шаагин хийсэхэд нь Яков Лукич толгой сэгсрэн ичисхийн ханиаж, хойноос нь харсаар хоцорлоо. 

	Тэгээд хагас цаг өнгөрөв үү, үгүй юү самтай анжсаа тэргэндээ ачаад нэгдүгээр бригадын хашаанаас амархан чирч явахыг Яков Лукич харж, бороотой гэж тариалан дээрээс ирсэн Демка Ушаков, ойрхон очихоо айсан юм шиг хойноос нь нэлээн хол дагаж: 

	— Марина аа! Хүүе чи, Пояркова аа! Дуулж байна уу? Марина Терентьевна аа! Наадах чинь над дээр данстай, тэгж хамаагүй өгч болохгүй юм шүү гэхэд нь: 

	— Болно оо, гайгүй гээд тэр нь тэргээ чирч, 

	— Энэ чинь нийгэмчилсэн юм гэж ойлгооч, тэнэг толгой! Буцаагаад тавиач! Битгий тэнэглээд бай; үгүй чи хүн юм уу, мал юм уу? Чи ер нь яах гэж ингэж дээрэмдэж байгаа бил ээ? Энэ балай хэргийнхээ төлөө чи шүүхэд шилжих болно шүү. Давыдовын гарын үсэггүйгээр би юу ч өгч чадахгүй гэхэд нь 

	— Болно оо, гайгүй гээд зүтгэхэд нь, 

	Демка гайхаш тасарсан байдалтай хялалзаж гараа элгэндээ тэврэн хойноос нь дагаад Марина хөлөрч улайгаад үг дуугүй тэргээ чирсээр явахад хамуурын шүд нь донсолгоонд тэрэгний хашааг мөргөж хан хан хангинаж явлаа. 

	Яков Лукич хойноос нь харж, 

	«Ам хэлээ билүүдэх ямар байдгийг нь залхаан үзүүлж тэргийг нь булаагаад авах хэрэгтэй л юм сан. Яаж булааж дийлэх вэ! Халдвал муугаа үзэж, муухайгаа дуудуулаад ирэх болно доо, чи минь, орхивол дээр гэж бодоод хараагүй хүн болж булан тойрч одов. 

	Размётнов маргааш нь Маринаас буугаа сумны дайзтай нь бас бичиг цаасаа авч гэртээ аваачаад Маринагаас салсандаа ихэд шаналж, ганцаараа сууж байж чадахгүй болж жаал зугаа юм ярьж «Уйтгараа сэргээхээр» Нагульновынд очжээ. 

	Дуутын жалгад шөнө болжээ. Бороонд угаагдсан шинэхэн саран, огторгуйн өрнөд хязгаарт сийлж орхисон юм шиг харагдаж, тус гацаа нам гүм шөнөд дарагдаад хаврын гагцхүү саяхан гэссэн горхины хоржигнон шивнэх чимээ сонстож байв. Шавар шавхай дундуур шал шалхийтэл гишгэлэн, зовлонгоо бодож явахад газар дэлхийгээс эхүүн заваан чийг хөөрч, үтрэмийн дотроос дармал тарианы үнэр ханхлан цэцэрлэгийн дундаас яруухан сайхан үнэр гарч, хашааны ёроолоор цухуйсан нялх ногооноос толгой эргэм сэнгэнэсэн үнэр анхилан, чийгтэй агаарт хавар цагийн сэтгэл хөдлөм сайхан үнэр дүүрэн ажгуу. 

	Андрей тэр олон янзын үнэрийг шуналтайяа амьсгалан, газар тунасан шалбаагийн усан дотор огторгуйн одон гэрэлтэн тусч, оч мэт бужигнан үсрэхийг харж явахдаа Мариныг бодож, нүдэнд нь уйтгар гомдлын гашуун нулимс мэлтгэнэн гарч байгаа нь нь өөрт нь мэдэгдэх ажээ. 

	
XXXI бүлэг

	Щукарь өвгөн хамтралын захиргааны байнгын улаач болгосонд их дуртай байлаа. Нударганаас хурааж авсан морьд дотроос захиргааны албан ажилд унахаар үлдээсэн хоёр азаргыг Яков Лукич Щукарьт тушааж өгөхдөө

	— Энэ хоёрыг ёстой амь мэт хайрлан байгаарай. Их унаж, хэт давхиж тураав аа! Энэ Титокийн бор нь сайн удмын азарга шүү. Нөгөө зээрд нь ч гэсэн Донын угсааных юм. Яваад байх ажил одоохондоо бага байгаа. Ингэсхийгээд хээлтүүлэгт тавих юм, чи хариуцна шүү гэхэд нь: 

	— Хэлээд яах вэ! Адуу яаж маллахыг би даан ч мэдэлгүй дээ? Насаараа адуутай ноцолдож явсан эр байхгүй юү ч? Миний гараар дамжсан морины тоог хэлбэл зарим хүний толгойн үснээс ч олон байх аа! гэж билээ. 

	Үнэндээ Щукарь өвгөн, хүн болсоор л хоёрхон адуу л эдэлж үзсэн юм байж. Нэгийг нь ч яах вэ, нэг үнээгээр арилжсан байжээ. Нөгөөг нь ямар намтар түүхтэй юм байсныг өгүүлбээс хорин жилийн өмнө Щукарь цовоо тэнхээтэй байхдаа цэргийн хүрээ тосгоноос буцаж яваад замын нэг цыганаас гучин цөлхөөвөөр нэг гүү авч анх наймаа хийхэд нь голийсон тарган, хулгана шиг халиугчин гүү далжгай чихтэй, нүдэндээ цагаатай боловч сүрхий хөнгөн хөлтэй юм байж. Щукарь өвгөн, тэр цыгантай үд болтол наймаацалдаж, дөчөөд удаа таарлаа гэж гарынхаа алга нэг цохилцож, нэг болилоо гэж буцаж байхад нь ядарч мансуурчихсан Щукарийн хормойноос барин тавин, 

	— Гүү ч гэж алт шүү! Хурдан гэдэг нь арга алга! Давхихад нь нүдээ анивал чинь газар харагдахгүй дэгдэнэ гэж мэдээрэй, санаа шиг хурдан, шувуу шиг дэгддэг адуу даа! гэж тэр цыган шүлсээ үсэргэн гүүгээ магтаж ам тангараг алдахад нь 

	— Араа шүд нь бараг байхгүй, өрөөсөн нүд нь сохор, туурай нь элэгдэж хоцорсон бас тэгээд цүдгэр гэдэстэй шүү! Юуны чинь алт вэ, авсан эзнээ уйлуулж гасалгах муу адасга чинь! гэж Щукарь гүүг нь голохдоо, чухам тэгж наймаацалддагийг нь хэлбэл, өвгөнд нэг төгрөг дутаж, тэр ганцхан төгрөг дээр таарахгүй чангаалцалдаж байсан юм байжээ. Гүүг, шүдгүй гэж голоход нь, өнөөх цыган: 

	— Чи энэний шүдээр яах юм бэ? Шүдгүйдээ харин өвс тэжээлд арвин шүү дээ. Яриагүй залуухан гүү дээ наадах чинь, тэнгэр ниргэ! Байдас гэмээргүй, балчир хүүхэд шиг юм байхгүй юу! Шүд нь гэнэтийн өвчин тусч ойчсон юм. Нүдний нь цагаа чамд ямар гэм болов оо? Ер нь цагаа ч биш пэлдэн байхгүй юу? Туурай нь ч ургаж цэвэрхэн бололгүй яах вэ. Үзэмж муутай гэхэд чи энэ гүүтэй ямар унтах биш, унаж эдлэх, газар хагалах юм байгаа биз дээ. Тийм үү, өвгөөн? Чи олигтойхон хар л даа. Гэдэс нь яагаад цүдгэр байгаа юм бэ гэвэл, тарган болоод л тэр. Нэг давхивал газар доргитол давхиж, нэг уначихвал гурав хоног босдоггүй хөлөг өө! Ай өвгөн гуай! Та гучин шижир зоосоор хатиртай морь авна гэж бодож байгаа бололтой. Тийм үнээр амьд хөлөг олдохгүй харин үхсэн хойно чамд махыг нь зүгээр өгөх байх аа... гэж наймаацалдсаар тэр цыган сайхан сэтгэлтэй хүн байж ганцхан төгрөг дээр чангаалцалдсаар ашгүй бууж өгөөд, Щукарь өвгөнд цулбуурыг атгуулахдаа урт хормойтой хөх дээлийнхээ ханцуйгаар хүрэн бор магнайгаа арчиж зоримог харамсан уйлсхийх дүрэм үзүүлжээ. 

	Наймаа таарав уу, үгүй юү, нөгөө гүүний хөнгөн шингэн байдал нь аль хэдийн алга болж майга хөл нь арайхан солбиж дуртай дургүй гэлдрэх тул Щукарь чирэх шахуу хөтөлж явав. 

	Тэгэхэд нөгөө цыган дун цагаан ярзгар шүдээ яралзуулан;

	— Хүүе өвгөн гуай! Донын хасаг эр ээ! Миний сайхан сэтгэлийг битгий мартаарай! Наад гүү чинь надад дөчин жил зүтгэсэн юм, хөөрхий чамд бас төдий жил болох вий! Долоо хоногт ганцхан л удаа идүүлж байгаарай, тэгэхгүй бол галзуурна шүү! Миний эцэг румынээс унаж ирсэн юм. Тэнд москвагаас зугтаж явсан франц цэргээс олж авсан юм гэнэ билээ. Үнэтэй хөлөг шүү! гэж хойноос нь хашхирч билээ. 

	Гүүгээ хөтлөх гэж бараг чирч яваа Щукарийн хойноос бас элдвийн юм хэлж майхны нь дэргэд хар турлиах шиг олон хүүхэд цыганы хөлийн доогуур бужигналдан бархиралдаж, цыган хүүхнүүдийн хөхрөлдөн шуугилдахад Щукарь ер анзаарсангүй «Ямар мал худалдаж авснаа би өөрөө мэдэж байна аа! Мөнгөтэй бол арай ийм ч юм авахгүй байсан даа! Тэр цыган харин над шиг алиа хүн байна шүү. Ямар ч гэсэн одоо унаатай боллоо. Ням гарагт эмтэйгээ хоёулаа хүрээ тосгоны зах давхиж орно доо!» гэж маасганан бодож ажээ. 

	Гэтэл муу гүү нь Тубян хүрээгүй явтал хөгөө хөлдөө чирэх нь тэр. Щукарийг нэг санамсаргүй эргээд хартал мөнөөхөн худалдаж авсан цүдгэр гэдэстэй цатгалан гүү нь гэдсээ эвхийсэн, ташааны нь толгой гозойчихсон, нэгэн ясан хэдрэг болж арай чарай гэлдэрч явахыг хараад хирдхийн цочжээ. Хагас цаг болоогүй байтал ингэтлээ турчих гэж байх уу? Щукарь айж гайхсандаа дэмий л пад, пад, пад! гэж тарни шивнэн урьж, сандарсандаа цулбуураа алдаж дороо зогсоод согтуу нь агшин зуур гарч гүүгээ нэг тойрч үзээд, тийм гайхалтай хурдан турсны учир шалтгааныг нь олжээ. Юу гэвэл даан ч ичгүүргүй дээшээ гозойлгосон сэгсгэр сүүлний нь угаас гүрдийтэл үлээсэн хий, шингэн чацга дээшээ, хажуу тийшээ шуугин олгойдож байв. «Ингэдэг юм бий!» гэж Щукарь дуу алдан толгойгоо гаслан барьжээ. 

	Тэгээд цулбуураас нь байдаг тэнхээгээрээ чирч Тубян хүртэл явахад муу гүүний гэдэс дотроос галт уул дэлбэрсэн шиг үлээсэн хий олгойдох нь зогсолтгүй, зам дээгүүр шившгийн мөр үлдээсээр явжээ. Хэрэв муу гүүгээ тэр чигээр нь чангаагаад явсан бол Дуутын жалгад гайгүй хүрч магадгүй байжээ. Гэтэл Щукарь өөрийн ураг, бас олон таньдаг хасгийн суудаг Тубяний захын айлын тэнд хүрч ирээд, худалдаж авсан гүүгээ чирч явах тусгүй юм, гэлдрүүлээд ч билээ унаад явъя гэж уулын сагсуу эр тул ер бишийн бардам зан нь хөдөлж, одоо үгээгүй ядуу явахаа больж, муу ч гэсэн өөрийн гэх унаатай боллоо гэж хариулах гэж бодоод тэр захын айлын тушаа хүрээд зогсоход, цаанаас нь таньдаг хүн гарч ирэхийг нүднийхээ булангаар хармагц, муу гүүгээ "Зогс! дандаа соотгонож байх яасан адуу вэ?" гэж хүнд дуулдахаар чанга дуугарч, цулбуураас угзчин, ихэрхэг дүрэм үзүүлтэл тэр муу гүү нь юуны соотгонох вэ? Балар цагт бага насандаа тэгж байсан байж магадгүй боловч одоо ер тийм санаа байхгүй. Толгойгоо санжуулж, хойд хоёр хөлөө нугалан арайхийн зогсов. «Ургийнхаа дэргэдүүр мордоод гарах юм сан, намайг хараг!» гэж сэтгэмэгц, ёнтгор ясан нуруун дээр нь үсрэн гэдсээрээ тэгнэтэл, бүр ч ичгүүртэй явдал болж Тубян хасаг цэргүүд тэр урьд хожид үзэгдээгүй хөгийн явдлыг дооглон ярилцаад барсангүй, одоо хүртэл ярьж хойд үеийнхэн ч ярилцах магадгүй болжээ. Юу гэвэл, тийнхүү зайдан мордох санаатай үсрэн нуруун дээр нь гэдсээрээ тэгнэтэл муу гүүний гэдэс дотор нь нэг юм хоржигноод найгалзан навтасхийн ойчжээ. Щукарь дээгүүр нь давж, гараа сарвайсаар замын хажуу руу түрүүлгээ харж ойчоод уурлан босоод тэгж хөглөн байхыг нь тэр хасаг хүн харсан тул худлаар дуугаараа булах гэж «Дандаа булгидаг муу чөтгөр шүү!» гэж бархирч өшиглөхөд гүү нь ажиггүй босож, замын хажуу руу, хагдарсан таван салаатын навч чимхэх гэж тонгойжээ. 

	Щукарийг харж байсан хасаг тун алиа хошин хүн байжээ. Хашаа давж, дэргэд нь хүрч ирээд «Мэнд сайн уу, Щукарь! Морь худалдаж аваа юу?» гээд авсан юмаа, арай л алдчих шиг боллоо. Ааштай адасга дайралджээ. Мордохтой зэрэг навтасхийгээд хэвтчих юм. Зайдан унуулдаггүй эмнэг юм шиг байна гэхэд тэр хасаг нүдээ онийлгон, нэг хоёр тойрч бас шүдийг нь татаж үзээд төв байдал үзүүлэн: «Аргагүй эмнэг юм даа. Шинжийг нь харвал угтын унага мөн бололтой. Шүдийг нь үзэхэд лав махан дөш, тавиас доош настай байж яасан ч чадахгүй юм байна. Сайн угсааны адуу болохоор нь хүн эдэлж чадаагүй л дээ» гэхэд нь Щукарь, энэ хүн лав намайг дооглоогүй байх гэж бодоод зүрх орж «Игнатий Пофирич, надад хэлж өгөөч. Энэ яагаад тийм амархан турчхав аа? Намайг хөтлөөд явахад харсаар байтал хайлаад алга болчихлоо. Өмхий унгас алдаад л ёроолгүй нүхнээс олгойдож байгаа юм шиг тувт баас алдаад явах юм. Явсан зам нь дан баас!» гээд «Чи үүнийг хаанаас авав? Цыганаас авсан юм биш биз дээ?» гэхэд; «Тэгсээн, танай гацааны энүүхэн ард буугаад байсан цыганаас л авсан даа» гэхэд адуу мал ч таньдаг, мөн цыганы занг мэддэг тэр хасаг учрыг нь хэлж өгсөн нь: «Мөн дөө! цыганаас авсан бол, чамд худалдахын өмнөхөн гэдсийг нь үлээж цүрдийлгэж л дээ. Хөгшин адуу туранхай байлгүй яах вэ. Тэгээд худалдахын өмнө хошного руу нь нүхтэй зэгс шургуулж, гэдсийг нь дүүртэл, бөөрөнхий болтол нь цөмөөрөө ээлжлэн үлээдэг юм. Тэгж үхрийн гүзээ шиг түнхийтэл нь үлээгээд зэгсээ сугалан авч, хийг нь гаргахгүйн тул давирхайтай даавуу юм уу, унгасаар бөглөж орхидог юм. Чи тийм нэг үлээчихсэн гүү авчээ. Тэр бөглөө нь замдаа суга үсрээд наадах чинь турж хоцрох нь тэр! Чи одоо буцаад бөглөөг нь олоод ир, хоёулаа дор нь үлээчихье...» гэхэд нь Щукарь, «Чөтгөр үлээг!» гэж хорсон хашхираад цыган буудалласан газар луу харайлгаж, нэг толгой дээр гарч харвал голын эрэг дээр байсан майхан хөсөг нь хэдийн алга болжээ. Буурин дээр нь унтраагүй галын хөх утаа суунаглаж, алс тэртээ зуны харгуй замаар утаа тоос салхинд эргэлдэн замхарч, цыган үлгэрт гардгийн адил гэнэт алга болсон байж. Щукарийг уйлаад буцаж ирвэл эелдэг зантай Игнат Порфирьевич дахин гарч ирээд, «За би дороос нь тулж байя. Тэгвэл наадах чинь догширч унахгүй байх. Чи морд» гэв. Ичиж, гашуудаж, хөлөрч хоцроод нойтон болсон Щукарь, түүний тус болъё гэснийг хүлээн авч яаж ийж байгаад мордож орхижээ. Гэтэл өвгөнд учирсан гай бас л дуусах болоогүй байж. Мордоход гүү нь ойчсонгүй, харайлгах гэж жигтэй сонин юм болжээ. Урд хоёр хөлөөрөө самардан, хойд хоёр хөлөөрөө ууц нуруунаасаа өнгөртөл тангарч нэг гудамж өнгөртөл авч давхижээ. Ингэж галзуу юм шиг давхихад нь Щукарийн малгай нь ойчиж, гэдэс дотор нь нэг юм хол холхийж байгаад тасрах шиг болж байхад «Ээ тэнгэр минь, яаж ингэж явах вэ дээ!» гээд давхиут нь бууж малгайгаа авахаар буцаж явтал гудамжаар олон хүн өөдөөс нь айсуйг хараад дороо эргэж, санамсаргүй гавшгай хөнгөн болсонд гайтай гүүгээ хөтөлсөөр гацаа өнгөрөн явахад хүүхэд салхин тээрэм хүртэл дагаж шуугилдаж байгаад буцлаа. Щукарь цыганаас авсан тэр «Санаанаас хурдан хөлгөө» дахин унах зүрх хүрсэнгүй, гацаанаас холуур тойрч, гүүгээ хар хүчээр нэг гүвээн дээр чуу чамай гарчхаад энэ мууг хөтөлж ингэж үйлээ үзэж явахаар тууя байз гэж боджээ. 

	Тэгсэн чинь, маш их төвөг гаргаж авсан муу гүүний хоёр нүд нь хоёулаа таг сохор юм санжээ. Эрэг жалга руу хамаагүй чиглэж очоод, харайж гарахаа мэдэхгүй, таварцаглан ойчоод туялзсан урт хөлөөрөө тулж арайхийж босоод уухилан амьсгаадаж байгаад нэг муу юм хөдлөхдөө дандаа нэг тийшээ тойрон эргэх тул Щукарь бас энэ ямар учиртай билээ гэж ихэд гайхаж, бүр зоргоор тавьж ажиглаад байвал, тэр гүү нэг бүтэн эргээд л дахин үл үзэгдэх замаар явж байгаа мэт алдахгүй дахин дахин тойрох ажгуу. Тэгэхэд нь энэ муу гүү зайлуул, бүх зовлонт насаараа ус татах хүрд эргүүлж хөгшрөөд сүүлдээ сохорсон ажээ гэж төвөггүй ухааныг нь олов. 

	Щукарь гацаандаа өдөр үзэгдэхээс ичиж бүрэнхий болтол нэгэн гүвээн дээр идүүлж байгаад шөнө сэмхэн туугаад харьжээ. Ширүүхэн ааштай тарган эхнэр нь түүнийг орж ирэхэд яасныг, мөн тэнхэл доройхон Щукарь тийм бүтэлгүй наймаа хийж ирээд яаж муугаа үзсэнийг нь тэр үед Щукарийн дотнын найз байсан гуталчин Локатеевын хэлснээр «үл мэдэхүйн манан доторх» битүүлэг хэрэг гэвэл зохино. Ганцхан илэрч мэдэгдсэн нь тэр муу гүү төдхөн хамуураад үс зулгарч, харваас муухай юм байдаг байснаа нэг шөнө хашаандаа насан эцэс болж Щукарь ширийг нь худалдаж, олсон мөнгөөрөө найз Локатеевтайгаа архи уучихсан ажээ. Яков Лукич бүх явдлыг нь андахгүй тул, насандаа тийнхүү Щукарь олон морь эдэлж үзсэн гэж батлан өгүүлэхдээ, лав итгэхгүй хүн гэж мэдэж байсан боловч заяанаасаа биеэ магтаж худлаа хэлэхгүй байж чаддаггүй тийм зантай, нэгэнт тэгж сурчихсан болохоор нэг хэлснээ өчүүхэн төдий болоод буцахаас юм санадаггүй ажээ. 

	Ер нь Щукарь улаач, агтчийн хоёр ажил нэгэн дор хийж төвөг багатай энэ алба овоо залгуулдаг байв. Ганцхан юманд явж байхдаа байн байн зогсох тул дандаа хийсгэж явах дуртай Нагульновын сэтгэлд таардаггүй байжээ. Хашаанаас дөнгөж гарав уу, үгүй юү «дрр дрр...» гээд морио зогсооход нь Нагульнов «За юу болов» гэж асуудаг байжээ, Тэгэхэд нь Щукарь өвгөн, «Морь шээх гэж байна» гээд уянгалуулан исгэрэх тул Нагульнов сүүлдээ тэсэж чадахгүй суудал дороос ташуур авч азаргыг ороолгодог бүлгээ. 

	«Одоо цаг бол урьдын цагтай адил улаач нь урд талд ёндойн, эзэн нь хойно зөөлөн суудал дээр бамбаганаж явдаг хаант засгийн үе биш ээ. Би хэдийгээр улаач боловч нөхөр Давыдовтой зэрэгцэн суугаад, хааяа тамхи татмаар санагдвал «Алив энэ жолоо бариад яваач. Тамхи ороогоодохъё» гэхэд «тэг тэг» гэж дуртай нь аргагүй жолоодох тул заримдаа би нэг цаг ч хамаагүй тамхи татаж, их зантайхан гэдийж, байгаль дэлхийг сонирхон харж явдаг шүү! гэж гайхуулан, нэлээд дээгүүр зантай, дуу цөөтэй болжээ. Хаврын хавсаргатай шөнө боловч морьдоо харж жүчээ гэдэг адууны байранд унтдаг болсонд долоо хоног болоод хөгшин авгай нь шөнө чамд залуу хүүхнүүд очдог гэнээ гэж өвгөнөө олны өмнө сүрхий аашилж зодоод гэртээ хөөгөөд аваачжээ. Нутгийн залуус, тэр эмгэнээр доог хийж тийм муухай үг гаргачихсан юм байж. Гэвч өвгөн, чавганцынхаа үгнээс зөрсөнгүй, гэртээ хонодог болсонд морьдоо эргэж үзэхээр шөнийн хоёр гурван удаа босож очиход нь хартай эмгэн нь, хоригдлын хуяг шиг дагадаг болжээ. 

	Морин тэрэг хөллөхдөө, Дуутын жалгын гал командынхантай уралдуулахаар тийм түргэн шалмаг болж, хөл чилтэл зогссон азарган үрээг үүрсэн унгалдсаар гарч ирэхэд «Яав золиг! Юундаа янцгаасан юм. Энэ чинь гүү биш, чамтай адилхан бас нэг ижил чинь байна!» гэж ямагт өгүүлэх агаад морио хөллөн тэргэн дээрээ суусан хойноо (1930 онд хөдөлмөр өдрийг бригадын дансанд нэг «зураас» тавьж тэмдэглэдэг байсан тул) «За явж, нэг зураастай болъё! Энэ ч харин аятайхан амьдрал санагдах болж ээ, та минь!» гэдэг байжээ. Шалый Ипполит хагалсан газрыг хөндлөн самнахгүй дагуу нь самнаж байхыг хараад ирж Давыдовт мэдэгдсэн тул 27-нд Давыдов, нэгдүгээр бригадын тариалан дээр очиж, тэр бригадынхан зааврыг нь тэгж зөрчиж хагалсан газрын дагуу самнаж байгаа эсэхийг шалгаж үзэхээр шийджээ. Тарианы багаж засахаар тариалан дээр очсон тэр Шалый дархан гацаандаа ирмэгц хамтралын захиргаагаар орж Давыдовтой уулзаж, гар барилцан мэндлээд, 

	— Нэгдүгээр бригадынхан, хагалсан газрын дагуу самнаж байх юм. Тэгж шал дэмий ажил юунд хийнэ вэ? Чи өөрөө тийшээ нэг очиж, яаж хийвэл зохихыг нь зааж өгөөч. Би хэлсэн чинь Ушаков гэж нэг хялар хар юм: «Чи цаад дөшөө балбаж, хөөргөө дарж бай! Бусдын ажилд битгий хошуу нэмээд байгаарай, наад хошууг чинь анжсаар тайрч орхино шүү» гэлээ. Тэгэхэд нь би "Харьж хөөргөө хөөрөгдөхийн урьд хялар чамайг хөөрөгдмөөр байна!» гэж яльгүй юмнаас шальгүй зодоон болох шахлаа шүү гэж ууртайхан хэлж билээ. 

	Давыдов, Щукарь өвгөнийг дуудаж: 

	— Тэргээ хөллө! гээд, тэссэнгүй, өөрөө гүйж гараад элбэж тэргээ хөллөж бушуухан хөдлөв. 

	Тэнгэр бүрхэг, баруун өмнөөс чийгтэй салхин салхилж бороо ормоор байв. Нэгдүгээр бригад, тариалангийн талбайн хамгийн цаад захад гацаанаас арваад километрийн газар давааны цаана, хэцүү нуурын тэнд тарианд гарсан ажээ. Будаа тарихаар газраа хагалж бэлтгэсэн тул хурын усыг хагалсан газрын дагуу урсаж алга болох бололцоо олгохгүй, тариалангийн талбайд жигд тогтоохын үүднээс сайтар тэгшлэн самнах нь хамгийн чухал байжээ. 

	Давыдов, үүлс улам бүр хуралдан цуглаж байхыг ажиглан: 

	— Өвгөөн! Шалавлаарай! гэхэд, 

	— Шалавлаж л байна. Энэ саарал морины хөлсийг харж байгаа биз! гэв. 

	Замаас хол бус нэгэн гүвээн дээр сургуулийн сурагчид, хуучин багш Шпынийн хамт зэрэгцэн явцгаах харагдав. Хойноос нь торхтой ус ачсан дөрвөн тэрэг дагажээ. 

	Щукарь өвгөн ташуураар зааж, 

	— Багачууд зурамд явж байна гэв. 

	Давыдов, хүүхдүүдийг инээмсэглэн харж явснаа тэдэнтэй зэрэгцэн очихтойгоо зэрэг «Зогсоорой» гэж Щукарьт хэлээд, харж харж долоо орчим насны цагаан толгойтой, хөл нүцгэн хүүхдийг

	— Нааш ир! гэж дуудахад: 

	— Яах нь вэ? гэж тэр хүү сүрхий биеэ даасан шинжтэй саравч дээрээ тэмдэг зүүж байсан ортой улаан тойруулгатай эцгийнхээ малгайг шилэн хүзүү рүүгээ дарав. 

	— Чи хэчнээн зурам алав гэхэд? 

	— Арван дөрөв. 

	— Чи хэний хүүхэд вэ? гэхэд

	— Би Федот Демидыч Ушаков гээд

	— Тийм үү? Федот Демидыч наашаа энд гарч суу. Баахан давхия. Чи ч суу гэж нэгэн алчуур зангидсан охиныг зааж суулгаад, за явъя гээд жаал хүү рүү хандаж

	— Хэддүгээр бүлэг вэ? гэхэд

	— Нэгдүгээр

	— Тийм үү? Тэгвэл нусаа арилгаж сурах хэрэгтэй, лаваар мөн! гэхэд;

	— Арилгаж барахгүй, би ханиад хүрсэн нустай юм гээд, 

	— Яагаад арилахгүй гэж, алив хамраа гэж хуруугаа өмдөндөө сайтар үрж, санаа алдан, — Чи хамтралын захиргаагаар нэг ороорой. Би чамд шоколадтай чихэр өгөмз! Шоколад идэж үзсэн үү? гэхэд

	— Үгүй ээ! гэж, 

	— Тэгвэл хамтралын захиргаанд над дээр зочилж очоорой. Би чамайг дайлна гэхэд, 

	— Би тийм чихэр идэхгүй э! гэлээ. 

	— За-а яагаад тэр вэ, Федот Демидич! гэж асуухад

	— Шүд муу. Доодох нь бүр ойчсон юм гээд, — Та хар л даа гэж амаа ангайхад нь хоёр араа үнэхээр алга байжээ. 

	— Тэгвэл чи эмсгий юм байна шүү дээ? гэхэд нь, 

	— Чи өөрөө эмсгий байж гээд, 

	— Тийм үү! Чи бас хараад орхив уу! гэхэд, 

	— Минийх ч яах вэ, ургах юм чинь. Чинийх ургахгүй дээ яана гэлээ. 

	— Хаанаас даа, минийх ч ургана. Лаваар мөн! гэхэд нь 

	— Сайхан худлаа хэлэв ээ! Том хүнийх хэзээ ургаж байсан юм. Би бол энэ доод шүдээрээ хазаж чадна л даа! гэхэд нь 

	— Яаж чадах юм! гэхэд, 

	— Худлаа гэвэл, хуруугаа аль л даа? гэхэд нь инээмсэглэн долоовор хуруугаа гозойлгож аманд нь хийснээ ёо ёо гэж суга татан үзвэл үе дээр хазсаны хөх ор гарчихсан байж: 

	— За Федот оо! Одоо би чиний хурууг хазаад үзье гэхэд тэр жаал дуугүй байснаа гэнэт том бор дэвхрэг шиг тэргэн дээрээс явуут үсрэн буугаад өрөөсөн хөл дээрээ догонцон: 

	— Хазах дуртай аа? Одоо чадахгүй дээ! гэв. 

	Давыдов тачигнатал хөхөрч, нөгөө охиныг бас тэрэгнээс буулгаж, Федотын малгайн улаан тойруулгыг удтал ширтэн, сэтгэл нь уярч, нүдэнд нь нулимс гүйлгэнэх шиг болоход инээмсэглэн, «Эд нар ч сайхан амьдрах улс даа! Федот өнөөдөр эцгийнхээ малгайг өмсөөд гүйж байгаа нь хорин жилийн тэртээ энэ газрыг цахилгаан анжсаар урвуулж хаях болно доо. Хэрвээ би эхийгээ үхүүлчхээд, дүү нарынхаа дотуур хувцсыг угааж, нөхөж, хоол хийж, тэгээд бас үйлдвэр лүү гүйдэг байсан бол энэ жаал тийм юм үзэхгүй дээ: Федот зол жаргалтай амьдарна даа» гэж бодов. Үл мэдэг ногоорон харагдах хязгааргүй уудам хээр талыг эргэн эргэн харж, болжмор шувуу жиргэхийг хэсэг зуур чагнан тэртээ хол нэгэн хүн анжис дээр бөхийн, нэгэн хүн, хагалсан газрын шороонд бүдчин бүдчин үхрийг нь тууж явахыг хараад «хүний хамгийн хүнд хүчир ажлыг машин хийх тэр цагт хүний хөлсний үнэр мартагдах вий. Тэр цагийг амьд мэнд үзэх билээ... Ядахдаа хараад үхэх юм сан. Үхээд өгөхөөр ямар ч Федот дурсахгүй болно. Миний үхнэ гэдэг аяга цай уухын зуур шүү, удам угсааны минь оронд Дуутын жалгын хамтрал үлдэх болно» Энэ хамтрал коммун болохын цагт Путиловын слесарьч Семка Давыдовын нэрэмжит гэж нэрлэж үл болох газаргүй дээ» гэж инээд хүрмээр юм санаанд нь орж инээмсэглэн

	— Одоо удахгүй хүрэх үү? гэж Щукариас асууваас, 

	— Хоёр нугачаа өнгөрөөд Гурав дахь дээр бий дээ гэлээ. 

	— Өвгөн минь, танай энд ашиггүй хэвтэж байгаа газар хэчнээн их юм бэ! харахад хар буухаар юм. Лаваар мөн! Хоёр таван жилийн төлөвлөгөө өнгөрөхөд энд чинь бид үйлдвэр байгуулна даа. Юм бүхэн биднийх болж, юм бүхэн бидний гарт орно лаваар мөн! Та одоо арван жил амьд явтал энэ суран жолоо барихгүй, машин бариад явах болно доо! Тэгээд ганцхан л хөлөө жийгээд л гүйцээ, өөр юм орохгүй ээ гэхэд нь, Щукарь өвгөн сүүрс алдаж: 

	— Арай хожимджээ. Хэрэв дөчөөд жилийн урьд би ажилчин болсон сон бол доо, арай л өөр хүн байх байжээ. Тариачин байхад бүтэлтэй юм ер байсангүй. Миний амьдрал хар багаасаа дандаа бүтэлгүйхэн юманд орооцолдож явсаар өдий хүрлээ. Би насаараа салхинд хийсэж яваа өвс шиг заримдаа хажуулдан, заримдаа хүчиндээ юм мөргөж, заримдаа гэмттэлээ чулуудуулж ч явлаа... гэхэд;

	— Яагаад тэр вэ? гэж Давыдов сонирхон асуув. 

	— Би нэгд нэггүй ярья. Морь яах вэ замаар шогшиж л байна биз. Чамд хууч хөөрье. Чи бүрхэг хүн ч гэсэн заавал ойлгож намайг өрөвдөх болно... надад олон удаа хэцүү явдал тохиолдсон юм аа. Хамгийн түрүүн нь: Намайг төрөхөд нэгэн төлөгч чавганц миний талийгаач эхэд: «хүү чинь том болоод генерал болох юм байна. Дух нь нарийхан, толгой нь зантгар, гэдэс нь цүзгэр, дуу нь бүдүүвтэр, ер нь генералын есөн шинж бүрджээ. Азтай эх байна даа чи!» гэжээ. Гэтэл хоёр долоо хоноход тэр төлөгчийн хэлдгээс шал өөрөөр эргэв. Би "Евдокийн" өдөр гарчээ. Тэр өдөр тахианд унд олдох нь байтугай, нисэн явж байсан бор шувуу хөлдөж үхэж байсан юм гэж миний эх ярьдаг сан. Намайг рашаан угаал хийх гэж Тубян руу аваачжээ. Чи бод л доо, тийм хүйтэнд нялх хүүхдийг хүйтэн усаар угааж болох уу даа! Нэгэн дуганч, хар лам шал согтуу нохойн гөлөг шиг юм байжээ. Дуганч нь буцламгай ус модон савд хийж, лам нь халуун хүйтнийг үзэлгүйгээр... эзэн Есүс минь! Тэнгэрийн боолыг нэр өгч угаалаа! гээд намайг өнөөх буцламгай халуун ус руу толгойгоор минь дүрж орхисон чинь байдаг арьс минь зулга үсэрчээ... Би гэртээ ирэхдээ хамаг бие минь цэврүү үсэрсэн байжээ. Тэсэлгүй өвдөхдөө бархирсаар байгаад хүйсийн ивэрхий болчихсон юм шүү. Тэр үеэс би эмгэгтэй болж доройхон өссөн юм даа. Тариачны гэрт төрснөөс л энэ дээ! Есөн нас хүртэл нохойд уруулж, галуунд сүйд болтлоо тоншуулж, унаганд хүртэл өшиглүүлж байлаа. Нэг унага намайг үхэтхийн ойчтол өшиглөсөн юм гэнэ билээ. Тэгээд ес хүрснээс хойш тун сүрхий сүрхий юмтай дайралдаж явсан хүн шүү. Арав хүрэхтэйгээ зэрэг үнэндээ нэгэн дэгээнд орчихсон юм шүү... гэхэд нь түүний яриаг анхааран чагнаж байсан Давыдов;

	— Ямар дэгээнд тэр вэ? гэж гайхан асуув. 

	— Ерийн загас барьдаг дэгээнд орчихсон юм. Тэр үед манай энд Купырь гэдэг нэгэн таг дүлий хариугүй өвгөн байсан юм. Өвөл бол урхиар ятуу барьж, зун болоход дэгээгээр загас барина гээд гол руу алга болоод өгөх нь тэр! Тэгэхэд манай энэ гол ч их гүнзгий, Лапшиновын жижигхэн тээрэм тавиатай байсан юм даг. 

	Хаалтын доод талаар булуу цагаан загас яралзаж, бас айхавтар мундаг цурхай хүртэл байдаг сан, хөөрхий чинь! Тэгээд яах вэ нөгөө өвгөн бургасан дотор дэгээ хатгаад л сууж орхино доо. Зургаа долоон дэгээ зэрэг тавьчхаад, заримд нь хорхой, заримд нь эсгэсэн гурил, заримд нь бүр цурхай барих санаатай амьд жараахай хийж орхидог байсан юм байх даа! Бид хүүхдүүд нөгөө дэгээнээс нь тас хазаж авах гэж их юм болдог сон. Өвгөн ч яах вэ хөөрхий, чулуу шиг таг дүлий амьтан, чихэнд нь шээсэн ч мэдэхгүй л дээ. Бид гол дээр цуглаж, өвгөний дэргэд бургасны цаана нүцгэлээд, нэг маань усанд долгион гаргахгүй гэж сэмхэн шумбаж ороод, усан доогуур өвгөний дэгээнд хүрч, хамгийн захын алс нэг дэгээний утсыг чисхийлгэн тас хазаж аваад сэмхэн эргэж усан доогуур явсаар бутны доохнуур гараад ирэх нь тэр. Тэгэхэд өвгөн дэгээгээ угз татаад хамаг бие нь чичрэн "Дахиад тас хазаж орхив уу? Монди чинь! Ай муухай хар золиг!" гэж цурхай загас л тастаж орхилоо гэж бодож, дэгээндээ хар бууж үнэхээр айхавтар уурсдаг байсан юм. 

	Тэр үнэндээ, худалдаанд гардаг дэгээ байсан юм. Бид ямар үхсэнээрээ худалдаж авах вэ дээ, тэгээд өвгөнийг дамшиглаж байсан нь тэр байхгүй юу. Яг тэр үед би нэг дэгээтэй болоод бас нэгийг тас хазъя гэж шохоорхоод тэсэж чадсангүй ээ. Харсан чинь, өвгөн дэгээндээ юм хийгээд хаях гэж байна, би ч шумбаж орлоо. Оосрыг нь аятайхан тэмтрэн барьж, амандаа хүргэв үү, үгүй юү гэнэт өвгөн угз татаж барьж байсан оосор нь шувт үсэрч дэгээ дээд уруулаас минь сэнжлээд авах нь тэр! Би бархирах гэтэл аманд ус орж сандруулж өвгөн том загас орлоо гэж бодсон юм уу, учиргүй татах тул би дэгээнд орж аргагүй тэсэхүйеэ бэрх өвдөхдөө хоёр хөлөө тийчилж гарлаа. Тэгэхэд өвгөн миний доогуур утгуур оруулж байх шиг санагдлаа. 

	Уснаас цоролзон гармагц, учиргүй муухай бархирсанд өвгөн ухаан алдаж хоцроод загалмайлан залбирах гээд залбирч чадсан юмгүй, царай нь ширэмнээс хөх болчихсон байв. Айлгүй яах вэ дээ хөөрхий зайлуул. Цурхай загас гаргаад ирлээ гээд, чармай нүцгэн хүүхэд гаргаад ирсэн юм чинь. Гөлөрч гөлөрч гэнэт ухаан орсон юм шиг ухасхийн зугтаахад нь шаахай нь суга үсрэн хоцорч билээ. Би уруулдаа дэгээтэй хэвээрээ харьсан чинь миний эцэг уруулыг минь огтолж салгаж аваад, ухаан мэдээ алдтал минь зодсон шүү. Зодоод ч яах юм бил ээ дээ? Миний уруул дахин аньж эдгэсэн боловч намайг цурхайч Щукарь гэж хочлох болж, тэрнээс хойш энэ муухай хочноос үхтлээ салж чадахгүй нь ээ... Хойтон жил нь хавар юм сан, галууны дэгдээхэй хариулахаар тээрмийн тийш тууж явлаа. Салхин тээрэм ч хөдөлж, дэгдээхэй ч ойролцоо нь аятайхан бэлчиж байлаа. Харин дээгүүр нь элээ эргэлдэж, хөөрхий тэр шар шар хөөрхөн амьтнаас нэгийг нь шүүрчих гээд байгаа бололтой байлаа. Дэгдээхийгээ овоо харж хариулж, «Кш-кш» гэж дуу чимээ гарган элээ үргээж л байтал, төдхөн миний найз хүүхэд гүйлдэн ирж, бид цөм тээрмийн сэнснээс дүүжигнэн газраас нэлээн дээр хөөрөхөөр нь гараа тавьж газарт дэвхрэн бууж тоглоцгоов. Хүүхэд гэдэг чинь ёстой л чөтгөрүүд дээ. Тэгж тоглож, хамгийн дээр гарч чадсан нь "хаан" болъё: Тэгээд тэр нь бусдыг унаж тээрмээс үтрэм хүртэл явна шүү гэцгээж. "Хаан" болох маань бидэнд ч сонин байлгүй яах вэ. Би "цөмөөс нь өндөрт хөөрч орхиё" гэж бодоод нөгөө галуугаа мартжээ. Тээрмийн сэнснээс шүүрэн авч өргөгдөн дээш гарахдаа харсан чинь нэг элээ нөгөө дэгдээхийг минь шүүрэн шүүрэн алдаж байв. Нэг галуу алдчихвал үхтлээ зодуулна гэж би сайн мэдэх тул айсан ч гэдэг учиргүй, "хүүхдүүд ээ! Элээ, элээ! Үргээгээрэй" гэж бархирч тэрүүхэн зуур тээрмийн жигүүрт дүүжлэгдэж байгаагаа бас санасангүй. Нэг мэдэхэд газраас хамаагүй их холджээ. Гараа тавиад үсэрье гэхэд аймаар, үсрэхгүй гэхэд бүр ч аюултай. 

	— Одоо яана аа! Тэгсээр байтал нөгөө эргэж байгаа сэнс бүр чанх дээшээ харахад би толгойгоороо унжиж хоёр хөлөөрөө дүүжлэгдэн, буцаад доошлох үед нь гараа тавьчихсан чинь газар унатлаа хэчнээн ч удаан нисэв, бүү мэд. Удаж удаж л сая нэг юм лугхийтэл ойчих нь тэр. Босон харайж гараа харсан чинь яс нь булгарч гадагшаа ёрдойж хоцорчээ. Өвдөхийн эрхэнд юу ч мэдсэнгүй, нэг дэгдээхэй, элээ шүүрээд явчихсаныг ч мэдсэнгүй. Тэгээд арайхийж нэг бариач хүн гарын минь ясыг эвд нь оруулж өгсөн боловч ямар тус байх бил ээ? Хойтон жил дахиад л мултарч, хазгар тахир болчихлоо. Петрийн өдрөөс хойш ахтайгаа тариа хадахаар явж, ах тарианы хадуур машин дээр сууж би морийг нь тууж явлаа. Тэгэхэд соно дүнгэнэн эргэлдээд, наран шарж халуун гэдэг ч ярих юм биш. Би халууцан туйлын алжааж нойрмоглон суудлаасаа үсэрчих гээд л явж байсан чинь нүдээ нэг онгойлгон харвал хажуухан талд хагалсан газар нэг мундаг том тоодог гулдайн хэвтэж байв. Морио зогсоотол ах маань "Алив, би ацаар хатгаж орхиё" гэж "үгүй ах аа, би дээрээс нь харайж буугаад амьдаар нь бариад авах уу?" гэхэд "тэг тэг" гэлээ. Ганцхан харайн бууж хөндлөн тэврээд автал нөгөөх чинь ухасхийн далавчаа суга татан аваад толгой тархи руу минь балбаж гарлаа. 

	Тэгээд намайг газраар чирч айсандаа (тун их цочсон золиг юм) миний нүүр ам руу чацга харвуулж самнуур чирч яваа эмнэг догшин морь шиг намайг пижигнэтэл чирсээр, яасан юм золиг чинь гэнэт эргэж морины хөлд ортол, манай морь айхавтар үргэмхий юм сан, миний толгой дээгүүр харайн пижигнэхэд, би нэг мэдэхэд хадуур машин дор орчихжээ. Ах маань ухасхийн хадуурын хутгыг өргөж амжсан боловч би хавтсанд нь цохиулан машин дор чирэгдэн бөөн пижигнээн босгох нь тэр. Нэг морины маань хөл хадуурт эсгүүлж шөрмөс нь тасраад, би гэдэг чинь авах юмгүй, улаан нялга болох нь тэр. Ах маань туйлсан морио арайхийж зогсоон, нэгийг нь мулталж намайг зайдан дүүрээд гацаа руу давхиж, би ухаангүй, хамаг бие шувууны чацга, хог шороо болчихсон байжээ. Тэгээд би өвчтэй их удаан хэвтэж билээ... Түүнээс хойш хагас жил хэртэй болоод нэг өдөр айлаас гараад явж байтал манай гацааны нэг бух зам хөндлөн явж байхаар нь тойрч гарах гэтэл догшин бар шиг сүүлээ мушгин өргөж эврээ сэжсээр над руу явдаг байна шүү. Тэрний эвэрт өлгөгдөж аль муугаар үхэхийг хэн бодох бил ээ! Ухасхийж зугтаатал хойноос гүйцэж эврээрээ миний сүвээний хавирганаас өлгөж хашаа давуулан сэжиж орхих нь тэр. Эцгийгээ алсан чинь, хавирга байдаггүй ээ, юу ч үгүй хэмхчээд хаячихдаг байна шүү. Би зуун хавиргатай бол ганц хавирга яамай санж, зүв зүгээр байж байгаад нэг хавирганаасаа салчихна гэдэг ямар сайн байх билээ. 

	Тэгээд би гологдож цэрэгт явж чадаагүй юм шүү дээ. Энэчлэн адгуусан амьтанд ноцуулсныг алийг тэр гэх вэ! Намайг ямар чөтгөр алгадчихсан юм, бүү мэд. Айлын нохой уяанаасаа алдуурвал хаана ч явсан заавал над руу үсчиж ирнэ шүү. Үгүй бол би мэдэлгүй дээрээс нь орчихно. За тэгээд л намайг чинь урж тастаад, үнгэж хазаад л хаячих нь тэр. Ингэлээ гээд надад тус болсон юм байна уу? Өмхий хүрэнд хөөгдөж, могойтын жалгаас, бүр улаан зам хүртэл зугтааж ч байлаа. Бас хулжиж зэрлэгшсэн гахайд хээр хөдөө явж байгаад ч дайруулж явлаа. 

	Би нэг бухаас болж өөрөө хүнд зодуулаад, савхин гутлаасаа салчихсан юм шүү. 

	Юу гэвэл, нэг шөнө гацааны гудамжаар явж байтал Донецийн байшингийн тэнд миний урдаас нэг бух «үм буу, үм буу» гэж мөөрч, сүүлээ гозойлгосоор гарч ирлээ шүү. За больё доо, та нартай чинь дайралдаж би хаширсан хүн гэж бодоод байшингийн туурга дагаж зайлах гэтэл, өнөөх чинь миний хойноос дагахтай зэрэг гүйж орхисон чинь хойноос минь хөөгөөд юу юугүй гүйцэх нь ээ! Харсан чинь гудамж руу харсан цонх онгорхой байв. Би ч яах вэ хөөрхий, сарьсан баавгай шиг юм үсрээд нисээд орчихлоо. Харсан чинь тэр тасалгаанд нэг ч хүн алга. Улсыг сандраагаад яах вэ. Буцаад цонхоор нь сэмхэн гараад явъя гэж бодоод нөгөө бухаа харсан чинь баахан шороо цацалж, эврээрээ хог шороо сэжилж байгаад яваад өглөө. 

	Тэгэхээр нь цонхоор нь буцаад харайх гэтэл араас нэг хүн шүүрэн авч шилэн хүзүү дээр минь нэг хатуу юмаар дэлсээд авлаа. Харсан чинь, гэрийн эзэн Донецков өвгөн байв. Чимээ дуулаад гараад иржээ. «Чи жаал хүү, юунд ийшээ орж ирэв» гэхэд нь би «Бухаас зугтаагаад» гэлээ. «Тийм байх аа! Бух гэнэ ээ! Чамайг сайн мэдэж байна. Манай бэр Олюткад гэтэж явна уу?» гэнгүүт балбаж гарлаа шүү. Анхандаа тоглоомоор ч юм шиг байснаа сүүлдээ биш ээ! Тэнхээтэй ч өвгөн байсан юм, тэгээд бас бэртэйгээ өөрөө марзганадаг байжээ. Сүүлдээ зодох нь ширүүсэж миний нэг шүд булга цохиж орхилоо. Тэгээд «Дахиад чи Олютка дээр ирэх үү?» гэхэд нь би «Үгүй, ирэхгүй, амаа тат, Олюткагаа, зангианыхаа оронд хүзүүндээ зүү!» гэлээ. «А, тийм бий, гутлаа тайл, тэгэхгүй бол дахиад занчина шүү» гэхэд нь би аргагүйн эрхэнд гутлаа тайлаад барьчихсан юм. Айснаас л болоод ганц гутлаа хүнд алдчихсан юм даа. Түүнээс хойш тэр Олюткад таван жил шахам уур хүрээд л явдаг сан. 

	Уурлаад ч яах юм бил ээ дээ? Энэ мэтийн юм алийг тэр гэхэв дээ! Ухаан нь та биднийг Титокийн хөрөнгийг хураах гэж очиход нохой нь ямар учраас ганцхан миний дээлийг хүү татсан хэрэг бэ? Яаж ч бодоод Макар луу юм уу, Любишкин руу л ухасхийх ёстой байсан атал золиг чинь хашаа тойрч ирээд л над руу дайрдаг байна шүү. Хоолойд минь хүрээгүй нь их юм. Багалзуураас минь нэг хоёр хазсан бол Щукарь өвгөнийг наснаас нөгчсөний тэмдэглэлд оруулах байсан даа, тийм тиймийг ч би мэднэ ээ мэднэ. Над гар буу байгаагүйгээс тэр явдал тэгсхийгээд өнгөрсөн юм. Хэрэв заяа тэгэхэд надад гай дайрч, гар буу байсан бол юу болох байсан гэж санана? Хядаан болох байсан даа. Би уурлахаараа их зоригтой болдог учраас нохой нь ч амь гарахгүй, хүүхэн нь ч амь гарахгүй Титок өөрөө ч бууны суманд сэг болох байсан юм. Тэгэхээр л хүний амь бусниулсан хэрэг болж, муу Щукарь өвгөн шоронд суух байжээ. Надад шоронд орох ямар ч хэрэгцээ алга. Би бол аминдаа өөр ашиг бодолгүй яах вэ? За миний л генерал болдог гэсэн энэ дээ. Тэр муу мэрэгч авгай одоо амьд байсан бол би түүхийгээр нь зулгааж идчих байсан юм. Хэрэггүй юм битгий чалч, хүүхэд багачуудын санаа сэтгэлийг битгий үймүүл гээд л... 

	За бригадын хээрийн байр энэ байна. Хүрч ирэх нь энэ гэв. 

	
XXXII бүлэг

	Размётнов, гуталдаа наалдсан шавхайг үүдний пинд харганын шүүрээр арилгаж байх зуураа, Нагульновын өрөөний үүдний ангархайгаар ташуу тусах гэрлийг харж "Макар унтаагүй юм байна. Яагаад унтаагүй байгаа юм бол?" гэж бодоод үүдийг аяархан нээвээс, сонины цаасаар хайчилж хийсэн нь түлэгдэж хоцорсон бүрхүүлтэй нарийхан голтой бяцхан дэнлүүний гэрэл булангийн ширээ, түүн дээр дэлгээстэй байгаа номыг бүдэгхэн гэрэлтүүлж Макар өөвгөр толгойгоороо ширээ рүү хичээн тонгойж, баруун гараараа шанаагаа тулж солгой гарынхаа хуруугаар хэдэн сөрвөгөр үснээс зуурчээ. 

	— Мэнд сайн, Макар! Нойр чинь яагаад хулжчихаав? гэхэд Нагульнов сая өндийж Размётновыг дурамжхан хараад, 

	— Чи юү гэж ирэв? гээд, 

	— Жаахан ярьж суух гэсэн юм. Чамд саад хийчхэв үү? гэхэд, 

	— Саад болох ч юү байх вэ, суу даа, чамайг хөөлтэй биш гээд

	— Чи энэ юү үзэж байна? гэхэд 

	— Нэг ийм ажилтай болсон шүү дээ гэж Макар номоо алгаараа дарж, Размётновын өөдөөс юу хэлэх нь вэ гэсэн шиг харав. 

	— Маринагаас бүр салчихсаан! гэж санаа алдан нэгэн мухар сандал дээр тамир алдран суухад нь, 

	— Аль хэдийн тэгэх хэрэгтэй байсан юм гэж, 

	— Яагаад тэр вэ? гэхэд

	— Чамд тээр болж байсан даа. Одоо бол хэрэгтэй хэрэггүй юмыг биеэсээ зайлуулах цаг шүү. Одоо намын бидэнд элдвийн өөр юмаар хөөцөлдөх цаг хаана байх вэ гэлээ. 

	— Юун өөр юм гэж, бид хоёр сэтгэлтэй байсан юм чинь? гэхлээр, 

	— Юуны чинь сэтгэл? Тэр бол сэтгэл биш, шийтгэл юм шүү гээд, 

	— Эвхамт намын хүн эхнэрт ойртож болохгүй гэх нь үү чи? Тэгвэл утсаар боочхоод, засуулчихсан бух шиг юм явах юм уу, яах юм? гэхэд, 

	— Болохгүй ээ, болохгүй, чи юү гэж бодож байна? Урьдын цагт солиорч байж эхнэр авсан нэг нь яая гэхэв, тэгж л байг. Залуу багачуудын эхнэр авахыг би бол хуулиар хоримоор байна. Эхнэрийнхээ хормойноос чаргууцалдаад сурчихвал ямар хувьсгалч болох юм? Бидэнд хүүхэн гэдэг чинь ховдог батганад зөгийн бал гэсэн үг. Дороо л наалдаж орхино. Би бол үзсэн хүн дээ. Сайн мэдэж байна. Үдэш орой нь жаахан юм үзэж, биеэ хүмүүжүүлье гэхэд эхнэр унтаад өгдөг өө! Хажуугаар нь хэвтээд жаахан ном үзье гэхэд цаашаа буруу хараад хэвтчихдэг ээ. Тиймэрхүү аашлаад байхаар эгдүү хүрч, нэг бол хэрэлдэх болно нэг бол уур хүрч дуугүй тамхи татаад хэвтэхээр нойр хүрдэггүй, нойр ханасан юмгүй, өглөө босоод ажил хийхээр улс төрийн талаар ямар нэг юм буруу хийж орхидог. Энэ бол бүр туршлага дээр гарсан хэрэг шүү. За тэгээд хүүхэдтэй болох юм бол бүр ч тийм хүн намд байсны хэрэг бараг алга. Хүүхдээ тэвэрч эрхлүүлээд, сүүний үнэрт бүр дасаж орхиод өнгөрөх нь тэр! Тийм хүн бол барагтайхан байлдагч, базаахгүй ажилтан болдог нь ёс. Хуучин хаант засгийн үед залуу хасгийг сургаж байхдаа ажиглаж байвал, ганц бие хар хүү бол сэргэлэн цовоо нүдэнд дулаахан байдаг сан. Залуухан эхнэрээ орхиод цэрэгт ирсэн нэг нь дороо л уйтгар зовлонд хатаж, дүлий годил шиг юм болчихдог юм шүү. Тэгээд юу хэлсэн ойлгохгүй, нэг мангуу юм суух нь тэр! Цэргийн албаны дүрэм зааж байхад хоёр нүд нь товч шиг болчхоод, өөдөөс хараад байгаа юм шиг суух боловч үнэн чанар дээрээ, тийм новшнууд чинь, огт өөр юм бодож сэтгэлдээ эхнэрээ л харж байдаг монди байдаг шүү. Тэр бол ямар хэрэг байна аа? Тийм биш, эрхэм нөхөр минь, урьдын цагт хүн яаж байя гэвэл болдог байжээ. Одоо бол чи нэгэнт намд байгаа цагт элдэв балай юмыг шидэж орхивол таарна. Дэлхийн хувьсгалын сүүлээр бол чи эм дээрээ мордоод үхсэн ч надад пад алга, одоо бол байдгаараа тэр хувьсгалд чиглэн тэмүүлэх ёстой гэж би бодож байна гээд Макар босож ханхар өргөн хэнхдэгээ нужигнатал суниагаад Размётновын мөрөн дээр алгадан үл мэдэг инээмсэглэн, — Чи надад жаргал зовлонгоо тоочиж, «Ай Андрей минь, хэцүү байна аа, хөөрхий! Одоо эмгүй яаж байна даа! Зайлуул, одоо чи яаж сэтгэлийн энэ зовлонг давна даа!» гэж өрөвдүүлэх гэж ирсэн биз дээ? Тийм биш, Андрей минь, ямар ч гэсэн чи надаас тийм үг дуулахгүй шүү. Харин чиний тэр харуулын даргын авгайгаас салсанд чинь би баярлаж байна. Түүнийг аль хэдийн бүдүүн бөгс рүү нь хутгуураар дэлсээд хөөвөл таарах байсан юм. Би ухаа нь Лушкаас салаад ёстой амар сайхан явж байна шүү. Одоо надад саад болох хүнгүй. Би одоо нударган баячуул өөдөөс, түүнчлэн эвхамт ёсны аливаа дайсны өөдөөс үзүүрийг нь харуулж тэмцэн чиглүүлсэн хурц жад боллоо. Өөрийн биеийг сургаж боловсруулах бололцоотой болсныг минь ч чи харахгүй юу гээд, 

	— Чи юү үзэж байгаа юм бэ? Энэ чинь ямар гэгч эрдэм ухаан сурч байгаа юм? гэж Размётнов ёжтойхон хүйтнээр асууж, дотроо Макарыг хүний сэтгэлийн зовлонтой байгааг өрөвдөх байтугай, баярлаж Андрейн бодлогоор гэрлэх тухай шал дэмий юм ярьсанд нь ихэд гомдовч, Макарын үнэн голоосоо бодсоноо ярихыг сонсоод "мөргөдөг үхэрт эвэр заяагаагүй нь сайн гэгчээр Макарт засгийн эрх бариулчихвал яаж байх сан бол доо! Энэ эр энэ муж зангаараа бол үймүүлж хаях даг шүү! Нийгэм журмаас ондоо юманд хавьтуулахгүй гэж хүн болгоныг заана гэж магадгүй амьтан шүү!" гэж Макарт дотроо гомдон бодтол: 

	— Юу үзэж байгаа юм гэв үү, чи? гэж Макар давтан асуугаад номоо хамхиж, — Англи хэл үзэж байгаа гэв

	— Юу - юу? гэхэд, 

	— Англи хэл! Энэ ном бол англи хэл өөрөө сурах бичиг гэж хэлээд, Андрейг дооглох болов уу гэж, өөдөөс нь зовсхийн харвал, тийм юм санамсаргүй сонссондоо цаадах нь цочирдож, ууртайвтар нүдээрээ зөвхөн гайхсан байдалтай ажээ. 

	Тэгээд, 

	— Чи тэдний энэ хэлээр унших юм уу, ярьж чадах болов уу? гэхэд нь Нагульнов, 

	— Ярьж ч арай чадахгүй ээ, тэр бол тийм дор нь сурчих эд биш. Ер нь тэгээд, баргийн номыг уншаад жаахан ойлгодог болж байна. Эхэлж үзээд дөрвөн сар болж байна даа гэж цаанаа бардан хариулав. 

	Размётнов, 

	— Ер нь тэгээд хэцүү эд үү? гэж шүлсээ залгин асуугаад, Макарыг мөн түүний тэр номыг өөрийн эрхгүй бишрэн харав. 

	Размётнов, түүний үзэж байгаа номыг туйлын сонирхож байх тул Макар даруу зан гаргаж хаширлахыг больж урамтайхан ярьсан нь: 

	— Хэцүү ч яриа алга! Би энэ сард дөнгөж наймхан үг цээжлээд байна аа. Тэгэвч үг хэл нь манайхтай тун төсөөтэй. Манайхаас авсан үг олон байх боловч дандаа сүүлийг нь өөр болгочихсон юм. Жишээ нь манайхаар “пролетари” гэдэг үг ганцхан сүүлнээс бусад нь тэднийхтэй яг адилхан, бас "хувьсгал" «коммунизм» гэдэг үг бас адил, харин ганцхан сүүл тийшээ очоод нэг л хачин шуугиад л тэр үгнээс зэвүүцэж байгаа юм шиг боловч хэлэхгүй хаашаа гарах вэ дээ? Тэр үгийн үндэс салаа нь бүх дэлхийд тарснаас хойш, дуртай ч дургүй ч хэрэглэх л болно доо гэхэд нь 

	— Тийм байж... чи ийм ном үзэж байгаа юм вий. Ер нь Макар чамд энэ хэлээр яах нь вэ? гэж сүүлд асууваас, Нагульнов голж инээгээд, 

	— Чи ямар хачин юм асуудаг хүн бэ? Андрюша, чиний юм мэддэггүйг чинь гайхмаар юм... Би намын гишүүн хүн, тийм үү? Англид бас зөвлөлт засаг тогтох уу? Чи толгой дохиж байх шив дээ? Манайд англиар ярьдаг намын гишүүн, орос хүн тийм олон уу? Бий нь бий, гэсэн ч цөөн шүү дээ. Тэгэхэд Английн хөрөнгөтөн, Энэтхэг хийгээд, дэлхийн бараг тал хувийг эзлээд, элдэв олон хар цагаан арьстныг дарлаж байна. Энэ чинь ямар ёс юм бэ? гэж асууя л даа. Тэнд Зөвлөлт засаг тогтоход Английн эвхамт намынхнаас олон хүн, үнэндээ тэр ангийн дайсан гэж чухам юу байдгийг сайн мэдэхгүй, бас туршлагагүйн учир тэднийг чухам яавал зохихыг мэдэхгүй болно. Тэгэхэд нь саналаараа очиж, тэднийг сургаж өгөхдөө хэлийг нь мэдэхийн учир шууд л "танайд революшьен болов уу?" "Коммунистишян уу?" гээд л ярьж гарах болно доо. 

	Тэгээд, нөхөд өө, хөрөнгөтнийг, генералуудыг бөөс шиг нухаж гар! Орост бид арван долоон онд тийм муусайн хогийг гэнэдэж дураар нь тавьж орхисон чинь харин дараа нь биднийг шөрмөсөлж эхэлсэн юм. Тэгж эндэхгүй "олрайт1" байхын тул тэднийг нухаж авцгаа гэх болно шүү дээ гээд Макар хамраа сартайлган, Размётновыг нүдээрээ ирмэж, — Юунд тэдний хэл надад хэрэгтэй болсныг ойлгов уу? Одоо би шөнөжин унтахгүй, биеийнхээ эрүүл мэндийг бүр дордуулсан ч хамаагүй гээд яралзсан жижигхэн шүдээ хавирч, — Заавал энэ хэлийг сурна. Дэлхийн эсэргүү этгээдтэй, англи хэлээр ичих эрээлэхгүй ярьдаг болно! Муусайн нохойн сүнс нь одоогоос хальж байг! Макар Нагульнов тэднийг үү, гайгүй ээ... Энгийн нэг хүнтэй адилгүй вий! Надаас өршөөл үзнэ гэж харин байхгүй бий! «Английнхаа ажилчин анги, Энэтхэгийн иргэн, бусад олон дарлагдсан үндэстний цусыг уусан уу? Тэгвэл цустай мондиуд цаашаа хараад зогс!» гэж хэлж чаддаг болбол гүйцэх нь тэр! Би хамгийн түрүүнд л ийм хэдэн үг сурна. Энэ хэдэн үгийг түгдрэлгүй хэлж сурвал болох нь тэр гэж, хоёулаа бас хагас цаг хэртэй энэ тэр гэж хүүрнэлдсээр Андрейг гарч одоход Нагульнов, нөгөө сурах бичиг рүүгээ шигдэж, уруулаа яаралгүй хөдөлгөн, тийнхүү идэвхийлэн, оролдсоноос хөлс нь дааварласан өргөн хөмсгөө зангидан шөнийн хоёр хагас хүртэл суужээ. 

	Маргааш өглөө нь эрт босож хоёр аяга сүү уугаад хамтралын адууны хашаанд очиж, 

	— Надад нэг олигтойхон морь гаргаад аль гэж агтын жижүүрээс гуйваас тун эцэж цуцахыг мэддэггүй адуу гэж нэрд гарсан унжуухан ташаатай халиун морь хөтөлж ирээд, 

	— Та хол явах уу? гэвэл, 

	— Район орно. Намайг өнөө шөнөдөө буцаж ирнэ гэсэн гэж Давыдовт хэлээрэй гээд, 

	— Дан морьтой явах уу? гэхэд, 

	— Тэгэлгүй дээ, эмээл аваад ир гэж Макар морио эмээллэж, ногтыг мултлан, урьд нэгэн цагт Титокийн хэрэглэж байсан мөнгөн хазаараар хазаарлаад, иржгэр хөнгөн дөрөөнд сурамгай дөрөөлөхөд нь халиун морин, мордонгуут ухасхийн давхиж, хаалганы тэнд бүдрээд өвдгөөрөө газар шургаж, арайхан унасангүй, дороо өндийж цааш давхин одов. 

	Щукарь өвгөн ирж явснаа замд нь хажуу тийш, 

	— Нөхөр Нагульнов, муу ёр буц! гэж хойноос нь хашхирав. 

	Макар дуугарсан ч үгүй, гацаан дундуур хатируулсаар, гол гудамжинд гарч ирвэл тосгоны зөвлөлийн тэнд хориод эмс бөөгнөн ямар нэг юм ярьж цуугилдаж байв. 

	— Хойшоо байцгаа, шаазгайнууд аа! Мориор дайруулна шүү! гэж тоглоом хийж чанга дуугарахад нь чимээгүй болж, замаас зайлаад дэргэдүүр нь өнгөрөн гарсан хойно, 

	— Хараал идсэнээрээ өөрөө л дайруулах вий дээ. Давхисаар нэг юманд орно доо! гэж ууртай сөөнгө хоолойтой хүний хэлэхийг дууллаа. 

	 

	* * *

	 

	Районы намын хорооны үүрийн товчооны хуралдаан арван нэгэн цагт эхлээд хэлэлцэх хэргийн төлөвлөгөөнд тариалангийн ажлын эхний таван хоногийн явцын тухай районы газрын хэлтсийн эрхлэгч Беглынхын илтгэл оржээ. Товчооны гишүүдээс гадна, районы хянан шалгах комиссын дарга Самохин, районы прокурор хоёр суужээ. 

	— Бусад хэрэг гэсэн зүйлд чиний тухай асуудал бий. Чи битгий яваарай гэж Нагульновт зохиолын хэлтсийн эрхлэгч Хомутов хэлээд, Беглых хагас цаг хэртэй илтгэж хурлынхан чив чимээгүй, тун анхааралтай чагнаж байв. Газар хагалж, бэлтгэх ажил хэдийгээр бэлэн болсон боловч тус районы зарим газар тариагаа тарьж эхлээгүй, зарим тосгоны зөвлөл тарих үрээ хараахан цуглуулаагүй, цэргийн хүрээ тосгонд, хамтралаас гарагсад тарих үрийн зүйлийг бараг цөмийг нь буцааж аваад Нигүрст гэдэг Ольховатад хамтралын ерөнхий хороо тарих үрээ хамтралаас гарагсдад буцаан тараасан байжээ. 

	Илтгэгч тариалангийн ажлын явц хангалтгүй байгаа шалтгааныг тодорхой яриад эцэст нь: 

	— Нөхөд өө! Тариалангийн ажил манайд яриагүй хоцорч байна. Хоцрохоор ч барахгүй, нэг байрандаа, нэгэн хөдлөхгүй цэг дээр зогсож байгаа нь хэд хэдэн тосгонд хамтралжуулах хоосон тооны хойноос хөөцөлдөгч орон нутгийн зарим ажилтны хавчлага шахалтаар хамтрал байгуулж, зарим нэг газар, та нарын мэдэж байгаагаар нагаан буу тулгаж хамтралд албаар оруулж байгаагаас болж байна. Тийм хэврэг хамтрал одоо шатаагаагүй тоосгон хэрэм шиг нурж, залхуу хойрго байдал бий болж, хамтралчин нь тариаланд гарахгүй, гаравч ханцуй шамлан ажиллахгүй байна. 

	Гэтэл районы намын хорооны нарийн бичгийн дарга галуун хүзүүт шилэн савны таглааг харандаагаар тогшиж

	— Цаг гүйцсэн шүү гэлээ. 

	— Би одоохон дууслаа, нөхөд өө! Дүгнээд хэлэхэд, районы газрын хэлтсийн мэдээгээр эхний 5 хоногийн дотор районы хэмжээгээр нийт гурван зуун наян гурван га газар тариа тариад байна гэж би нэгэнт та бүхэнд илтгэсэн билээ. Тус районы идэвхтнийг нэн даруй дайчлан, хамтралд томилон гаргах нь чухал гэж үзэж байна. Миний бодоход, хамтралаас гарах явдлыг аль болохоор зогсоож, хамтралчинд өдөр тутам учрыг тайлбарлан таниулах ажил хийж, улсаас хамтралд ямар хөнгөлөлт үзүүлэх тухай, зарим газар огт тайлбарлаагүй байгаа учраас тэр талаар тариачны сонорт өргөн хүргэхийг гол чармайлт болгохыг хамтралын захиргаа, үүрийн нарийн бичгийн дарга нарт үүрэг болгох хэрэгтэй байна. Хамтралд ямар зээллэг олгосон зэргийг одоо хүртэл олж мэдээгүй хамтралчин олон байна. Түүнээс гадна, нугалаа завхрал гаргаж, биднийг одоо хүртэл тариа тарих ажилд орох бололцоогүй болгож, төв хорооны 3 дугаар сарын 10-ны тогтоол ёсоор албан ажлаас нь халбал зохих тийм этгээдийн хэргийг даруй хянан үзэх санал тавьж байна. Тийм хүнийг цөмийг даруй хянан хэлэлцэж намын хатуу хариуцлагад татах саналтай байна. Би дууслаа гэхэд нь 

	— Беглынхын илтгэлийн талаар ярих хүн байна уу? гэж нарийн бичгийн дарга зориуд Нагульновыг тойруулан, хуралдагсдыг харав. 

	— Ярих юм ч юу байх билээ. Цөм тодорхой байна гэж товчооны нэг гишүүн, районы цагдан сэргийлэхийн дарга өдий төдий сорвитой толгойгоо хөх шир болтол нь хуссан нэгэн цэрэг хувцастай, дандаа хөлс дааварлаж явдаг чийрэг хүн хэлэв. 

	— Беглыхын дүгнэлтийг манай гаргах шийдвэрийн үндэс болгох шив дээ, яах вэ? гэж нарийн бичгийн даргын асуухад: 

	— Тэгэлгүй яах вэ! гэлцэж, 

	— Одоо Нагульновын тухай гээд царийн бичгийн дарга хурал эхэлснээс хойш Макар өөд сая нэг эвгүйхэн харж, — Дуутын жалгын намын үүрийн нарийн бичгийн дарга байхдаа энэ хүн, намын эсрэг хэд хэдэн хүнд ноцтой хэрэг үйлдсэнийг та нар мэдэж байгаа. Районы намын хорооноос зааварласаар байтал үр тариа хуримтлуулах ажилд зүүний шугам баримталж, нэг хувийн өмчит, дунд тариачныг нагаан буугаар цохиж, хамтралчныг хүйтэн байранд хорьж байсан байна. Нөхөр Самохин өөрийн биеэр Дуутын жалга орж энэ хэргийг шалгаад Нагульновыг хувьсгалт хуулийг зөрчиж намын шугамыг хортойгоор гуйвуулж байсныг илрүүлжээ. Самохинд үг хэлэх зөвшөөрөл олгоё. Нөхөр Самохин, Нагульновын гэмт хэргийн талаар илрүүлсэн зүйлээ товчоонд мэдэгд! гээд цэлхэрсэн зовхио буулгаж, амьсгаадан суув. 

	Нагульнов өглөөгүүр районы намын хороонд орж ирмэгцээ, хэргийн байдал базаахгүй болж, хөнгөн өнгөрөх бол уу гэж горьдох горьдлогогүйгээ мэджээ. Нарийн бичгийн дарга урьд урьдаас улам тоомсоргүй мэндлээд, үг ярилцахаас зайлсхийн тэр дороо районы гүйцэтгэх хорооны даргатай өөр юм ярилцаж эхэлсэн ажээ. 

	— Миний хэрэг юу бол оо бол, Корчжинский? гэж Нагульновын асуусанд, 

	— Товчоо шийдвэрлэнэ! гэж дурамжхан хариулсан байжээ. 

	Мөн бусад нь ч гэсэн Нагульновын мятархайхан харцаас зайлсхийн хөндийхөн байсан билээ. Уг хэргийг урьдаас таслан шийдсэн бололтой ганцхан цагдан сэргийлэхийн дарга Балабин, Макарыг өрөвдсөн байртай инээмсэглэн гарыг нь чанга атгаад, 

	— Нагульнов битгий ай. Буруут аа л биз, будил аа л биз, яадаг юм бэ. Бид чинь улс төрийн талаар тийм их давтуулсан улс биш дээ. Чамаас байтугай тархитай нь алддаг л юм хойно гээд голын мөлгөр чулуу шиг нүцгэн том бөөрөнхий толгойгоо сэгсэрч, бүдүүн улаан хүзүүнийхээ хөлсийг арчиж, зузаан уруулаа гаслангуй тамшаажээ. 

	Макар одоо баахан сэргэж, Балабины цусан улаан царайг ширтэн, энэ хар хүү л намайг нэвт харж, намайг ойлгож өрөвдөж байгаа хүн дээ гэж бодохоос баярлан инээмсэглэж "хатуу донгодож, нарийн бичгийн даргаас хална байх даа!" гэж бодож, Самохин руу сэтгэл түгшин харж, гэр бүл салж сарнихыг үздэггүй тэр том магнайтай жижигхэн биетэй хүнээс л хэн хэнээс ч илүү зовдог байв. 

	Самохиныг бичгийн сав уудалж нэгэн том хавтастай юм гаргахад Нагульновын зүрх рүү нэгэн хурц үзүүртэй зүү хатгах шиг болж, зүрх нь улам түргэн түг түг цохилон, толгойд нь цусан лугшиж, хоёр чамархай нь халуу оргиод, толгой нь эргэж огимоор болоод иржээ. Унахын өмнө дандаа нэг хэсэг ингэдэг юм байж. Самохиныг намуухан үг хэлж эхлэхэд, би «Энд л унах вий дээ!» гэж дотор нь палхийж суулаа. 

	Тэгтэл цаадах нь, 

	— Районы намын хороо, хянан шалгах комиссын даалгавраар би энэ хэргийг шалгалаа. Нагульновоос өөрөөс нь бас Дуутын жалгад түүний шийтгэлийг амссан хамтралчин, хувийн өмчтөнөөс асууж мэдсэн зүйл хийгээд гэрчийн этгээдийн мэдүүлгээс үндэслэн үзвэл, нөхөр Нагульнов, намын итгэлийг яриагүй биелүүлээгүйгээр барахгүй, өөрийн үйл явдлаар намд асар их хор хүргэсэн байна. Жишээ нь, Нагульнов яг хамтралжуулах үе хоёрдугаар сард айлаар явж, нагаан буу гаргаж, хамтралд орохыг албадаж байсан байна. Ийм аргаар долоон дунд тариачныг хамтралд "татан оруулсан" байна. Үүнийгээ Нагульнов ч өөрөө хүлээж байгаа юм гэхэд, Нагульнов босож, 

	— Тэд яах аргагүй цагаантан юм гэж сөөнгө дуугаар өгүүлбээс, 

	— Би чамд үг хэлэх зөвшөөрөл өгөөгүй шүү. Хурлын дотоод дүрмийг баримтлаарай гэж нарийн бичгийн дарга ширүүхэн хэлэв. 

	Самохин үргэлжилж, 

	... Тэгээд тарианы үр цуглуулах үеэр нэг хувийн өмчтөн, дунд тариачныг, хэдэн хамтралчин, тосгоны зөвлөлийн зарлагын өмнө нагаан гар буугаар ухаан алдтал нь цохисон байна. Тэр хүнийг үр тариа нэн даруй авчирч чадахгүй гэлээ гэж тэгж цохисон байна... 

	— Юутай шившиг! гэж прокурорын чанга дуугарахад Нагульновын царай хувьсхийж, алгаараа хоолойгоо арчаад дуугүй өнгөрөв. 

	— Мөн тэр шөнө Нагульнов, хуучин цагийн тойргийн сэргийлэхийн харгис дарга шиг эзэрхэг ааш гаргаж, бас гурван хамтралчныг үр тариагаа даруй эс авчрав гэж нагаан буугаар сүрдүүлэн хүйтэн байшинд шөнөжин хорьж байсан байна гэхэд нь: 

	— Би тэднийг сүрдүүлээгүй.. гэтэл, 

	— Нөхөр Нагульнов, би тэдний хэлснийг ярьж байна. Битгий дундуур нь ороод байгаач! Бас Нагульнов шаардсаар байгаад дунд тариачин Гаев гэдэг хүний хөрөнгийг хурааж цөлсөн байна. Тэр этгээдийг хөрөнгө чинээний байдлаар яагаад ч нударган баянд тооцож болохгүй байсан атал 1928 онд зарц хөлсөлж байсан гэж Нагульновын явуулгаар хөрөнгийг нь хураажээ. Тэгвэл тэр нь ямаршуу зарц байсан бэ? гэвэл, 1927 оны намар Гаевын хүү улаан цэрэгт татагдахад Гаев олон хүүхэдтэйн учир ганцаараа ажилдаа хүч хүрэхгүй байсан учраас зөвхөн тариа хураалтын үеэр мөнхүү Дуутын жалгын гацаанаас нэгэн хүүхнийг сар хөлсөлж зарсан юм байжээ. Зөвлөлтийн хууль хөлсний ажилчныг ингэж ашиглахыг буруушаагаагүй юм. Гаев зарц ядуусын хороотой гэрээ байгуулж байж тэр бүсгүйг авч зарсан бөгөөд хөлс хүчийг бүрэн олгосон нь уг баримтыг шалгаж үзэхэд илэрхий байна. Үүнээс гадна, Нагульнов, эр эмийн талаар замбараагаа алджээ. Энэ бол намын гишүүн хүнд яльгүй хэрэг биш ээ! Нагульнов эхнэрээсээ салсан байна. Энэ нь зөвхөн салсан хэрэг биш Дуутын жалгын нэг хархүүтэй явлаа гэж эхнэрээ гэр орноосоо мал нохой мэт хөөж гаргасан байна. 

	Ер нь ховын үг яриаг далимдуулан, өөрийн биеийг сул чөлөөтэй болгохын үүднээс эхнэрээ хөөж орхисон байна. Эр эмийн талаар одоо энэ хүн ямар янзтай байгааг би мэдэхгүй байна. Гэвч бүх мэдээ баримтаас үзэхэд, энэ хүн шууд завхайрах байдалд орсон нь илхэн байна. Тийм биш бол юунд эхнэрээ хөөж явуулах бил ээ? Нагульнов шөнө болгон гэртээ маш орой ирдэг, хаагуур явдгийг нь мэдэхгүй гэж түүний суудаг байшингийн эзэн эмэгтэй надад ярьж байсан билээ. Тэгвэл энэ хүн хаагуур явдаг болохыг бид мэднэ. Бид ямар хүүхэд биш, хүн, эхнэрээ хөөж орхиод зугаа цэнгэл хөөж явахдаа хаагуур явдгийг бид мэднэ ээ! Намын үүрийн арчаагүй нарийн бичгийн дарга Нагульновын богинохон хугацаанд үйлдсэн эдгээр "баатарлаг явдлыг" ... гээд Самохин ингэж яллан хэлэхдээ ёжтойхон инээвхийлээд, ― Товч тоочвол ийм байна, нөхөд өө! Энэ явдал юунд хүргэв? Ямаршуу үндэстэй гарч ирэв? гэвэл, энэ бол манай жолоодогч нөхөр Сталины суут мэргэнээр тодорхойлсон ёсоор амжилтаас толгой нь эргэсэн хэрэг биш, энэ бол шууд зүүн тийш хазайж, намын жанжин шугамд довтолсон хэрэг мөн гэж шууд хэлэх хэрэгтэй. Жишээ нь Нагульнов дунд тариачны хөрөнгийг хурааж, нагаан буу тулган хүмүүсийг хамтралд хөөж оруулснаар барахгүй, тэжээвэр шувуу, бүх бог мал, саалийн үнээг нийгэмчлэх шийдвэр гаргасан байна. Зарим нэг хамтралчны хэлж байгаагаар Нагульнов тэр хамтралд цуст Николай хааны үед ч байгаагүй тийм хатуу сахилга батыг бий болгох гэж оролдож байжээ! гэхэд нь: 

	— Шувуу, малын тухай районы намын хорооноос заавар өгөөгүй шүү гэж Нагульнов аяархан хэлээд бүр босож салганан чичрэх зүүн гараа элгэндээ нааж яг зогстол, 

	— Тийм биш, уучлаарай чи! гэж нарийн бичгийн дарга унтууцаж, — Районы намын хороо зааварласан. Мангуу толгойн бурууг эрүүл рүү чихэх хэрэг огт байхгүй. Артелийн дүрэм гэж бий. Чи ямар түүний учрыг олохгүй нялх хүүхэд биш дээ! гэхэд нь Самохин үргэлжилж, 

	... Дуутын жалгын хамтралд өөрийн шүүмжлэлийг хавчиж, Нагульнов хатуу дэглэм тогтоож, хэнийг ч үг хэлүүлдэггүй байна. Тайлбарлан таниулах ажил зохиохын оронд тариачныг зандчин, газар дэвсэлж, буу зэвсгээр айлгадаг байна. Ийм учраас, Дуутын жалга дахь Сталины нэрэмжит хамтралд түмэн будилаан гарч, одоо тэнд хамтралаас үй олноороо гарч тариаландаа дөнгөж сая орсон бөгөөд ажлаа давж дийлэх нь тодорхойгүй байна. Манай агуу их бүтээн байгуулалтад тотгор бологч зүсэн зүйлийн оппортунист, элдвийн өгөрсөн этгээдээс намыг ариун байлгах үүрэгтэй, районы хянан шалгах комисс Нагульновын талаар өөрийн дүгнэлтийг хийх нь дамжиггүй гэтэл, 

	— Гүйцэв үү? гэж нарийн бичгийн дарга асуув. 

	— Гүйцлээ гэхэд, 

	— Нагульновт үг хэлэх зөвшөөрөл олголоо. Яаж байж ийм байдалд хүрснээ яриг! Нагульнов яриарай гэхэд нь: Самохин сүүлийн үгийг сонсоод Макарын дотор оволзон байсан айхавтар уур нь гэнэт алга болж юу ч болж салахыгаа мэдэхгүй эмээх сэтгэл төрж ирлээ. «Эд надаар яах гээд байна? Ингэж болдог юм уу? Намайг харлуулах нь ээ!» гэж агшин зуур уймарч, ширээнээ ойртон очвоос, Самохины үг хэлж байхад бодож суусан заналтайяа эсэргүүцэх гэсэн хэдэн үг нь цөм мартагджээ. Тархи толгой нь хоосон болж, хэлчихмээр нэг л аятайхан үг орж ирэхгүй, нэг л хачин болчихжээ. Тэгээд, 

	— Нөхөд өө! Би хувьсгал эхэлсэн цагаас... намд. Би улаан цэрэгт байсаан... гэж эхэлтэл, нарийн бичгийн дарга тэсэлгүй дундуур нь орж, 

	— Түүнийг чинь бид цөм мэднэ. Ажил хэргийн тухайгаа ярь гэв. 

	— Би бүх фронтод цагаантантай байлдаж... нэгдүгээр морин армид ч... надад одон өгсөн юм... гэтэл, 

	— Чи ажил хэргийн тухай яриач! гэхэд

	— Энэ ажил хэрэг биш юм уу? гээд үзэхэд нь 

	— Нагульнов, чи битгий сайрх! Одоо тэр гавьяа шагналаа дурдах явдалгүй гэж гүйцэтгэх хорооны дарга таслан өгүүлэв. 

	— Энэ нөхөр үг хэлэг л дээ! Тануус яагаад хориод байгаа юм? гэж Балабины зэвүүцэн хашхирахад нь бөв бөөрөнхий нүцгэн толгойн нь гялаан зулай агшин зуур хөв хөх болоод ирлээ. 

	— Товчхон шиг яриг! гэж дуу гарахад Нагульнов зүүн гараараа элгээ тэвэрсэн хэвээрээ зогсох бөгөөд баруун гараараа аргаж хатсан хоолойгоо аяархан барьж царай нь хувхай цагаан, арай ядан үргэлжлэн хэлсэн нь: 

	— Би ярья л даа. Би ямар дайсан биш. Юунд намайг ингэж байна вэ? Би цэрэгт байхдаа шархдаж... Касторнойн тэнд болсон байлдаанд их бууны сумны дэлбэрэхэд дайруулсан хүн... гээд дуу нь тасарч, хөхөрч омголтсон уруул нь өмөлзөв. 

	Балабин дороо ухасхийж, нэгэн аяга ус хийгээд Макарт өгөхдөө, өөдөөс нь харсангүй. 

	Корчжинский, Нагульновын харцтай тулгарснаа шалавхан өөр тийш харав. Аягатай ус барьсан Нагульновын гар салганан чичирсээр хачин нам чимээгүй болж гагцхүү Макарын эрүү чичирч шүд нь шилэн аяганы ирмэгт цохих чимээ тодхон дуулдаж байв. 

	— Чи битгий сандар! Зүгээр ярь гэж Балабин өрөвдөн хэлж, Корчжинский ярвайж, өрөвдөх сэтгэл агшин зуур төрсөн боловч биеэ барив. 

	Нагульнов намд байх нь хортой болохоор зөвхөн ажлаас нь халаад зогсохгүй, намаас хөөх хэрэгтэй юм гэж хатуу бодсон юм байж. Түүний саналыг Балабинаас бусад нь цөм зүйтэй гэж үзсэн байжээ. 

	Макар аягатай усыг нэгмөсөн тонгойлгож, амьсгаа аваад, 

	— Самохины хэлснийг би хүлээж байна. Миний тийм хэрэг хийсэн нь үнэн. Тэгэхдээ намдаа хар буруу санаж хийсэн юм огт байхгүй. Самохин худлаа хэлж байна. Намайг шалиг самуун гэж ёстой уяаны нохой шиг худлаа хуцаж байна. Тэрийг санаанаасаа зохиожээ. Би эмсээс хөндий явдаг, тэдэнтэй тэгж байх зав ч алга... гэхэд нь: 

	— Тэгээд чи эхнэрээ хөөчихсөн юм уу? гэж зохиолын хэлтсийн эрхлэгч Хомутов ёжтойхон асуув. 

	— Тийм ээ, тэгсэн юм гэж Макар үнэн голоосоо хариулаад, — Энэ бүгдийг би л хийсэн... тэгэхдээ хувьсгалын тусын тул хийсэн юм сан... Алдаж эндсэн байж болно... Би мэдэхгүй байна. Та нар бол надаас илүү эрдэмтэй, сургууль дугуйланд явсан улс. Би өөрийн бурууг өмөөрөхгүй. Яаж л шийтгэвэл шийтгэ! Харин нэг зүйлийг ойлгоосой гэж хүсэж байна, гээд бас л амьсгал нь давхцаад, үгээ хагас дутуу хэлэх тул хэсэг дуугүй зогссоноо, — Надад намд хар буруу санах юм юу ч байхгүй гэдгийг нөхөд ойлгож үзээрэй. Банник бол намыг доромжлоод тарианыхаа үрийг гахайд хаяж өгөх гэхээр нь би зодсон нь үнэн... гэхэд Самохин хажуугаас нь даажин хийж: 

	— Уухай, ярь ярь гэв. 

	— Юу болсныг нь ярина. Тэр Банникийг алж орхиогүйдээ одоо болтол амаа барьдаг юм. Өөр хэлэх юм алга гэхэд нь Корчжинский суудал дээрээ нуруугаа тэнийлгэн, сандал нь ёолох шиг дуу гарав. Энэ сэтгэл зовуурьтай хэргийг шалав дуусгах гэж яарна. 

	— За нөхөд өө! Хэргийн байдал цөм тодорхой болж Нагульнов ч буруугаа хүлээж байна. Зарим жижиг зүйлийн талаар биеэ цагаатгах, мултрах санаатай юм хэлж байгаа боловч тэр нь нээрээ л тийм байна гэж хүний санаанд арай л орохгүй байна. Гэм зэмд орсон аливаа хүн хэргийн бурууг өөрөөсөө зайлуулж, хариуцлагыг бусдад хүлээлгэх гэж оролддог юм. 

	Хамтралын хөдөлгөөнд намын шугамыг хортойгоор гуйвуулж, гишүүн хүн байж ахуй байдлын талаар зангаа хувилгасан Нагульновыг намын эгнээнээс зайлуулбал зохино гэж би үзэж байна. Нагульновын урьдын гавьяаг одоо харж үзэх явдалгүй, тэр бол нэгэнт өнгөрсөн үе мөн. Бусдад сургамж болгохын үүднээс энийг шийтгэх л хэрэгтэй. Намын нэрийг гутаах, зүүн баруун тийш нь хэлбийлгэхийг оролдогч хүн болгоныг бид хайр найргүй цохино. Нагульнов мэтийн иймэрхүү этгээдэд хагас хугас арга хэмжээ авсан болоод өнгөрч хэрхэвч болохгүй. Бид үүний толгойг илсээр удаж байна. Ноднин бас тариалангийн нөхөрлөлийн хоршоо байгуулах үеэр Нагульновыг зүүний нугалаа гаргахад нь би сануулж хэлсээн. Хүний үгэнд ордоггүй хүн хар толгой руугаа шааг! За санал авъя. Нагульновыг намаас хөөе гэсэн нь гараа өрөг! Зөвхөн товчооны гишүүд л гар өргөнө шүү. Дөрвөн хүн өргөх шив. Нөхөр Балабин чи татгалзаж байна уу? гэхэд, Балабин тасхийтэл ширээ алгадан, санчгийн нь судас гүрэлзэн, 

	— Би татгалзахаар барахгүй, шууд эсэргүүцэж байна. Энэ бол үндсээрээ буруу шийдвэр байна гэв. 

	— Чи саналаа тусгай тавьж болно шүү гэж Корчжинскийн хүйтнээр өгүүлэхэд, 

	— Үгүй, одоо хэлье л дээ гээд, 

	— Одоо оройтжээ, нөхөр Балабин! Нагульновыг намаас хөөх тухай шийдвэрийг олонхын саналаар батлаад байна гэхэд нь: 

	— Энэ бол хүнд, түшмэлийн аргаар хандаж байгаа хэрэг! Өршөөгөөрэй, би зүгээр өнгөрүүлэхгүй шүү. Мужийн намын хороонд бичнэ. Намын хуучин гишүүн, улаан тугийн одонтой хүнийг хөөнө гэнэ ээ? Өөр авах арга хэмжээ байхгүй юм шиг, та нар чинь мангуурч байна уу? гэхэд, 

	— Арга хэмжээ бий үгүйн тухай маргах явдалгүй. Нэгэнт санал авсан хойно! гэтэл, 

	— Тийм санал өгсөн хүнийг намалдаг руу нь цохивол таарна! гэж Балабины дуу нь чахарч, бүдүүн хүзүү нь хуруу л хүрвэл хага үсэрмээр чинэрчээ. 

	— Намалдгийг нь нээх тухайгаа аядаарай гэж зохиолын хэлтсийн эрхлэгч Хомутов ёозгүй царай гарган, — Бид чамайг ч гэсэн сахилга журамтай байлгаж чадна. Энэ бол районы цагдан сэргийлэх газар биш, намын хороо байна гэхэд, 

	— Чамтай чамгүй мэдэж байна! Тануус яагаад намайг үг хэлүүлэхгүй байгаа бил ээ? гэхэд, 

	— Яагаад гэвэл одоо нэгэнт өнгөрчээ гэж би үзэж байна! гэж Корчжинский бас Балабин шиг байдгаараа улайж түшлэгтэй суудлаас зууран, — Би энд районы намын хорооны нарийн бичгийн даргын хувьд чиний үг хэлэх эрхийг хасаж байна. Дуртай бол гадаа гараад ярь гэж, районы гүйцэтгэх хорооны дарга: 

	— Балабин, чи битгий дүрэлзээд бай л даа! Уурлах хэрэг юу байна? Саналаа мужийн намын хороонд бич энд нэгэнт өнгөрсөн хойно нударга далайгаад яах юм гээд нам дуугаар нэг юм хэлж, Балабины цэрэг цамцны ханцуйнаас хөтлөн буланд аваачив. Тэр үед Балабинтай хэрэлдсэндээ хорссон Корчжинский, хавдангир зовхины дороос очин мэт гялалзах нүдээрээ Макарыг ууртайяа ширвэн харж, шууд занаж: 

	— Ямар ч яриа алга, Нагульнов! товчооны шийдвэрээр чи манай эгнээнээс хөөгдөх нь тэр! Чам шиг юм намд хэрэг байхгүй. Намынхаа батлахыг нааш нь өг гэж улаан шар үстэй гарынхаа алгаар ширээ дэлсэв.

	Нагульновын царай үхсэн хүнийх шиг болж, хамаг бие нь салганаж, 

	— Би намынхаа батлахыг өгөхгүй гэж хэлэх нь бараг дуулдсангүй. 

	— Авна даа гэхийг Балабин сонсоод буланд гүйцэтгэх хорооны даргатай юм ярьж байснаа больж, 

	— Нагульнов оо, мужийн намын хороонд оч! гэж хашхираад үүд тасхийтэл хаяж гарч одлоо. 

	— Намын батлахыг би чамд өгөхгүй гэж Макарын дуу нь чангарч дахин хэлэхэд нь магнай, хацарт нь алгуурхан цус бууж, — Би намд бас хэрэгтэй хүн. Би намгүй бол амьд явж чадахгүй. Харин чамд захирагдахгүй. Батлах минь миний өвөрт одоо байна... чи авах гээд үз л дээ! ...Багалзуурыг чинь тас шахаж орхино шүү гэв. 

	— Базаахгүй хэрэг үүсэх нь ээ! гэж прокурор толгой сэгсэрч, — Чи ядахдаа битгий уйлж унжиж, унаж дусаж байгаарай гэв. 

	Макар түүний үгийг анхаарсангүй, Корчжинскийг харсан хэвээрээ бодож ярих шиг болж аяархан хэлсэн нь: 

	— Намгүй бол би хаачих юм бэ? Яах юм? Үгүй бол намынхаа батлахыг өгөхгүй! Би бүх насаа... насаа зориулсан юм... гээд гэнэт хөөрхийлөлтэй, аргаа баран самгардаж хоцроод утга холбоогүй гүнгэнэж, 

	— Тэгснээс, чи намайг нэг мөсөн л... эдэнд тушаагаад... цааш нь харуулчих... хэрэг алга... миний амьд явсны ч хэрэг алга, амьдын тооноос ч хасаж орхи... Бор нохой хуцдаг цагтаа хэрэг болж байсан, хөгшрөөд ирэхлээр хөөж зайлуулах болж гэдэг бол оо шив... гээд Макарын царай манцар баг шиг хөдөлгөөнгүй болж, зөвхөн уруул нь чичгэнэн, сүүлчийн энэ хэдэн үг хэлэхийн хэрд том болсноосоо хойш анх удаа цорхиртол уйлж гарав. Нулимс нь хацрыг дагаж, ойрдоо хусаагүй сахлыг нь ширүүн ёзоорт тээглэн тогтосхийснээ улам бүр урсаж энгэр дээр нь хар толбо болон тогтов. 

	— За боль, боль, нулимс чинь ч тус болохгүй, нөхөр минь гэж нарийн бичгийн дарга зэвүүцэн ярвайваас, 

	— Чи, миний нөхөр биш! Чи бол хүйтэн хөх чоно! Тануус цөм хорт могой! Хамаг юмыг хар хүчээр тас атгаж суучхаад, далан хэл дэлгэж сурч дээ! Хомутов чи юунд янхан шиг шүдээ ярзайлгав?.. Миний нулимсанд бах чинь ханаж байна уу? Чи муу хорин нэгэн онд Фоминыг дээрэмчидтэйгээ манай мужаар уулгалж явахад, мужийн намын хороонд ирснээ санаж байна уу? Санаанд чинь байна уу? Гичийний сүүл ээ? Чи намынхаа батлахыг буцааж өгөөд, би ер нь хөдөөгийн айл болох минь гэж хэлж байснаа санаж байна уу?.. Чи Фоминоос айж, батлахаа өгчхөөд... Сүүлд нь чулууны завсраар шургадаг нялцгай хорхой шиг намд шургалж орсноо мэдэж байна уу?.. Одоо харин миний эсрэг саналаа өгнө өө! Намайг үхлийн зовлон эдэллээ гэж бах чинь ханаж байна уу? гэхэд, 

	— За боль доо, Нагульнов! Чи битгий бахираад бай! Бидэнд бас хэлэлцэх ондоо асуудал байна гэж хээнцэр гоё бор царайтай Хомутов тас хар сахлаараа инээдээ далдалсан хэвээр найрамдуу янзтай ажиггүй хэлэв. 

	— Та нартай ч болилоо л доо. Харин үнэн мөнөө олно доо. Төв хороонд очно гэхэд нь, 

	— Мөн - мөн, оч оч! Тэнд юм бүгдийг дор нь шийдвэрлээд өгнө. Чамайг лав хэдийн хүлээж байгаа байх гээд Хомутов инээмсэглэв. 

	Макар үүд рүү гэлдэрсээр гарахдаа хатавч мөргөж ёолон, уур хилэн бадарсандаа тэнхээ нь тасарч, ухаан мэдээгүй явж, гадаа хаалганы тэнд морио тайлж аваад хүрээ тосгоны зах хүртэл хөтлөн явснаа ер огт мэдсэнгүй. Хэзээ хойно сая сэхээ орж мордох гээд чадсангүй. Дөрөөгөө дөрөөлөх гэж дөрвөн удаа хөлөө тавьсан боловч согтуу юм шиг гуйвж, эмээлийн бүүргийг алдаж байхад нь захын нэг жижиг байшингийн хаяаны манаасан дээр хөгшин атал овоо дориун өвгөн сууж байснаа Макарын мориндоо мордох гэж ядаж байхыг үнгэгдсэн хасаг цэрэг малгайн саравч доогуур сүрхий ажиглаж байснаа өхөөрдөн инээмсэглэж, 

	— Сайхан эр байна даа! Нар ийм дээр байхад хөлөө ч даахгүй болчих гэж, юу болоод ийм эрт балгаж орхио юм бол? Өнөөдөр балгадаг баярын өдөр юм уу? гэхэд, айлын нь хүн хашааны цаанаас, 

	— Балгадаг баярын өдөр байлгүй яах вэ, Федот гуай. Өнөөдөр чинь архины пүүсээс согтуу майдар эргэдэг өдөр гэхэд өвгөн инээмсэглэж, 

	— За, тийм байх даа! Сархдыг дийлдэг сайн эр гэж байдаггүй юм шүү! Эмээлээсээ дүүжигнэж байгааг нь хараач! Тогтож үз, хасаг жаал аа! гэж дуугарсанд Макар шүд зуун савхин гутлын хоншоор дөрөөнд хүрэв үү үгүй юү, эмээл дээрээ нисэх мэт үсрэн мордоод өгөх нь тэр. 

	
XXXIII бүлэг

	Тэр өглөө Эргийн гацааны хамтралын хорин гурван хөсөг Дуутын тосгонд иржээ. Ногтоо үүрээд, гүүгээ эрж явсан Банник, тэдэнтэй салхин тээрмийн тэнд дайралдаж хээр явсан түрүүчийн хөсөгтэй зэрэгцэн, 

	— За хасаг иргэн, сайн явж байна уу? гэхэд нь, оготор сүүлт морины жолоо барьж явсан хар сахалтай лут хасаг эр 

	— Сайн явж байна гээд, 

	— Хаанаас явж байна? гэхэд нь: 

	— Эргийн айлаас гэж, 

	— Танайхны морь яагаад мухар сүүлтэй болчхов оо? Юунд тануус ингэж огдойлгочхов? гэхэд, 

	— Дррр, зогс! Онголзсон золиг! Сүүлээ хяргуулаад бас дэвхэцнэ ээ... яагаад сүүлгүй болчихсон юм гэж асуув уу, чи? Санд тушааж өгөх гэж хяргасан юм. Хотын эмс ялаа батгана үргээж байх биз дээ... буянтай нөхөр минь, тамхи байна уу? татуулаач, бид тамхиар таг болчхоод явна гэж тэрэгнээс үсрэн бууж ирэхэд нь сүүлийн хөсөг цөм зогслоо. Тэдэнтэй ярьж дэмий ч юм болов уу даа гэж Банник дотроо харамсаж, бас таван хүн тамхи ороохоор сонины цаас урсаар ирж явахыг хараад хавтагатай тамхиа дурамжхан гаргаж, 

	— Намайг тамхигүй болгох нь ээ дээ гэж харамлаж хэлэв. 

	— Одоо хамтрал болсон, мэднэ биз дээ? Юм бүхэн нийтийн байх ёстой гэж нөгөө хар сахалт шууд өгүүлж Банникийн хатуу ногоон тамхинаас өөрийн юм шиг овойтол чимхэж аваад тамхи татацгаах зуур Банник хавтагаа эгүүлэн авч, шалбуур өмднийхөө уутанд шалавхан далд хийгээд, бараг угаар нь авчих шахсан морины сүүлийг хайрлан харж, инээмсэглэн зогсож байв. Цусанд шунахай хаврын хар батгана морины хөлстэй цавь, тоногтоо үрэгдэж халцарсан хүзүүн дээр нь шавааралдаад морьд заяанаасаа сурчихсан болохоор сүүлээ шарваж ялаа үргээхийг оролдох боловч, ганц ч хялгасгүй, муухай гэгчийн мухар гол нь яаж ч чадахгүй ийш тийш дэмий моодгонох бүлгээ. 

	— Эд сүүлээрээ хааш нь заагаад байгаа юм бэ гэж Банникийн хортойгоор шоглон асуухад, 

	— Цөм хамтрал руу заагаад байгаа юм. Танай энд сүүлийг нь тайраагүй юу? гэхэд нь, 

	— Тайрсан л даа, тэгэхдээ дөнгөж хоёрхон төө тайрсан шүү хэмээвээс;

	— Манай зөвлөлийн дарга ингэж хяргуулаад шагнал авсан гэнэ билээ. Хамаг зовлон нь моринд л тусч байх шив. За хөдөлье. Тамхи татуулсанд чинь баярлалаа! Тамхи татаад сэтгэл амарлаа. Замдаа тамхигүй зовлоо шүү гэхэд нь, 

	— Тануус хаа хүрэх улс вэ? гэтэл, 

	— Дуутын жалга орж явна гэж, 

	— Манай энд ирж байгаа юм байна. Ямар хэргээр яваав дээ? гэхэд, 

	— Тарианы үр авах гэж яваа гэтэл, 

	— Үгүй... энэ чинь яалаа гэж тэр вэ? гэхэд, 

	— Танай эндээс дөрвөн зуун гучин пүү тарианы үр ав гэж районоос тушаал ирсэн юм аа. За явъя гэхэд Банник, 

	— Би ингэнэ гэж мэдсэн юм аа! гэж хашхираад ногтоороо далласаар гацаа руу гүйжээ. 

	Эргийн гацааны хөсөг хамтралын захиргаанд хүрэхээс өмнө, Эргийнхэн тарианы үр авахаар иржээ гэж гацааны нэгэн дундуурын хүн хэдийн мэдсэн нь Банник хөл эцэхийг бодохгүй, айл дамжин харайлгасаар зар тавьжээ. 

	Анхандаа авгай хүүхнүүд гудамжинд бөөгнөж, бужигналдан, үргээсэн олон ятуу шиг шаагилдаж эхлээд

	— Яадаг билээ, тариаг маань авах нь! 

	— Тарих юмгүй болно доо! 

	— Хайран тариа минь! 

	— Хамтралын агуулахад хийх хэрэггүй гэж сайн хүн хэлээд байсан юм даа! 

	— Эрчүүл бидний үгэнд орсон болоосой! 

	— Тариагаа битгий өгөөрэй гэж эрэгтэйчүүдэд очиж хэлэх хэрэгтэй байна. 

	— Бид ч гэсэн өгөхгүй л дээ! Та минь, агуулах руу очъё! мод шийдэм бариад, хаалганы цоожинд ойртуулахгүй байхгүй юу гэлцэв. 

	Удалгүй хасаг эрс гарч ирээд бас л иймэрхүү юм ярилцаж, хаалга гудамж дамжсаар тав гурваараа бөөгнөрсөөр олон хүн болж агуулах тийш зүглэж байх тэр үед Давыдов, районы газар тариалангийн эвлэлийн захиргааны даргаас Эргийн гацааныхны авчирсан албан бичиг үзэж байв. Тэр бичигт Лупетовын бичсэн нь: 

	"Нөхөр Давыдов, танай тэнд тариа бэлтгэлээс тээвэрлээгүй үлдсэн 73 центнер улаан буудай бий! Тэр улаан буудайг "бүгд 73 центнер тарих үрийн зүйл хүрэлцэхгүй байгаа Эргийн хамтралд өгнө үү. Энэ асуудлыг улсын тариа бэлтгэлийн контортой ярилцсан юм" гэжээ. 

	Давыдов бичгийг үзээд тариа олгох гэж тушаагаад Эргийнхэн хамтралын захиргааны хашаанаас агуулахад очтол, хамтралын агуулахын дэргэд гудамжинд олон хүн үймэлдэж, хоёр зуугаад авгай хүүхнүүд, эрчүүл өнөөх хөсөг тойрон: 

	— Хаачих нь вэ? 

	— Манай тариа руу явж байна уу? Та нарыг ямар золиг явуулав? 

	— Эргээд яв!

	— Өгөхгүй гэж дор дороо шуугилдав. 

	Демка Ушаков, Давыдов руу харайлгаж Давыдов гүйсээр ирж: 

	— Та минь, юу болж байна? Та нар яагаад цуглачхав? хэмээвээс, 

	— Чи яагаад бидний тариаг Эргийнхэнд өгч байгаа юм? Бид тэдэнд өгөх гэж хураасан юм уу? 

	— Давыдов чамд хэн тийм эрх олгосон юм? 

	— Бид юугаа тарих юм? гэж тал талаас нь хашхиралдав. 

	Давыдов ойрын нэг агуулахын довжоон дээр гарч, районы газар тариалангийн эвлэлийн тушаалаар, тарих үр биш, тариа бэлтгэлээс үлдсэн тариаг өгч байгаа учрыг аятайхан тайлбарлаад, 

	— Нөхөд та нар битгий зов, манай тариа бүхлээрээ бий. Тануус ингэж хийх юмгүй холхиж, самар цөмж байхаар тариаланд гарцгаа. Бригадын дарга нар, ажилд гараагүй хүнийг бүртгэнэ гэж мэдээрэй! Ажилд гарахгүй хүнийг торгоно гэхэд нь, нэг хэсэг хасгууд тархаж Давыдовын хэлсэн үгэнд сэтгэл тайвширсан олон хүн тарианы газар тийш одов. Нярав, Эргийнхэнд тариа олгож гаргаж эхлээд Давыдов ч хамтралын захиргаа руу яваад өглөө. 

	Гэтэл агуулахын дэргэд сахиж зогссоор байсан авгай хүүхнүүд хагас цаг хэртэй болоод дахиад л шуугилдаж эхлэв. 

	Яков Лукич өдөөж хэд хэдэн хасагт сэм шивнэн: 

	— Давыдов худлаа хэлж байгаа юм! Тарих үр аваачиж байна шүү, хамтрал ч яах вэ, тэртэй тэргүй тариа тарих болно. Хувийн өмчтөний тарих үрийг Эргийн хамтралд өгч байгаа нь энэ дээ гэж бүр нэрмэжээ. 

	Авгай хүүхнүүд тэрийг сонсоод үймэлдэж, Банник, Дуугүй Демид, Донецков өвгөн бас гучаад хасаг эрс ярилцаж байгаад, тариа хэмжиж байгаа газар очиж;

	— Тариагаа өгөхгүй! гэж бүгдийн өмнөөс Донецков хэлэв. 

	— Чамаас асуугаагүй шүү! гэж Демка Ушаковын хариулахад хэрүүл үүсэж, Эргийнхэн Демкийн талд ороод, Банникийн нөгөө тамхилдаг хар сахалт хасаг, тэргэн дээрээ гарч, таван минут хэртэй муухай хараал тавьж байснаа, 

	— Тануус яагаад засгийн тушаал зөрчнө вэ? Биднийг муу хэлж яах нь вэ? Бид дөчин мод газраас энэ яаралтай цагаар ирж байхад, та нар сангийн тариаг харамлана аа. Дотоодыг хамгаалах газар татагдахаа хүсэв үү? Та нар шиг муусайн нохдыг, Соловкид шоронд суулгавал таарна! Өвсөн дээр хэвтээ нохой шиг, өөрсдөө цуслахгүй, өөр бусдад өгөхгүй яасан улс вэ? Ер нь тануус яагаад тариаландаа гардаггүй улс вэ? Ажил хийдэггүй баярын өдөр юм уу?.. гэхэд нь, 

	— Чамд ямар хамаатай юм бэ? Сахал чинь загатнаад байна уу? Зулгаагаад өгнө шүү! Минутын хэрэг! гэж Бесхлебнов бархирч, бага Аким ханцуй шамлан дайрав. 

	Эргийн тосгоны эрүүндээ сахалтай тэр хасаг эр, тэргэн дээрээс үсрэн бууж, хуучин хүрэн цамцныхаа ханцуйг ч шуусан юмгүй, Акимын урдаас очиж эрүүн дундуур нь аваад л тавьчихсан чинь, Аким гэдрэг үсрэн ар нуруугаараа хүнийг түлхэлсээр, салхин тээрмийн сэнсэн гишгүүр шиг гараа сарвалзуулсаар хоёр гэрийн буурины хэртэй хол үсрэн ойчив. 

	Дуутын жалгад ойрын үед болоогүй зодоон болж, Эргийнхнийг сүрхий айхавтар занчсанд цус нөжөө гоожуулан, шуудайтай тариагаа хаяж ум хумгүй тэргэндээ үсрэн гараад, морьдоо гуядан бархиран сандрах авгай хүүхнүүдийн дундуур шувт харайлган одов. 

	Тэгээд Дуутын жалгад бөөн үймээн дэгдэж Демка Ушаковаас тарианы үр бүхий агуулахын түлхүүрийг авах гэж оролдсон боловч Демка түүнийг хэдийн мэдээд тэр зодоон болж байх хооронд хамтралын захиргаанд гүйн очиж, 

	— Түлхүүрээ яах бил ээ? Манайхан Эргийнхнийг балбаж байна одоо бидэнд хүрэх бололтой гэхэд, Давыдов, 

	— Түлхүүрээ надад аль! гэж тайван өгүүлээд, авч өвөртөө хийгээд агуулах тийш очвол авгай хүүхнүүд, Андрей Размётновыг хэдийн тосгоны зөвлөлөөс чирч гаргаад, 

	— Цуглаан нээж аль! гэж шаардан бархирцгаахад нь Размётнов, 

	— Авгай нар аа, эгч, эхчүүд минь ээ! Одоо цуглаан хийх хэрэг алга! Түүний оронд тариагаа таривал дээр байна. Та нарт яагаад цуглаан хийх хэрэгтэй болов оо? Цуглаан хийх гэдэг чинь цэргүүдийн үг шүү! Тэгж ярихын урьдаар гурван жил окопт суух хэрэгтэй. Дайнд явж, бөөс хуурсандаа баригдсан хойно сая цуглаан хийх тухай ярьдаг юм гэж авгай хүүхнүүдийг сэнхрүүлэх гэж оролдсон боловч үгэнд нь орсонгүй, шалбуур өмд, ханцуй, цамцны хормойноос нь зуурч, сургуулийн байшин руу чирэхдээ, 

	— Окопт суухыг хүсэхгүй э? 

	— Дайнд явахыг хүсэхгүй ээ! 

	— Цуглаан нээ, эс тэгвэл бид өөрсдөө нээнэ! 

	— Болдоггүй юм гэж чи нохой худлаа хэлж байна. Чи чинь дарга хүн шүү! Чамд бол болно гэж хашхиралдсанд;

	Андрей, тэднийг түлхлэн, чихээ дарж, шуугианыг нь дарж чанга хашхирахыг хичээн, 

	— Дуу, хар мамууд! Хойшоо бай! Ямар юмаар тануус цуглаан хийх гээд байгаа юм? гэж гууглаваас, 

	— Тарианы тухай цуглаан хийнэ! Тарианы талаар та нартай ярина даа! гэж шуугилдахад нь: 

	... Размётнов сүүлдээ аргагүй болж: 

	— Хурал нээсэнд тооцлоо гэв. 

	— Тэгвэл би үг хэлье гэж бэлэвсэн авгай завхай Екатерин шаардаж, 

	— За ярь, чөтгөр долоомор! гэхэд, 

	— Чи битгий чөтгөр шулам гээд бай, дарга аа! Чөтгөрийг чинь үзүүлчихнэ шүү... Тануус хэний зөвшөөрөлтэй, бидний тариа будааг үрж байгаа бил ээ? Хэн, ямар учраас Эргийнхэнд өг гэсэн бэ? гээд завхай Екатерин ташаагаа тулан хазайж хариу хэлэхийг хүлээж байв. 

	Андрей, салдаггүй ялаа үргээж байгаа юм шиг гараа сэгсэрч: 

	— Нөхөр Давыдов, та нарт учрыг сайтар тайлбарласан даа. Би энэ хурлыг ийм шал дэмий юмны төлөө нээсэн биш, бас тэгээд гээд Андрей амьсгаадан, — Эрхэм иргэд ээ, бид цугаараа зурамд явах хэрэгтэй байна... гэж аргалах гээд залилж чадсангүй. 

	— Үхсэний чинь зурам! 

	— Зурамд явахтай мантай! 

	— Тариа будааг маань аль! 

	— Бас тэгж донгосно оо, зараанд хатгуулмар! Зурамд явна гэнэ шүү! Тарианы тухай хэн ярих юм? гэхэд нь, 

	— Тарианы тухай ярих юм алга! гэтэл, 

	— А, тийм вий! Тариа будааг маань буцааж аль! гэцгээв. 

	Завхай Екатерин тэргүүнтэй авгай хүүхнүүд тайз руу улам давшин ойртсоор Андрей тайзны голын нүхний төмөр бүрхүүлийн дэргэд зогсож, хүүхнүүд рүү инээвхийлэн харах боловч талын цэцэг адил эрээлжлэн харагдах авгай хүүхний алчуурын дээгүүр, цаанаас түлхэлсээр байгаа хасаг эрчүүлийн царай аймшигтай сүртэй харагдах тул дотроо сэтгэл түгшиж байлаа. 

	— Чи өвөл зунгүй савхин гуталтай явдаг, тэгэхэд бидэнд бойтог цойлдох юм олдохгүй байна! 

	— Комиссар болж л дээ! 

	Саяхан Марины хар хүний шалбуур өмд өмсөөд гүйж байгаагүй бил үү? 

	— Цадаж л дээ, царай муут. 

	Хүүхнүүдээ наадахыгаа шалдалж орхи! гэж ам амандаа хашхиралдах нь, эмх замбараагүй зэрэг зэрэг буу буудах шиг ажээ. Хорь гучаад авгай хүүхнүүд яг тайзны дэргэд шахцалдан хашхиралдах тул Андрей дуугүй болгох гэж хэчнээн ядсан боловч хоолой нь хүрсэнгүй. 

	— Гутлыг нь тайлаад авчих! Хүүхнүүд ээ, алив зэрэг гэж араас хүн хашхирахтай зэрэг, олон гар сарвасхийж Андрейн зүүн хөлөөс шүүрэн авлаа. Андрей нөгөө тайзны голын нүхний бүрхүүлээс зуурч ууртаа царай нь хувхай цайжээ. Авгай нар гутлаас нь чангаасаар байгаад сугалан, ар тийш чулуудаж орхисонд олон хүн цааш цааш нь дамжуулан шидэж, уван цуван муухай инээлдсээр тээр хол араас эрэгтэйчүүд улам өөгшүүлэн, 

	— Шалдалж орхи! 

	— Галипээ өмдгүй явж байг! 

	— Нөгөө гутлыг нь чангаа!.. 

	— Хүүхнүүд ээ, хөдлөөрэй! Бодон гахай шиг дарж унагаад ав! гэцгээв. 

	Тэгтэл нөгөө хөлийн нь гутлыг тайлан авмагц, Андрей жийргээ сэгсэрч орхиод: 

	— Бас жийрэг хэрэгтэй юү? Нэг нь авч юм арчихгүй юу! гэв. 

	Тэр завсар тайз руу хэдэн залуу хүү ойртож нэг нь зангийн хүү болох дарвагар уруултай, айхавтар өндөр нуруутай, хувийн өмчит Ефим Трубачев, хүүхнүүдийг түлхэлсээр тайз руу ойртож ирээд: 

	— Бидэнд чиний хөлийн жийрэг хэрэггүй. Харин дарга минь, энэ шалбуур өмдийг чинь тайлж авна даа гэж инээмсэглэн, аахилсаар;

	— Бидэнд одоо л өмд хэрэгтэй байна. Нударган баячуудын хувцсанд хувь хүрч чадаагүй ядуучууд шалдан явж байна шүү гэж арай залуу, арай бага биетэй боловч харахад бядгүй мөртөө нөгөөдүүлийгээ толгойлдог бололтой бас нэг залуу хүү учирлан хэлэв. 

	Дымок гэдэг тэр залуу бол тун ховор тохиолдох буржгар үстэй залуу байлаа. Өнгө гялалзсан аржгар үсэндээ насаараа сам хүргээгүй бололтой, хуучин хасаг цэргийн саравчтай малгайн дороос сэгсийсэн даахь үс сөглийж явдаг тэр Дымокийн эцэг нь Германы дайнд алуулж, эх нь хижгээр үхсэн билээ. Дымок авга эгчийн асрамжид өсөж, хар багаасаа айлын ногооны хашаанаас өргөст хэмх, гашуун манжин, айлын цэцэрлэгээс интоор, алим хулгай хийж, гуаны газраас шуудай шуудайгаар тарвас үүрдгийн дээр эрийн цээнд хүрээд тосгоны хүүхнүүдийг садарлан бузарлаж тэр талаар туйлын муу нэрд гарсан хүн байжээ. Тийм ч учраас Дуутын жалгынхан насанд хүрсэн охин хүүхэдтэй эхчүүл, жижигхэн боловч харцага шиг жавхайсан барааг нь сэтгэл төвшин харж чаддаггүй, үзэгдэхтэй нь зэрэг нулимж, 

	— Цэхийсэн чөтгөр ирж явна. Золбин эр нохой шиг гацаагаар тэнэж хүүхэн эргүүлэх гэж яваа даа гээд, охиноо чи юунд тэр зүг нүдээ бүлтийлгээд хараад байсан юм? Чи яагаад цонхон дээр сүүдгэнээд байна вэ? Тэгж байж хүүхэдтэй болчхов, ална шүү. Муу гичий, аргал хормойлоод ирэхгүй юү, тэгээд үнээгээ хар гэж шивгэнэн хэлдэг байжээ. 

	Тэгэхэд Дымок, уранхай бойтогтой хөлөөрөө муур шиг гэтэж, хашаа байшингийн ёроолоор аяархан исгэрэн, туяа татан сөрвийсөн сормуусныхаа доогуур, айлын хашаа цонх руу ажиглан явах агаад хаа нэг газар хүүхний алчуур цухуйж харагдвал, харахад дорой залхуу мөртөө харцага шиг түргэн эргэж, цайлгар нүд нь махчин шувууны нүд шиг догшин шинжгүй, харин ч туйлын эелдэг янаг харцтай болоод яг тэр үедээ нүд нь хүртэл өнгөө хувилж, зуны тэнгэр шиг тунгалаг цэнхэр харагддаг ажээ. «Фектюшка! номин хөх цэцэг минь би өнөө шөнө харанхуй болохтой зэрэг ирнэ шүү. Чи хаагуур унтах вэ?» гээд «за чи битгий солиороод бай!» гээд хавьтуулахгүй янзтай хүүхний зугтаахад далд учрыг мэдсэн шинжтэй хойноос нь маасганан инээсээр хоцордог байж. Наран жаргахтай зэрэг нийтийн агуулахын дэргэд сууж найз сэтэрхий Тимофейн өгүүлсэн баян хуур дарж байгаад цэцэрлэг, модны дотор бараа тасарч, хүмүүс ярилцах, мал мөөрөх дуун тасармагц яаралгүй гэлдэрсээр Фектюшкин рүү зүглэж, торгон орой нь уйтгартайяа шивгэнэх тоорой модон дээгүүр, нам тайван нойрсох гацаан дээгүүр тэргэл саран Дымок шиг гав ганцаар алгуур мандах бүлгээ. 

	Дымок бас бүсгүйчүүлийг эргүүлээд зогсохгүй зодоонд их дуртай тул зодоон болсон газар Дымок заавал байдаг байжээ. Анхандаа гараа ардаа хүчээр барьж толгойгоо бөхийлгөн харж байснаа өвдгөөрөө чичирч, хамаг бие нь салганан биеэ барьж тэсэж чадалгүй тэр зодоонд орж нүдэлддэг тул, хорин нас хүрэхдээ л тэн хагас шүдээ мулт цохиулчихсан байв. Бүсгүйчүүлээр оролдож, бусдын хэрүүлд оролцлоо гэж цус нөжөө садартал зодуулсан удаа түүнд олон бий. Тэгээд ханиалгаж цусаар нулимж тэгээд нэг сар хэртэй, дандаа уйлж унжиж байдаг авга эгчийндээ ханзан зуухан дээр нь хэвтэж байгаад дахиад л сэхэж босоод оройн наадмаар үзэгддэг байж. Тэгэхдээ Дымокийн цэнхэрдүү нүд нь улам ч цогтой гялалзан, баян хуураа дарахдаа уруул нь улам ч түргэн хөдөлдөг бөгөөд гагцхүү хоолой нь сөөж, хуучирч навсайгаад хий алддаг болсон баян хуур шиг сул болсон байдаг ажээ. 

	Дымокийн амин голд нь ороход бэрх, муур шиг амь бөхтэй байжээ. Дүрсгүйтсэний учир, түймэр тавьсны учир залуучуудын гишүүнээс ч хөөж шийтгэжээ. Зодоо хийгээд болохгүй болохоор нь Андрей Размётнов түүнийг олон удаа барьж тосгоны зөвлөлийн гадаа саравчинд хонуулдаг ч байв. Эл учраас Дымок аль хэдийнээс Размётновт туйлын их хорсож явсан агаад одоо нэг хариугаа авах цаг болжээ гэж тайз өөд авирч гарсан нь энэ ажгуу. 

	Дымок, Размётновт тулж очоод бүжиг хийж байгаа юм шиг өвдгөөрөө салганан, 

	— Шалбуур өмдөө тайлаад аль! гэж хашхирав. 

	Хүүхнүүд тайзан дээр багтахгүй шахцалдаж дахин Андрейг үргэлж гинж шиг зайгүй тойрчээ. 

	— Би зөвлөлийн дарга хүн! Намайг доромжилж байгаа чинь Зөвлөлт засгийг доромжилж байгаа хэрэг! Зайлцгаа! Тариагаа эргүүлж авахыг би зөвшөөрөхгүй Хурал хаасныг мэдэгдье гэж чанга хашхирахад нь 

	— Тэгвэл, өөрснөө авна даа! 

	— Ха-ха хурал хаалаа гэнэ шүү! 

	— Нээнэ дээ! 

	— Давыдов дээр очиж бас тэвдүүлнэ шүү, түүнийг! 

	— Алив цугаараа захиргаан дээр очъё! 

	— Размётновыг барьж байгаарай! 

	— Цохиод ав, хүүхээд!.. 

	— Энийг юуг нь царайчилдаг юм?! 

	— Наадах чинь Сталиныг эсэргүүцэж байна. 

	— Шоронд суулгачих! гэж бархиралдав. 

	Нэг хүүхэн тэргүүлэгчдийн ширээний улаан сатин бүтээлэг авч, Андрейн араас толгой дээгүүр нь бүтээв. Андрейг тэр бэх, тоосны үнэр ханхлах бүтээлгийг авах гэж оролдож байх хооронд Дымок, элэг рүү нь шаагаад авав. 

	Андрей толгойгоо ил гаргаад өвдсөндөө тэсгэлгүй хорсон уурлаж, амьсгаадсаар өврөөс нагаан буу гаргасанд авгай хүүхнүүд чарлалдан зайлав. Дымок, Ефим Трубачев, тайзан дээр байсан бас хоёр хасаг эр гарыг нь шүүрэн авч бууг нь булаагаад, 

	— Хүн буудах нь байна шүү! Ёстой муу нохой байна даа! гэж Трубачев, Размётновын ганц ч сумгүй хоосон бууг толгой дээрээ өргөж баярласандаа бархирав. 

	Агуулахын тэнд бөөн орь дуу болж байгааг Давыдов сонсоод өөрийн эрхгүй аяархан алхав. Эрэгтэйчүүдийн баргиа дуун дотроос нэгэн эмэгтэйн "Ёо-ё-ё" гэж часхийтэл орилох нь тодхон сонстож намар орой болсон хойно ангийн мөр олж сүрэг нохойн хамт явахдаа хор нь буцалсандаа улангасан улин хуцах гичий нохойн дуу шиг онц содон сонстож байв. 

	«Хоёрдугаар бригадад хүн явуулахгүй бол энэ тариаг тараагаад авчих вий» гэж бодоод нөгөө тариа хийсэн агуулахын түлхүүрийг аваачиж нууя гэж шийдээд Давыдов хамтралын захиргаа руу буцаж очвол хаалганы дэргэд Демка Ушаков аргаа барсан юм зогсож байв. 

	— Нөхөр Давыдов, би нуугдлаа. Түлхүүр аль гэж баллах нь байна гэхэд нь: 

	— Өөрөө мэд. Найденов бий юү? гээд, 

	— Байхгүй, хоёрдугаар бригад дээр бий! гэхэд нь 

	— Энд хоёрдугаар бригадаас хүн байна уу? гээд, 

	— Кондрат Майданников бий гэхэд, 

	— Хаана байна? Тэр энд юу хийж яваа юм? гээд, 

	— Тарих үр авах гэж ирсэн юм. Өөрөө тэр ирж явна гэтэл, Майданников яаран гүйж, холоос ташуураар даллан, 

	— Андрей Размётновыг нийтээрээ баривчилж байшингийн доод зооринд хорьчхоод агуулах руу явцгааж байна. Нөхөр Давыдов чи нуугд, тэгэхгүй бол нүгэлтэй юм болох вий... Улс бүр галзуурчээ! гэж хашхирсаар ирэв. 

	— Би нуугдахгүй! Солиоров уу чи? Май, энэ түлхүүр аваад, бригад руу одоо харайлга. Арван таван морьтой хүн, одоо нааш нь давхиул гэж Любишкинд хэл хүргэ. Энд... бөөн үймээн болж байгааг хар аа биз дээ. Районд мэдэгдэж сандраах явдалгүй, үүгээрээ нам болгоно. Чи юугаар ирсэн бэ? гэхэд нь, 

	— Морин тэргээр хэмээвээс, 

	— Нэг морийг нь мулталж, зайдан мордоод нисгэчих! гээд, 

	— Нүд цавчихын зуур нислээ! гээд Майданников түлхүүрийг өвөртөлж гудамж руу гүйж одов. 

	Давыдовыг яаралгүй алхалсаар агуулахад хүрч ирвээс, нөгөө бөөн улс Давыдовын ирэхийг хүлээж чимээгээ жаахан намдав. "Муу дайсан ирж явна!" гэж зааж нэг эм хүн хэнээтэй юм шиг хашхирч Давыдовыг яаралгүй алхлан, тэднийг харсаар байтал зогсож, салхины уруу харж тамхиа асаахад, 

	— Нааш ир, нааш ир! Тамхи татах чинь гайгүй хожимдохгүй.

	— Үхсэн хойноо ханатлаа татаарай! 

	— Түлхүүр авчрав уу, үгүй юү? 

	— Авчраа биз! Гэмээ мэдэж байгаа биз дээ?! гэж холоос хашхирцгааж байв. 

	Давыдов халаасандаа гараа хийж, утаа баагиулсаар очив. Нэг л маадгар тайван байдалтай байхад нь Давыдовын талд байсан зарим нь, энэ дийлнэ гэдгээ мэдээд ингэж байгаа байх гэж бодож, зарим нь тийм хэгжүүн байхад нь галзуурах шахаж төмөр дээвэр дээр мөндөр бууж байгаа мэт зэрэг зэрэг: 

	— Түлхүүрээ аль!

	— Хамтралаа тараа! 

	— Эндээс зайл! Чамайг хэн ир гэж гуйсан юм бэ? 

	— Үр тариа аль! 

	— Биднийг яагаад тариа тариулахгүй гэж байгаа юм? гэж бархиралдав. 

	Зөөлөн салхинд эмсийн алчуурын үзүүр хийсэж, агуулахын дээврийн зэгс сүржигнээд, хээр талын зүгээс эвэрсэн газрын чийг, шинэхэн ногооны сайхан үнэр анхилж, тоорой модны гөлөглөж байгаа нахианаас гойд сайхан үнэр ханхалж, үг хэлэхэд нь уруул нь наалдаж тагнайдаа хэлээ хүргэхэд нь зөгийн бал амтагдах шиг санагдан: 

	— Нөхөд, та нар яахлаараа Зөвлөлт засагт захирагдахаа байчихдаг улс вэ? Эргийн хамтралд ямар учраас тариа өгөөгүй бил ээ? Хаврын тариалангийн кампанит ажлыг тасалсан гэж шүүхийн өмнө хариуцна гэж бодохгүй байна уу? Тэр ч лаваар мөн! Хариуцах болно доо! Зөвлөлт засаг тануусын энэ хэргийг зүгээр өнгөрүүлэхгүй байх аа! гэхэд, 

	— Чиний тэр Зөвлөлт засаг чинь манай энд хэдийн хоригдоод сууж байна. Одоо зооринд сууж байгаа мэдээрэй! гэж хувийн өмчтөн Добродеев Мирон гэдэг жижигхэн балтгар хасаг эр Размётновыг баривчилсан гэж битүүхэн мэдэгдэж хариулаад, хүн тэр үгэнд нь инээлдэж, Банник урагш гарч ууртай гэгчийн, 

	— Та нарын энд цэцэрхэж байгааг Зөвлөлт засаг хийгээгүй! Макар та хоёрынх шиг тийм Зөвлөлт засагт бид захирагдахгүй ээ! Тариачинд тарих тариа өгөхгүй байдаг чинь ямар ёс вэ?! Тэр ч яаж байгаа хэрэг вэ? Намын бодлогыг гуйвуулж байгаа хэрэг! гэж хашхирваас, 

	— Чиний тариа тарихыг хориглов уу? гэхэд, 

	— Хориглоогүй яаж байгаа юм бэ? гээд, 

	— Чи хамтралын агуулахад тарианы үр хийсэн үү? гэтэл, 

	— За, хийсэн гээд, 

	— Хийснээ буцаагаад авсан биз дээ? гэхэд

	— За, авсан, тэгээд? гэтэл, 

	— Харин тэгээд хэн чамд тариа тариулахгүй гэсэн юм? Чи үхсэнээ хийж энүүгээр сүүдгэнээд байгаа юм? гэхэд нь Банник, цочирдон ангалзсанаа, арга олж, 

	— Би өөртөө санаа зовоогүй хамтралаас гараад тариагаа буцааж авч чадаагүй, эд хөрөнгөө эргүүлэн олж авч чадаагүй энэ олны төлөө өрөвдөж байна. Бас тэгээд надад ямар газар олгож өгсөн бил ээ? Яагаад хамгийн хол газар олгосон бэ? гэхэд нь, 

	— Яв гэм! гэж Давыдов тэссэнгүй хөөж, — Чамтай сүүлээр ярина, тэр лаваар мөн! Чи хамтралын хэрэгт битгий хошуу дүрээд бай, муу хошууг чинь тастаад хаячихна шүү! Чи бас өднө өө! Яв гэж байна шүү чамайг! гэхэд Банник аман дотроо занасаар зайлаад, оронд нь хүүхнүүд зэрэг зэрэг давшлан Давыдовоор үг хэлүүлэхгүй цөм нэгэн зэрэг шаагилдав. Давыдов Любишкиныг бригадынхантай ирэх хүртэл нь ингэж тэгж аргацааж ийш тийшээ харваас, Марина Пояркова ханцуйгаа хоёр тохойдоо хүртэл шамлан, лут чийрэг гараа зөрүүлэн элгээ тэврээд, хоёр үзүүр нь бараг нийлсэн тас хар хөмсгөө аймшигтай зангидан авгай хүүхнүүдтэй нэг юм ярьж, нүдний харц нь үзэн ядах байдалтай бөгөөд дэргэд нь Яков Лукич зогсоод, болж гэсэн янзтай инээмсэглэн, дуугүй Демидэд нэг юм шивгэнэж харагджээ. Байя гэж бодсон боловч, хүүхнүүд тойрчхоод тархи эргэмээр хашхиралдахад эрэгтэйчүүд тэднийг талархан дуугүй зогсоцгоож байв. 

	— Түлхүүр аль! Иймээ тиймээгүй өгөөд орхи! Дуулж байна уу? гэж нэг хүүхэн Давыдовын мөрөн дээрээс шүүрэн аваад өмдний нь халаасанд гараа хийхтэй зэрэг хар хүчээрээ түлхэж орхисон чинь, тээр тэнд тас гэдрэгээ харан ойчоод: 

	— Хүүе, аллаа! Аллаа! Эвий та минь, авраач! гэж байдгаараа орилоход, ард зогсож байсан нэг хүн, 

	— Энэ юү болж байгаа нь энэ бил ээ? Зодоон болох гэж байгаа нь энэ үү? Цаадхынхаа хамраас цус садгадтал түлхээд орхи гэж хоолойгоо чичрүүлэн нарийн дуу гаргаж хашхирав. 

	Давыдовыг нөгөө ойчсон хүүхнийг өргөж босгох гэтэл, хүүхнүүд малгайг нь авч хаяад нүүр ам, нуруу руу нь хэд хэд шааж нудран, гараас нь барьцгааж нуруун дээр нь үсрэн наалдсан хүүхнийг Давыдов мөрөөрөө сэгсрэн хаятал, цөм шаагилдан зуурч цамцыг нь урж, халаасыг нь урвуулж

	— Энэнд түлхүүр алга! 

	— Түлхүүр хаа байна? 

	— Өгөөд орхи! Цоожийг нь эвдэнэ шүү! гэж бархиралдав. 

	Мишка Игнатенкийн эх нэг лантайсан чавганц нусаа татсаар Давыдовын дэргэд ирж, учиргүй муухай харааж, 

	— Түй! Буруу намын мам! гэж нүүр лүү нь нулимав. 

	Давыдовын царай хувьсхийж, гараа тавиулах гэж байдаг тэнхээгээр ноцолдсон боловч чадсангүй. Бас эрэгтэйчүүд тэдэнд нэмэр болж байгаа бололтой, сүрхий бядтай хуруу тохойноос нь бахиар хавчиж байгаа юм шиг чимхэв. Байдал бүр ч айхавтар болж, тэнд байгаа хүмүүсээс туслах хүн алга гэж мэдээд, тийнхүү тавиулах гэж ноцолдохоо болиод, өөрөөр аргалах гэж шийдээд, 

	— Түлхүүр надад байхгүй, та минь түлхүүр... гэснээ баахан түгдэрч, — Түлхүүр над байдаггүй юм гэж хэлэх гэснээ, тэгж хэлэхээр, энэ олон улс Демка Ушаковыг эрж, лав олох болно. Тэгэхлээр Демкийг зүгээр орхихгүй, заавал алах байх. Ер нь «түлхүүр миний гэрт бий» гэж хэлээд, худлаа эрсэн хүн болж байгаад алга болж гэе. Тэр хооронд Любишкин амжиж ирэх биз. Намайг арай алахгүй байлгүй. За эд яадаг юм бэ!» гэж бодоод, хацрын шалбархайгаас гоожсон цусыг мөрөөрөө арчаад: 

	— Түлхүүр миний гэрт бий, та нарт яасан ч өгөхгүй. Цоож эвдвэл та нар хамгийн хатуу хариуцах болно гэж мэдээрэй, тэр лаваар мөн гэтэл, 

	— Биднийг дагуулаад яв! Тэр түлхүүрийг чинь бид өөрсдөө олж авна! гэж Игнатенкийн эх шаардаж маш уурсан, үрчгэр хоёр хацар, хамар дээрх мэнгэ нь хүртэл салганан чичирч үрчгэр нүүрийн нь хөлс цутгажээ. Хамгийн түрүүнд яв гэж түлхээд, Давыдовыг гэрийн зүг дуртайяа гэлдрэхэд нь 

	— Түлхүүр нээрэн гэрт чинь бий юм биз дээ? Самуурч болно шүү дээ? гэж Банникийн эхнэр Авдотья мухарлан асуулаа. 

	— Бий, бий, авгай! гэж Давыдов, инээдээ мэдэгдэхгүй гэж толгойгоо бөхийлгөв. 

	Дөрвөн эм, Давыдовын гараас барьж нэг нь том мод барьж араас нь дагаж, нэг талд нь Игнатенкийн чавганц эр хүн шиг алхан, нөгөө талд нь эмс хэд хэдээрээ бөөгнөн дагаж, эрэгтэйчүүд нь түлхүүр авчрахыг хүлээж, агуулахын тэнд үлдэв. 

	— Гар тавчих, авгай! Би зугтаахгүй гэж Давыдовын гуйхад, 

	— Яаж мэдэх вэ, чамайг гээд

	— Хаанаас даа! гэхэд

	— Чамайг бариад явбал сэтгэл амар! гэлцлээ. 

	Давыдовын гэрт хүрч, бургасан хаалга, сүлжмэл хашааг унагаж, хашаан дотор бөөгнөн зогсоод, 

	— Ороод аваад ир! Авчрахгүй бол эрэгтэйчүүдийг дуудаж, хүзүүг чинь дор нь мушгиулж, орхино шүү гэцгээв. 

	— Ай авгай нар аа! Тануус Зөвлөлт засгийг амархан мартжээ. Тануусыг зүгээр өнгөрөөхгүй дээ! гэхэд: 

	— Одоо дүүрсэн хэрэг, тэр хамаагүй. Тариа тарихгүй байгаад намар турж үхсэн, одоо ялд орсон хоёр адилхан. За чи яв, яв гэхэд нь, Давыдов өрөөндөө орж, өнөөдүүл нь хойноос нь харж байгааг мэдээд, их л хичээж эрж байгаа дүр үзүүлж байв. Чемодантай юмаа урвуулж, ширээн дээрх бүх цаас номоо сэгсчин, орон доогуур, мурий хөлтэй ширээн доогуур шургаж үзэв... Тэгээд байшингийн үүдний шатан дээр гарч ирээд: 

	— Түлхүүр алга! гэхэд нь,

	— Яачихдаг юм бэ? гэж шалгаасанд;

	— Нагульновт бий байх гээд, 

	— Тэр чинь явчихсан шүү! гэхэд, 

	— Яах вэ! Өөрөө явсан ч түлхүүрээ орхиж болно шүү дээ. Орхисон байх аа! Бид өнөөдөр хоёрдугаар бригадад тариа гаргаж өгөх ёстой байсан юм даг гэхэд нь, Давыдовыг Нагульновынд дагуулж, замдаа зодсоор явсан бөгөөд анхандаа аяархан, түлхэж харааж байсан бол, сүүлдээ тоглоом хийгээд, дооглоод байхаар л сүрхий ширүүхэн зодох болж, 

	— Эрхмүүд ээ! Хайрт хүүхнүүд ээ! Та нар ядахдаа модоор битгий цохиоч! гэж ойр хавийн эмсийг чимхлэн гүйж, хар хүчээр инээмсэглэн тонгойж явахад нь, түгдийсэн өргөн ханхар нуруун дээр нь хайр найргүй буулгах тул дал мөрөө хөдөлгөн янцаглаж, хэдийгээр өвдөх боловч бас л тоглоом хийж, 

	— Эмгэн эх ээ! Үхэж хэвтэж чи бас зодоон хийнэ ээ! Би чамайг ганцхан цохиод үзэх үү? гэхэд нь, 

	— Өвдөхийг мэддэггүй, ямар чулуу шиг амьтан бэ? гэж Донецковын бага охин Настёнка уйлагнан харааж, Давыдовын нуруу руу жижигхэн боловч бядтай чанга гараараа нүдэж, — Зодсоор гар хөндүүр болчихлоо, тэгэхэд яадаг ч үгүй, ямар амьтан бэ? гэж явлаа. 

	— Модоор битгий цохиоч! гэж Давыдов харин ганцхан удаа шүд зууж, үнэнээсээ хэлээд, нэг хүүхний барьж явсан хуурай бургасан гараас булаан авч, өвдгөөрөө хуга татаж хаяв. 

	Давыдовын өрөөсөн чихийг цус гартал шалба цохиод, ам хамрыг нь няц цохиж орхисон боловч хавдаж хоцорсон уруулаараа инээмсэглэн онгорхой үүдэн шүдээ цухалзуулах онцын хортой занчих эмсийг нь аяархан аяархан түлхсээр явав. Үүнд ялангуяа Игнатенкийн чавганц хамар дээрх овгор ашгаа ууртайяа чичгэнүүлэн хамгийн айхавтар зодож, өвдтөл өвдтөл дэлсэж, дандаа дух цох чамархайнд нь хүрэхийг оролдохдоо бусдыгаа бодвол ясан хэдрэг хуруугаа зангидан ар талын нь ёрдгор хатуугаар нэлээн жинтэй дэлсэх ажээ. Нусаа татаж, бусдыгаа түлхлэн урд нь гараад сөөнгө дуугаар: 

	— «Алив, би нүүр лүү нь нүүр лүү нь нэг цохиод авъя гэж бөндгөнөн гүйж байхад нь цохихоос нь зайлангуут, дотроо их л хорсон, чи тэгж л байгаарай, золигийн цүдгэр, муу мэлхий, Любишкины бараа харагдмагц чамайг даа, эргэтэл чинь цохичихъё!» гэж занаж явтал, өнөөх Любишкины бараа ч алга, Нагульновынд очоод, Давыдовын хамт өөрснөө орж байдаг юмыг нь онгичиж, ном, бичиг цаас, дотуур хувцсыг нь тарааж хаяад бас байшингийн эзэн авгайнд эрсэн боловч яахан олох билээ. 

	Давыдовыг үүдний шатан дээр түлхэж гаргаад: 

	— Түлхүүр чинь хаа байна? Ална шүү! гэхэд Давыдов агуулахын тэнд олны дунд аж ахуйн эрхлэгчийн тавланхан инээж байсныг санаад, 

	— Островновт бий гэлээ. 

	— Худлаа! Би бас үзсэн юм! Чамд байх ёстой гэж хэлж байна билээ гэцгээв. 

	Давыдов сүртэй бондойж хавдсан хамраас барьж үзээд муухан инээмсэглэж;

	— Эмэгтэйчүүд ээ! Та нар намайг шал дэмий зоджээ... Түлхүүр захиргаанд миний ширээнд байгаа юм байна. Би одоо сая саналаа гэлээ. 

	— За чи битгий тоглоом хийгээд бай! гэж агуулахын тэндээс сая ирсэн завхай Екатерин чарлаж, 

	— Юуны чинь тоглоом? Намайг аваад яв л даа. Битгий зодоорой, гуйя! гээд үүдний шатан дээрээс бууж уур хүрэхийн хажуугаар ам цангах гэдэг жигтэйхэн байжээ. 

	Урьд нь хүнд зодуулж явсан боловч, эмэгтэйчүүдэд анх удаа зодуулж байгаа болохоор дотор нь нэг л эвгүй байж. «Ойчихгүй л юм сан, тэгвэл ямар сайн байх вэ. Улангасаж, хүнийг үхтэл тоншчихож магадгүй. Тэгвэл адгийн муугаар үхэх нь тэр!» гэж бодож, гацааны цаад гүвээ тийш горьдолтой хартал морины түвэргээнд замын тоос хөдөлж байгаа бол уу ч гэсэн алга, бөөн морьтой хүн айсуй бол уу ч гэсэн алга. Алс тэнгэрийн хаяанд харагдах довцог толгой хүртэл бүртийх юмгүй ажээ. Гацааны гудамжинд ч хүн амьтан харагдахгүй тэнд цуглаж, олон хүний шуугилдах дуун дүнгэнэн дуулдах бүлгээ. 

	Хамтралын захиргаа хүртэл Давыдовыг бүр ч айхавтар нүдсэн тул арай ядан хөл дээрээ тогтож явав. Тоглоом хийх ч чадалгүй болж, тэгшхэн газар боловч бүдчин толгойгоо улам бүр дарж, царай цонхийлгон: 

	— Боль л доо! Алах нь байна... толгой руу битгий цохь л доо!.. надад түлхүүр байхгүй. Шөнө болтол ч хамаагүй, чирээд л бай, түлхүүр байхгүй шүү! Байсан ч өгөхгүй гэж аяархан гуйж хэлэхэд нь, 

	— Уухай! Шөнө болтол гэнэ ээ?! гэж уур хүрсэн эмс гууглалдаж, тамирдаж хоцорсон Давыдовын тал талаас нь хувалз шиг наалдаж, урж дэлсэж, зарим нь хорссондоо хазаж ч байв. 

	Давыдов ерөнхий хорооны хашааны тэнд хүрээд зам дээр суучхаад зотон даавуу цамц нь цус нөж болж, хот маягийн богинохон өмд нь өвдгөөрөө тас үсрээд, дэлгэсэн захны цаанаас шивээ зурагтай хүрэн бор хэнхдэг цухуйжээ. Шуухинан амьсгалж, байдал нэн өрөвдөлтэй болсон авч Игнатенкийн чавганц;

	— Яваарай, нохойн гөлөг! гэж зандчин хөлөө дэвсэж байлаа. 

	Тэгэхэд нь хачин тунгалаг болсон нүдээрээ ийшээ тийшээ хараад гэнэт царгиа хоолойгоор: 

	— Муухай ноход, та нарын төлөө хичээж байхад, та нар намайг алах гэж байх!.. Муу золигууд! Түлхүүрээ танууст өгөхгүй мэдэв үү? Өгөхгүй нь лаваар мөн! Дуулав уу? гэтэл нэг бүсгүй гүйн ирж, 

	— Наадахаа орхи! Эрчүүл цоожийг нь эвдээд, тариагаа хувааж авч байна гэж бархирав. 

	Олон эмс захиргааны тэнд Давыдовыг орхиод агуулах руу гүйцгээв. 

	Давыдов арайхийж босоод хашаанд орж, хөнөгтэй бүлээдсэн ус, үүдний шатан дээр авчирч ууж ууж, үлдсэнийг толгой дээрээ асгаж, хүзүү толгойны цусыг угаагаад хэц дээр тохоотой байсан нэмнээгээр арчиж босго дээр сууваас, 

	— «Алив, би нүүр лүү нь, нүүр лүү нь нэг цохиод авъя гэж бөндгөнөн гүйж байхад нь цохихоос нь зайлангуут, дотроо их л хорсон, чи тэгж л байгаарай, золигийн цүдгэр, муу мэлхий, Любишкины бараа харагдмагц чамайг даа, эргэтэл чинь цохичихъё!» гэж занаж явтал, өнөөх Любишкины бараа л алга, Нагульновынд очоод, Давыдовын хамт өөрснөө орж байдаг юмыг нь онгичиж, ном, бичиг цаас, дотуур хувцсыг нь тарааж хаяад бас байшингийн эзэн авгайнд эрсэн боловч яахан олох билээ. 

	Давыдовыг үүдний шатан дээр түлхэж гаргаад: 

	— Түлхүүр чинь хаа байна? Ална шүү! гэхэд Давыдов агуулахын тэнд олны дунд аж ахуйн эрхлэгчийн тавланхан инээж байсныг санаад, 

	— Островновт бий гэлээ. 

	— Худлаа! Би бас үзсэн юм! Чамд байх ёстой гэж хэлж байна билээ гэцгээв. 

	Давыдов сүртэй бондойж хавдсан хамраас барьж үзээд муухан инээмсэглэж;

	— Эмэгтэйчүүд ээ! Та нар намайг шал дэмий зоджээ... Түлхүүр захиргаанд миний ширээнд байгаа юм байна. Би одоо сая саналаа гэлээ. 

	— За чи битгий тоглоом хийгээд бай! гэж агуулахын тэндээс сая ирсэн завхай Екатерин чарлаж, 

	— Юуны чинь тоглоом? Намайг аваад яв л даа. Битгий зодоорой, гуйя! гээд үүдний шатан дээрээс бууж уур хүрэхийн хажуугаар ам цангах гэдэг жигтэйхэн байжээ. Урьд нь хүнд зодуулж явсан боловч, эмэгтэйчүүдэд анх удаа зодуулж байгаа болохоор дотор нь нэг л эвгүй байж. «Ойчихгүй л юм сан, тэгвэл ямар сайн байх вэ. Улангасаж хүнийг үхтэл тоншчихож магадгүй. Тэгвэл адгийн муугаар үхэх нь тэр!» гэж бодож, гацааны цаад гүвээ тийш горьдолтой хартал морины түвэргээнд замын тоос хөдөлж байгаа бол уу ч гэсэн алга, бөөн морьтой хүн айсуй бол уу ч гэсэн алга. Алс тэнгэрийн хаяанд харагдах довцог толгой, хүртэл бүртийх юмгүй ажээ. Гацааны гудамжинд ч хүн тустай юм даа, нээрээ шүү! Энэ хөл үймээн өнгөртөл хоёулаа нуугдаж орхиё! Ганцаараа айгаад байх юм аа. Юуны төлөө бүү мэд, дэмий амиа алдах ямар сайн байх вэ. Та дуулж байна уу? Тэр олон эмс, зөгий шиг дүнгэнэж байна шүү. Амыг нь таглаж орхих юм сан! Нагульновыг дэлсчихсэн шиг байна. Унаж явсан морь нь энэ давхиад ирсэн шүү дээ. Өглөө унаад Хүрээ тосгон орох гэж мордоход нь хаалганд бүдрэхэд нь би бүр: «Буц Макар аа, муу ёр боллоо» гэж хэлсэн байхгүй юү. Тэр ер юм мэддэг хүний үгэнд хэзээ орж байсан бил ээ дээ? Насаараа үгүй шүү дээ! Өөрийнхөөрөө зүтгэсээр байгаад одоо алуулчих нь энэ! Буцсан бол, амьд гарах байсан байлгүй яах вэ? гэхэд нь: 

	— Одоо гэртээ ирсэн байж магадгүй биш үү? гэж гайхасхийн асууваас. 

	— Гэртээ гэнэ ээ? Тэгвэл яагаад морь нь ганцаараа энд ирж, улай үзсэн юм шиг хамраа тачигнуулаад байх юм бэ? Би тийм ёр болдгийг нэлээн сайн мэднэ. Мэдээжийн хэрэг: Районоос давхиад иртэл нь агуулахын тэнд тариа сүйтгэж байхаар түргэн зантай хүн болохоор хатуу үг хэлээд алуулсан хэрэг... гэхэд нь Давыдов дуугарсангүй. Агуулахын тэнд олон хүн шуугилдсаар, морин тэрэг хяхнаж, хасаг тэрэгний дугуй хяхнах чимээ гарсаар байв. 

	«Тариагаа гэр гэртээ зөөж байх шиг байна. Макар нээрэн яасан бол? Хүнд алагдлаа гэж үү? Очиж үзнэ» гэж бодоод босоход нь Щукарь өвгөн цуг өвсөн дотор орж нуугдах нь гэж бодоод: 

	— Явъя явъя, нүглээс зайлъя! Байсаар байтал, нэг золиг нь энүүгээр үзэгдэж та бид хоёрыг харж орхивол голыг маань тас самнаж мэднэ. Тийм юманд манайхан мэргэн шүү! Өвсний агуулахад тун гоё доо. Өвсний сайхан үнэр сэтгэл сэргэм ханхлаад, ер хоол хүнстэй бол сар ч хэвтээд баймаар, ганц муу ухна л намайг сүйдлэх шахсан шүү. Золигийн хорлон сүйтгэгчийг үхтэл нь зодох юм сан... Эмс хамтралыг баллаж, тариа будааны төлөө таныг зодох чимээ сонсоод «за, ингээд л муу Щукарь өвгөний түмэн хилсээр амь алдах цаг нэг ирлээ дээ» гэж бодлоо шүү! Нөхөр Давыдов, та бид хоёр л хувьсгал болсон өдрөөс хойш нэг мөрийн хөтөлбөрөөр явж, Дуутын жалгад хамтрал зохиож, Титокийн хөрөнгийг хурааж байсныг эмс нэгд нэггүй мэдэх юм чинь! Цаадуул чинь, хэнийг хамгийн түрүүн алах вэ? гэвэл мэдээжийн хэрэг, та бид хоёрыг л ална даа. «Уг нь би хэрэг базаахгүй боллоо. Нуугдахгүй бол горьгүй боллоо. Давыдовыг алж орхиод, намайг олоод нухчихвал нөхөр Давыдовын алагдсан тухай хожим мөрдөн байцаагчид хэн мэдүүлэх бил ээ?» гэж бодоод ганцхан ухасхийгээд өвсөн дотор орж толгойгоо битүүлээд, ширүүн амьсгалахаас ч айж байтал нэг юм өвс өөд авирч, тоосонд найтаалгаж байх шиг. Тэгэхээр нь «Ээ, эвий халаг! Намайг эрж байгаагаас зайлаагүй, миний улаан амийг эрж яваа нь энэ!» гэж бодон хэвттэл өвсөн дээгүүр авирсаар, гишгэлсээр байгаад миний гэдэс тушаа гишгэж гарав. Дуугүй хэвтээд л байлаа. Айсан гэдэг чинь сүнс золтой л хальчих гээд л зайлах газаргүй, хэвтээд л байхаас өөр яах вэ?! Тэгсэн нүүр дээр нэг юм гишгэдэг байна шүү. Дүүрсэн хэрэг, гараа явуулаад л орхисон, нэг их үстэй туурай баригдав. Энэ ч юү бил ээ? гэж хуйхны үс арзасхийгээд, үстэй туурай атгасандаа чөтгөр буг гэж бодоод биеийн минь арьс махнаасаа хөндийрөх шиг болж, өвсний пинд ядахдаа тас харанхуй, тэгэхлээр буг чөтгөр харанхуйд дуртай болохоор, «Одоо л энэ чөтгөр намайг үхтэл минь гижигдэж ална даа! Тэрэнд орох нь ээ эмсийн гарт үхвэл дээр юм сан» гэж бодоод айсныг хэлэх үү? Миний оронд зүрхгүй аймхай залуу байсан бол дороо л үнхэлцэг нь хагарч үхэх байсан даа. Их айхад үнхэлцэг хагарч үхдэг шүү дээ. Би эр сайндаа, ганцхан бие баахан хүйт даагаад, гайгүй хэвтэж байлаа. Тэгсэн нэг мэдэх нь ээ ухнын шинхэг үнэртэх шиг болон Титокийнхоос хурааж авсан нэг ухна өвсөн дотор байдгийг золигийг чинь таг мартжээ. Толгойгоо гаргаж харвал, мөөн, Титокийн муу ухна, өвсөн дээгүүр гишгэлэн, өвсний сайныг эрж, агийн толгой мэрж байхгүй юү. Дороо босоод л нүдэж гарлаа. «Муу гайхалтай чөтгөр, гацаанд дажин болж байхад битгий өвсөн дээгүүр гүйгээд бай! Муу өмхий золиг, үүгээр битгий дэвслээд бай!» гэж сахлаас нь энд тэндээс нь чирч зодож гарлаа. Мал ч гэсэн өвсөн дотуур хэдийд явж дураараа дургиж их зан гаргаж явах, хэдийд чимээгүйхэн нуугдаж сэм сууж байхыг мэдэх ёстой гэхээс уур хүрч тэнд нь алчихмаар санагдлаа шүү!.. Нөхөр Давыдов үгүй, чи хаачих нь вэ? гэтэл, Давыдов үг дуугарсангүй өвсний пингийн дэргэдүүр гарч хаалга руу чиглэв. 

	— Та хаачих нь вэ? гэж Щукарь өвгөн эмээн шивнээд, хашааны явган хаалгаар цухуйж харвал Давыдов, араас нь салхи хэсэг хэсэг түлхэн тууж байгаа юм шиг нийтийн агуулахын тийш гөрвөс шарвасхийн түргэн түргэн алхаад өгчээ. 

	
XXXII бүлэг

	Замын хажууд нэгэн том хиргис хүүр овоо байдаг. Салхинд мөлийсөн орой дээр нь ноднин жилийн агь, шарилжийн нүцгэн шилбэ эмгэнэлтэйеэ сүрчигнэн, тайжийн жинс гэдэг өвсний хүрэн бор иш гунигтай тонголзох агаад тэр овгор хиргисийн оройгоос нь хормойд хүртэл хэсэг хэсэг шар дэрс сэгсэлзэн, нар салхинд өнгөө алдсан эртний хөрсөн дээрх хагдарсан тэр дэрс ганхалзаж түмэн ургамал дэлгэрэх хавар цагт ч гэсэн хувхай шар юм харагдаж, гагцхүү намар болж хяруу унахын цагт цантан гялалзах ажээ. Тэр үед эртний хиргис хүүр, сүр жавхаа орж, мөнгөн цагаан хөө хуяг өмсөөд хээр талыг сахиж байх мэт үзэгдэх ажгуу. 

	Зун цаг үдэш орой, талын бүргэд нисэн ирж, далавчаараа агаарыг шуугьтал зүсэн тэр хиргис дээр бууж нэг хоёр алцганан алхаад махир хошуугаараа далбагар жигүүрийнхээ хүрэн бор өдийг цэвэрлэн, толгой духайлган, хар хүрээтэй улаан хүрэн нүдээрээ мөнх хөх огторгуйг ширтэж, огт хөдлөлгүй нэлээд суудаг ажээ. Орой амьтан барьж идэхийн өмнө тэр хиргис дээр сууж амраад дахин дэгдэн нисэж наран жаргах хүртэл түүний эрэлхэг далавчны бараан сүүдэр нь хээр талын дээгүүр олонтоо цаашаа наашаа зуран өнгөрөх бий. 

	Намрын жихүүн салхин тэр бүргэдийг хааш нь хөөж аваачдаг юм бол? Кавказын цэнхэр ууланд уу? Муганы их талд уу? Перс нутагт уу? Афганистанд уу? 

	Өвөл цаг тэр хиргис хүүр хөвсгөр цагаан цасан хүрэм нөмөрснөөс хойш, өглөө болгон үүрийн өмнөх тас харанхуйн дундуур нэгэн хөгшин буурал үнэг оройд нь гарч ирээд каррар газрын улбар шар гантиг чулуугаар сийлж тавьсан юм шиг огт хөдлөлгүй шовойн сууж, сагсгар хонгор улаан сүүлээ цагаан цасан дээр тавьж, шөвгөр хар сайран хоншоороо салхин өөд харуулан, үнэр авах ажээ. Тэр үед үл мэдэг чийгтэй хамарт нь ертөнцийн олон янзын үнэр танар ханхалж сайран хоншоороо улам бүр сартайлган, нэвширсэн их цасны үнэр, хүйтэнд тас хөлдсөн агийн дарагдашгүй эхүүн үнэр ойролцоо зам дээр байгаа адууны хомоолоос өвсний үнэр гарч, тэр олон үнэр дотроос алсын шарилжин дунд шурган хэвтэх ятууны зулзагын дөнгөж мэдэгдэх төдий мөртөө тэсэхийн аргагүй амттайхан үнэрийг гоц сайн авах бүлгээ. Тэр ятууны үнэрт дотроо янз янзын юм ханхлах тул, ханатлаа үнэрлэх гэж хиргис дээрээс бууж, зөөлөн үстэй өехийгөөрөө шарилжийн толгой шүргэн од мэт гялтганах цасан дээгүүр мөлхөж тавиад алд явахад сая шувууны шинэхэн баасны эсгэлэн танар, өдний бүлээн үнэр хольцолдон айхавтар сүрхий хослон сэнгэнээд, өвсөнд шүргэж, цасанд чийгтсэн өднөөс нь агь, хамхуул үнэртэх бөгөөд улам нарийвчлан үнэртэхэд нь махандаа хүртэл шигдсэн тэр өдний уг ёзоороос шорвог бүлээн цусны үнэр анхилдаг байжээ. 

	... Тэр хиргис хүүрийн овоолсон шороог хуурай салхин элээж, үдийн наран төөнөж, үер ус дайрч, өвлийн хүйтэн тасхийлгэх боловч хэдэн, зуун жилийн урьд байлдаанд амь үрэгдэж, цэргийн их ёслолоор ясаа тавиулсан хявцаг ноёны чандар дээр бэлэвсрэлийн бараан хувцастай олон эхнэр, дайчин эрчүүл, төрөл садны хүмүүс, боолчууд шороо овоолон босгосон хиргис хүүрийн овоо нь тэр хэвээрээ хээр талын дунд ганцаараа эзэрхэн дүнхийсээр байх ажгуу. 

	Тэр хиргис, Дуутын жалгаас найман мод газар бөгөөд хасаг эрс аль хэдийнээс үхлийн хиргис овоо гэж нэрлэдэг байжээ. Тэр хиргисийн ёроолд эрт дээр үед нэг шархтай хасаг эр үхсэн гэдэг домогтой бөгөөд, 

	 

	... Ган төмөр сэлмээ ганц нэг хавирч

	Агь шарилжин амьтай гал асаагаад, 

	Шандын усыг шалавхан халааж уу, 

	Цусыг минь урсган барсан олон шарх, 

	Бор зүрхийг минь булгилуулав гэж үү? 

	Үхлийнхээ шархыг угаан зайлагсаан... 

	 

	гэж эртний нэг дуунд гардаг тэр хасаг эр ч байсан байж магадгүй. 

	 

	 

	... Нагульнов районоос гарч хорин мод газар тувт давхисаар үхлийн хиргис овооны дэргэд хүрч ирээд сая зогсож, буугаад морины хүзүүний хөөс хөлсийг алгаараа хусаж билээ. 

	Хаврын эх гэхэд, ер бусын дулаан өдөр байжээ. Наран тавдугаар сарынх шиг газрыг ээн халааж, эргэн тойрон алс тэнгэрийн хаяанд утаа мэт зэрэглээ татжээ. Алс холын хар уснаас галуу гангинаж, нугас шаагилдах, хавтгалжийн гийнах дуу нь тэр зүгийн салхинд тун тодхон сонстож байлаа. Морио амгайчилж, олмыг сулруулаад цулбуураар тушиж орхиход морь нь нялх ногоо руу ховдоглон тэмүүлж, замдаа ноднингийн цагаалж хиаг өвс тасалж хиргис дээгүүр сүрэг чүрх далавчаараа пижигнүүлсээр хар усны зүг нисэн өнгөрч буун завдахыг дэмий л харж байтал, хар усанд чулуу буусан шиг шумбан орж суухад нь зэгст арлын тэнд усан боргилон, ус боосон далангийн тэндээс сүрэг бор галуу үргэн нисэх нь харагджээ. 

	Цагаан талд хүн амьтан огт үгүй, улам ч нам гүм болж, Макар хиргис хүүрийн өвөрт нэлээд хэвтэж анхандаа морь нь ойрхон тургиж, хазаар хангинуулан идэж байснаа чийг илүүтэй авч ногоо ихтэй нэгэн хотгорт ороод, эргэн тойрон огт чимээ аниргүй, намар орой болсон хойно өвс хулсыг нь хураан аваад, хүн амьтан явахгүй болсон хээр тал шиг чимээгүй болжээ. 

	«Одоо хариад Андрей, Давыдов хоёртой гар бариад Польшийн фронтоос өмсөж ирсэн шинелиэ өмсөөд биеэ буудаж орхиё! Амьд явах гэж хоргодох юм алга! Хувьсгал надаар дутахгүй. Хувьсгалын төлөө явах хүн хаа мундах вэ? Ганц хүний илүү дутуу нь гайгүй хэрэг» гэж элгэн дээрээ хэвтээд, хялганын шивээ харж, өөрийнхөө тухай хөндлөнгийн хүн шиг бодож «Миний яс оршуулахад Давыдов, Нагульнов, намаас хасагдсан ч гэсэн эвхамтын үзэлт сайн хүн байсан юм даа. Бид амиа хороож үхсэнийг нь сайшаахгүй нь лаваар мөн боловч дэлхийн хувьсгалын эсэргүүчүүдтэй түүний хийж байсан тэмцлийг туйлд нь хүргэнэ гэж хэлэх байх» гэж бодтолоо, харин Банник л таваа ханаж олны дунд таахалзан явж, цайвар сахлаа илэн илэн, «нэг нь мажийсаан! Муу амьтан, муу үхлээр үхэх нь зүй!» гэж хэлэх болно гэх нь нүдэнд нь үзэгдэх шиг болж, 

	— Үгүй, тэр мууг тэгж баярлуулж, амиа хорлохгүй. Тэрүүн шиг муу сайн хогийн эцсийг нь үзнэ! гэж шүдээ хавиран дуугараад могойд хатгуулсан юм шиг босон харайв. 

	Банникийг бодмогц тогтсон санаа нь хувирч морио харах зуураа: «Үгүй, байлаа. Урьдаар тануусыг үгүй хийж байж, өөрөө дараа нь зарлагад гарна даа! Намайг үхэж гэж баярлах нь өдий! Корчжинский яах вэ, түүний үгнээс давж болохгүй юм биш. Тарианы ажил гүйцээд тойргийн намын хороонд очно доо. Гишүүний эрхийг буцааж өгөлгүй яах вэ? Мужийн намын хороогоор ч орж болохгүй бол, Москва хүртэл явна даа! Эс болбол, гишүүн бус ч гэсэн энэ муухай золигуудтай тулалдахдаа л тулалдана!» гэж бодоод, дотор нь онгойгоод орчин тойрныг ондоо нүдээр харж уг байдал хэдэн цагийн өмнө бодож байснаас шал өмнөө, ер учир зүг нь олдмоор санагдлаа. Тэгээд мориныхоо далд орсон хотгорын зүг яаран алхваас, шарилжин дотроос нэгэн гөлөглөсөн чоно хөлийн чимээгээр нэг товгор дээр гарч ирээд зантгар толгойгоо дарж, өөдөөс нь харж агшин зуур зогсоод чихээ хулмайлган сүүлээ хавчаад, жалга руу орчихлоо. Шогшиход том том хар хөх нь ёлхойсон гэдэс дор нь савлаж харагдав. 

	Макарыг мориндоо ойртон очтол цочин үргэж, тушсан цулбуураа таслаад, 

	— Васек Васек! гэж хөлд нь сууж дэлдээд авах гэсэнд морь нь толгой хаялан цааш шогшин холдоод хойноос нь хар хурдаараа гүйвч ойртуулсангүй нэг удаа хий тангараад, замд орж гацааны зүг пижигнэтэл давхин одсонд, хараал тавьсаар хойноос гацааны тэндэх хагалсан газрыг чиглэн замгүй газраар шулуухан, гурван мод хэртэй явав. Хур хагд дотроос тоодог эр эмээр хосолсон ятуу үргэн нисэж, тэртээ хажууд эр тоодог алхлан эм тоодгийн хэвтэж байгааг нь сахиж, точиг нь тэсгэлгүй хөдөлж, саарал тавтай оготор шар сүүлээ дэвүүр мэт сагсайлгаж далавчаа дэлгэн хуурай газар зурж эргэж, улбар ягаан ноолуур бүхий өдөө унагалан дэвхцэж байв. Хээр тал газар үрс дэлгэрэх их ажил үүсэж, өвс ногоо нягт зузаан ургаж, гөрөөс жигүүртэн тачаалдаж байхад гагцхүү хүний орхисон бухаар тариалан, дэмий л огторгуй өөд уур дэгдэн үрлээгүй сул хэвтэх ажгуу. 

	Макар, хагалсан газрын хатаж бөөгнөсөн дээгүүр уймар ууртай алхаж явахдаа бөхөсхийн бөөн шороо шүүрч аваад алга дээрээ үйчиж үзвээс үндэстэй барилдсан хар шороо наранд шарагдаж халуун болжээ. Намар хагалсан газар хатаж хоцрох нь цаг мөч удаалгүй даруй түргэн, энэ хагалсан газар дээгүүр хоёр гурван мөр борнойдож, тэрхүү хатуурсан хар шороог төмөр шүдээр сийрүүлж, алтан шар тарианы үр гүнзгий далд булдаг цаг аргагүй л болжээ. 

	Макар тэр хагалсан газрын хар шороо айхавтар хатаж байгааг дотроо харамсан, «Оройтож байж, газраа баллах нь байна! Одоо хоёр хоновол, намар хагалсан газар хэрэггүй болох нь. Гүү хүртэл нийлүүлэх нэг цаг үе бий. Тэр цаг үеэ өнгөрвөл хэчнээн сайхан азарга байгаад ч тусгүй. Тэрүүн шиг газар бас эзэн хүнээ хүлээдэг цаг бий! Гагцхүү хүнээс бусад юм бүхэн энэ талаар ариун цэвэр байх юм. Аливаа адгуусан амьтан ч гэсэн, мод шороо ч гэсэн тэр үр дусал нийлүүлэх цагийг мэддэг. Тэгэхэд хүн гэдэг бид л тэр талаар хамгийн юу ч мэдэхүй, муу адгуус амьтдаас дор, бузар булай байх юм. Ухаа нь амиа бодоцгоогоод л тариандаа гарахгүй байна даа! Муу хар золигууд!.. Одоо очоод л цөмийг нь нэг ч хүн үлдээхгүй хөөж гаргая!» гэж бодож, улам хурдан алхаж үе үе шогшин гүйсээр малгайн дороос хөлс асгарч, цамц нь дал мөрөөрөө нэвт харлаж, уруул ам нь хатаж, хацарт нь эмгэгийн шинжтэй хэсэг хэсэг сүрхий улайжээ. 

	
XXXV бүлэг

	Гацаанд хүрэхэд нь тарианы үр будаа ид хувааж Любишкины бригадынхан бас л хүрч ирээгүй, агуулахын тэнд амьтан чихэлдэн түлхэлцэж, жинлүүр дээр шуудайтай тариа хаялж, тэрэг хөсөг тасралтгүй сүлжилдэн, хасгууд, эмс шуудай, уут, хормой хормойгоор тариа зөөж гүйлдэж, газраар, агуулахын үүдээр нэл будаа асгажээ. 

	Нагульнов хармагц, учрыг нь дороо мэдэж, гацааныхыг түлхэлсээр жинлүүрийн дэргэд хүрээд очжээ. 

	Хамтралчин байсан Иван Батальщиков тариа жинлэн, тарааж, царай муутай Аполлон Песковатсков хамжилцаж байв. Давыдов, Размётнов, бригадын дарга нараас нэг ч хүн алга! Олны дунд гагцхүү аж ахуйн эрхлэгч Яков Лукичийн ичингүйрсхийсэн царай нэг үзэгдсэнээ, дорхноо олон тэрэгний цаагуур далд оржээ. 

	Макар, Батальщиковыг түлхэж жинлүүр дээр гараад

	— Энэ тариа ингэж тараахыг хэн зөвшөөрсөн юм бэ? гэж хашхирваас, хүмүүс дуугарсангүй. 

	— Хэн чамайг тариа хэмж гэсэн юм? гэж Батальщиковоос асууваас: 

	— Олон бүгдээрээ... гэхэд нь 

	— Давыдов хаана байна?.. гээд

	— Би тэрийг хариулж байгаагүй! гэтэл, 

	— Захиргаа хаа байна? гэхэд ерөнхий хороо зөвшөөрсөн юм уу? гэхэд жингийн дэргэд зогсож байсан дуугүй Демид инээмсэглээд, ханцуйгаараа хөлсөө арчаад;

	— Бид тэр захиргаа махиргаагүй өөрсдөө мэдээд авч байгаа юм аа гэж бүдүүн дуугаар зоригтойхон үнэнээ хэлж дуугарав. 

	— Өөрснөө гэнэ ээ? Яаж байгаа нь энэ вэ? гээд Нагульнов хоёрхон харайж агуулахын үүдэнд хүрч, тэнд зогсож байсан нэг хар хүүг унатал нь шааж зайлуулаад, хаалгыг нь тасхийтэл хааж, нуруугаараа налж, — Тарцгаа! Тариа одоо өгөхгүй! Агуулахад халдсан хүнийг зөвлөлт засгийн дайсан гэж үзнэ! гэхэд нь тэргэн дээр тариа ачихад айлынхаа хүнд хамжилцаж байсан Дымок: 

	— Уухай! гэж доожтой хэлэв. 

	Нагульновыг хүрээд ирнэ гэж олонх нь санасангүй байжээ. Банникийг зодсоны учир Нагульновыг шийтгэх гэнэ, албан тушаалаас нь халж, шоронд суулгах юм гэнэ гэж түүнийг районы төв орохоос нь өмнө гацаагаар нэг цуу үг тарж, Банник өглөөгүүр, Нагульновыг явах гэж байна гэж дуулаад: 

	— Одоо эргэж ирэхгүй ээ! Түүнийг хамгийн хатуугаар шийтгэнэ гэж прокурор өөрөө надад хэлсэн. Зүгээр, Макарка юм амсаг! Намаас нь хусаж хаявал тариачин хүнийг зодоход ямар байдгийг сая мэдэх болно. Одоо ч хуучин цаг биш шүү гэж ярьж явсан байлаа. 

	Тэгээд Нагульновыг гэнэт жингийн дэргэд хүрээд ирэхэд хүмүүс учрыг олохгүй гайхаж хоцроод дув дуугүй болж, жингийн тэндээс агуулахын тавцан дээр гүйн гарч хаалгыг дарж зогсоход нь олонхын санаа байдал илэрхий болоод Дымокийг дуугарахтай зэрэг

	— Одоо бид чинь өөрсдөө мэддэг болсон шүү! 

	— Ардууд мэддэг болсоон! 

	— Хүүхээд наадахыгаа дуудаж буулга! 

	— Ирсэн замаараа тонил! 

	— Дарга зангаа дар!.. гэж ам амандаа хашхирч хамгийн түрүүнд Дымок дал мөрөө хөдөлгөн, гэдрэгээ харж инээмсэглэсээр агуулах тийш явж, хойноос нь хэдэн хасаг эр яая даа гэсэн байдалтай хөдөлж нэг нь явуут газраас чулуу шүүрэв. 

	Нагульнов, өмднийхөө халааснаас нагаанаа яаралгүй гаргаж, замгийг сойж, Дымок түүнийг үзээд хулчийсхийж бусад нь ч бас зогслоо. Нөгөө том чулуу авсан нөхөр, чулуугаа гартаа эргүүлж байгаад хажуу тийш хаячхав. Нагульновыг нэгэнт замгаа сойсноос хойш хэрэг болбол дарчихдаа юм бодохгүй хүн гэж цөм мэдэж байжээ. 

	Нагульнов ч буцахгүйгээ батлан: 

	— Та муусайнуудаас долоог буудсан хойно л агуулахад ороорой! Хэн хамгийн түрүүн алуулах вэ? Хүрээд ир! гэхэд, ер хүрээд очих хүн гарсангүй... нэг хэсэг нийтээрээ тэвдэж Дымок ойртон очихыг зүрхэлсэнгүй дотроо яадаг юм билээ гэж бодож Нагульнов бууны амыг доош нь харуулж: 

	— Тарцгаа!.. Одоохон тарахгүй бол буудлаа шүү... гэж цааш нь юм хэлэх гэтэл толгой дээгүүр нь чулуу дүнгэнэж, хаалганы төмөр дээр тасхийтэл цохив. 

	Дымокийн найз Турбачев Нагульновын толгойг онох гэж тийнхүү чулуудсан боловч алдчихтайгаа зэрэг шалавхан тэрэгний цаана явган сууж нуугдаад Нагульнов байлдаанд ороод байдагтай адил түргэн гавшгай тэр олны дундаас дүнгэнэн ирэх чулуунаас бултан зайлангуут дээш нь нэг буудаад тавцан дээрээс ухасхийн дайрсанд амьтан санд мэнд бие биеэ дайрч унагасаар зугтаж тэрэг чарганы арал хугаран пижигнэж, хүнд дайруулж ойччихсон нэг эм муухай орилоод, 

	— Битгий зугт. Одоо энэнд зургаахан сум үлдсэн! гэж хаанаас юм Банникийн гарч ирээд, хашхирахад зугтааж байсан хүмүүс санаа авч зогсоцгоов. 

	Макар буцаж агуулах тийш очсон боловч үүдний шатан дээр гарсангүй, бусад бүх агуулахыг харагдахуйц газар хананы тэнд зогсоод Дымок, Трубачев, тэргүүтнийг жинлүүрийн тийш дахин зүглэхэд: 

	— Битгий ойрт! Нударч орхино шүү гэж хашхирав. Агуулахаас зуугаад алхам газар зогсоцгоож байсан хүмүүсийн дотроос Иван Батальщиков, Атаманчуков, хамтралаас гарсан бас гурван хүн заль зохиох гэж гучаад алхам газар ойртон ирж Батальщиков гараа өргөж, 

	— Нөхөр Нагульнов! Буу гаргахаа байзна! гэхэд нь, 

	— Чи яах нь вэ? Тарцгаа гэж байна шүү гээд, 

	— Одоохон явцгаалаа, чи шал дэмий уурлаж байна... Бид зөвшөөрөлтэй авч байгаа юм шүү гэхэд нь, 

	— Хэнээс зөвшөөрөлтэй гэж? хэмээвээс, 

	— Мужаас, мужийн гүйцэтгэх хорооноос гэл үү дээ, нэг хүн ирсэн. Тэр зөвшөөрсөн юм гэхэд нь, 

	— Хаана байна тэр чинь? Давыдов хаана байна? Размётнов яасан бэ? гэхэд

	— Захиргаан дээр, хуралдаж байна гээд, 

	— Худлаа, муу новш! Чамайг жинлүүрээс холд гэж байна шүү! Явна уу, үгүй юү? гээд Нагульнов зүүн гарын тохойг нугалж, хар хөх өнгө нь халцарч гялгар цагаан болсон нагаан буугаа дэрлүүлбээс, Батальщиков айсангүй, 

	— Худлаа гэвэл өөрөө яваад үз, үгүй бол бид яваад аваад ирье. Нөхөр Нагульнов! Буу гаргаж сүрдүүлэхээ боль, муу юм болно. Чи хэний эсрэг хандаж байгаа юм? Ард түмний эсрэг, бүх гацааны эсрэг хандаж байна шүү гэхэд нь, 

	— Битгий ойрт! Наашаа хөдлөв өө! Чи миний нөхөр биш! Улсын тариаг дээрэмдэж байгаагаас хойш чи эсэргүү! Чам шиг юмаар Зөвлөлт засгийг дарлуулахгүй гээд, Батальщиковыг бас хариу хэлэх гэтэл агуулахын цаанаас Давыдовын хөх няц болтол айхавтар зодуулж, шарх шалбархай болчхоод дайвалзан бүдэчсээр ирэхийг Нагульнов хараад Батальщиковт: «А, тийм вий, муу золиг, бас залилна аа?.. Биднийг зодох уу?!» гэж хоолойгоо шахаж хашхирахад нь Батальщиков, Атаманчуков хоёр эмээн зугтаав. 

	Нагульнов хойноос нь хоёр буудсан боловч оносонгүй. Дымок хажуу тийшээ болж, бургасан хашааны гадас сугалж авав. Бусад хүмүүс цаашаа ухарсангүй битүү шуугиан болцгоов. 

	Макар бөөн улс руу гүйхдээ шүдээ зууж: 

	— Зөвлөлт засгийг... та нарын хөлд... гишгүүлэхгүй дээ!.. гээд дайран ороход нь, 

	— Наадахаа дэлсээд ав! 

	— Нэг буу шиг юмтай ч болоосой гэж хүмүүсийн ард Яков, Лукич гаслан, ганц хэрэгтэй цагт алга болсон Половцевыг харааж байжээ. 

	— Хасгууд аа!.. Наад, зоригтой амьтнаа бариад аваач! гэж Марина Пояркова зэвүүцэн хашхичиж, хасаг эрсийг Макарын урдаас түлхлэн, дуугүй Демидийг гараас нь шүүрч: 

	— Үхсэн хойноо хасаг эр бол! Айгаад байгаа юм уу чи?! гэж хорсолтой өгүүлжээ. 

	Гэнэт амьтан тал тал тийшээ бут үсэрч зарим нь сандрахдаа Макарын зүг гүйж, 

	— Цагдаа! гэж Донецковын Настенка бачимдан чарлав. 

	Тэртээ хажуу руу гучаад морьтой хүн хар хурдаараа давхин айсуй. Морины хөлд хаврын хуурай хумаг шороо бур бурхийн үзэгдэж, таван минут болоход талбай хоосорч гагцхүү Давыдов, Макар хоёр үлджээ. Морины түвэргээн улам ойртсоор саахалт газар хүрээд ирэхийг харвал хамгийн түрүүнд Павло Любишкин, Лапшиновын жороо морь унаж давхих бөгөөд хажууд нь Агафон Дубцов бороохой далайн цоохор царай нь аймшигтай сүртэй бөгөөд хойноос нь хоёрдугаар, гуравдугаар бригадын хамтралчид янз бүрийн зүсмийн морь унаж эмх замбараагүй бөөн бөөн юм шааж орж ирэв. 

	Районоос Давыдовын дуудуулсан цагдаа оройхон хүрч ирээд, Иван Батальщиков, Аполлон Песковатеков, Ефим Трубачев, бас хамтралаас гарсан хэд хэдэн үймээний "идэвхтнийг" тарианы газраас Игнатекийн чавганцыг гэрээс нь барьж цөмийг нь район уу гэрч дагалдуулан хүргүүлэв. 

	Дымок тосгоны зөвлөлд ирэхэд Размётновын тавлаж: 

	— Ингээд хүрээд ирдэг юм вий, чи чинь! гэхэд инээмсэглэн харж, 

	— Тэглээ, нэгэнт шатсанаас хойш дахиж тоглоод яах билээ... гээд, 

	— Юу шатсан гэж? гээд хөмсөг зангидахад нь 

	— Нүд татах, хөзөр тоглоход шатна гэж байдаг биз дээ? 21-ийг татах гээд хэтрүүлдэг ёс бий шүү дээ. Тэгвэл шатчих нь тэр. Одоо би яах вэ? гэхэд нь 

	— Район орно доо гэлээ. 

	— Тэр цагдаа чинь хаа байна? гэхэд, 

	— Одоохон ирнэ, тэсэж үз! Дарга хүнийг зодвол яадгийг ардын шүүх чамд сургаад өгнө! Ардын шүүх илүү дутуу татсаныг чинь бодоод өгнө өө! гэхэд, 

	— Тэр ч тэгэлгүй дээ, гэж Дымок зөвшөөрөөд, — Размётнов, миний нойр хүрээд байна. Тэр цагдаагаа иртэл саравчиндаа хийгээд цоожилж хаачаач! Сайн түгжээрэй, зүүдлээд босоод явчих магадгүй шүү гэв. 

	Маргааш нь нөгөө тарааж авсан тарианы үрийг дахин хурааж цуглуулж, Нагульнов өчигдрийн тариа авсан айлаар орж, мэнд ус ч үгүй, буруу харж байгаад

	— Тариа авсан уу? хэмээвээс, 

	— Авсан... гээд, 

	— Буцааж аваачна биз дээ? гэхэд, 

	— Аваачихаас даа... гэж, 

	— Ачаад яв гээд л баяртай ч байхгүй гараад явдаг байж. Хамтралаас гарсан олон хүн урьд тушааснаасаа илүү их тариа авч тараасан хүн тэдний хэлсний зоргоор өгөөд байжээ. Батальщиков  «хэчнээн улаан буудай авчирч хийсэн бэ?» гэж асуугаад, «хоёр удаа долоо долоон пүү» гэхэд «Алив, шуудайгаа аваад ир!» гээд олгож байсан нь үнэндээ тэгж авсан улс тариа анх хураахад долоо - арван дөрвөн пүүгээр дутуу тушаасан аж. Түүнээс гадна зуугаад пүүг эмс хэмжилгүй, хормойлж авсан байжээ. 

	Орой болоход улаан буудайг дахин цөмийг нь хурааж, хэдхэн пүү л дутуу үлджээ. Бас хорин пүү арвай, хэдэн шуудай эрдэнэ шиш дутжээ. Үдэш хувийн өмчтөний үр тариаг цөмийг нь тарааж эзэнд нь олгоод бүрэнхий болсон хойно гацааны хурал хийж Давыдов, сургуулийн байшинд урьд урьдаас улам олон цугласан хүмүүст: 

	— Саяхан хамтралчин байсан улс мөн нэг хэсэг хувийн өмчтөний өчигдрийн эсэргүүцэл юү үзүүлж байна аа? Нөхөд өө, нударганы талд орон завдаж байгааг үзүүлж байна. Манай дайсны талд орохыг завдаж байгааг үзүүлж байгаа нь лаваар мөн! Өчигдөр агуулахаас тариа будаа тонож авч, хайран тариа гишгэчин, хормой хормойгоор хулгайлсан чинь шившигтэй муухай юм шүү, нөхөд өө! Энийг зод гэж та нарын дотроос ухвар мөчдийн учир эхнэрүүдийг хатган хашхирч байсан хүн бий. Тэгэхээр нь намайг дайралдсан юмаар балбаж, нэг эмэгтэй намайг бүр, яасан бөх юм гэж уйлж байлаа. Би чамайг хэлж байна, нөхөр эмэгтэй! гээд үг хэлж эхлэхтэй нь зэрэг нүүрээ алчуураар таглаж, хана түшин зогсож байсан Донецковын Настенка руу заагаад, — Чи, миний нуруу руу шааж шааж, сүүлд нь «Зодоод л байхад өвдөхгүй ямар чулуу шиг золиг вэ» гэж хорсон уйлж байсан биш үү! гэхэд нь Пастенкийн битүүлээтэй нүүр ичсэндээ час улайж, хуралд байсан хүн цөм түүний зүг харваас яаж ч чадахгүй зовохдоо дэмий л дал мөрөө хавчиж, туурганы цагаан шохой нуруугаараа шөргөөж байхад нь, 

	— Ацаар шаалгасан урт хорхой шиг атиралдаж байгааг нь! гэж Демка Ушаков тэсэлгүй дуугарав. 

	— Туурганы хамаг шохой нуруугаараа арччихлаа гэж цоохор Агафон Дубцов нэрмэж, 

	— Битгий хавчганаад бай, бүлтийсэн золиг! Хүн зодож чадсан юм энэ олон хүний нүүрийг харж чадах ёстой гэж Любишкин хашхирав. 

	Давыдов, ширүүхэн хэлсэн боловч няц цохиулсан уруулаа мушийлган инээмсэглэж: 

	— Би энэний өмнө сөгдөж, амиа гуйж, агуулахын түлхүүр барих гэж боджээ! Тэгдэггүй юм аа, нөхөд өө! 

	Большевик хүн хэн дуртай хүний тоглоом тохуу болж байдаг улс биш ээ! Иргэний дайнаар намайг цагааны этгээд зодож, юу ч болсон юм алга. Большевикууд хэний ч өмнө сөгдөж байгаагүй, хэзээ ч сөгдөхгүй ээ! Тэр лаваар мөн гэхэд нь, 

	— Зүйтэй! гэж Макар Нагульнов сэтгэл хөдлөн сөөнгөдүү өгүүлэв. 

	— ... Харин бид өөрснөө, пролетарийн дайсныг сөгдүүлж сурсан улс, одоо ч сөгдүүлнэ гэхэд, 

	— Дэлхий дахины хэмжээгээр сөгдүүлнэ гээч! гэж Нагульнов бас хэлэв.

	— ... Дэлхийн хэмжээнд тэгнэ. Тэгэхэд та нар өчигдөр, тэр дайсны тал руу шарваж гуйвж, дэмжсэн шүү. Агуулахын цоожийг хэмх цохиж, намайг зодоод, бас Размётновыг анхандаа хүлж зооринд хийснээ сүүлд нь тосгоны зөвлөл рүү аваачих замдаа сахиус зангиа зүүлгэх гэж оролдсон энэ явдлыг юу гэж үзэх вэ? Нөхөд өө! Энэ бол шууд хувьсгалын эсэргүү хэрэг мөн. Манай хамтралчин Михаил Игнатенкийн эх өчигдөр баригдсаан. Тэр яасан бэ? гэвэл, Размётновыг «шашны дайсан шуламсыг барилаа даа» гэж аашлан, эмэгтэйчүүдтэй хамжиж хүзүүнд нь оосортой сахиус зангиа зүүлгэх гэж оролдсон боловч манай, нөхөр Размётнов эвхамт намын гишүүний ёсоор үзэлцэж, тэгж доромжлуулаагүй байна. Хар ламын номд мунхарсан тэр гайхал чавганц, авгай хүүхнүүдэд Размётнов «та минь, би Христосын шашинтан биш, эвхамт намын хүн. Наад сахиус зангиагаа аваад зайл!» гэж хэлсээр байтал нь заавал зүүлгэх гэж албадаад салахгүйд нь зангианы оосрыг тас хазаж хаяад, хөл толгойгоороо тийчилж байж, зүүсэнгүй өнгөрчээ. Энэ юү вэ, нөхөд өө! Шууд хувьсгалын эсэргүү явдал даруй мөөн! Ардын шүүх, Михаил Игнатенкийн эх мэтийн тийм харгис этгээдийг хатуу шийтгэх болно доо гэхэд нь: 

	— Миний эхийн хэрэг надад падгүй. Тэр чинь өөрөө иргэний сонгуулийн эрхтэй хүн, өөрөө хариуцаг! гэж урд эгнээнээс Мишка Игнатекийг дуугарахад, 

	— Би чамайг яриагүй. Сүм хийд хаалаа гэж гуншгинаад байдаг тийм этгээдийн тухай ярьж байна. Сүм хийд хаалгав гэж их дургүй байсан атлаа эвхамт намын гишүүн хүний хүзүүнд сахиус зангиа зүүлгэх гэж баалахдаа дуртай яа! А баалах нь тусгүй гэж худлаа хэлдгээ ганцхан сайхан үзүүлж дээ! Өчигдөр зодоон нүдээн гаргаж, тэрүүнд идэвхтэй оролцсон нэг нь баригдсан. Нударганы өөшинд орж, арга мэхэнд нь автагдсан нэг нь одоо санамж авч, төөрөгдөлд орсноо ойлгох ёстой... Би бүр биеэр болсон юм хэлж байна. Хурлын тэргүүлэгчдэд нэргүй ирсэн зурваст: «Тариа будаа авсан хүн болгоныг баривчилж, хөрөнгийг нь хурааж, цөлөх юм гэж үнэн үү?» гэсэн байна. Нөхөд өө, тэр тийм биш, худлаа! Большевикууд, тэгж өш санахгүй, гагцхүү дайсан этгээдийг хайр найргүй залхаана. Хэдийгээр та нар нударганы ятгалтад орж хамтралаас гарсан боловч, хэдийгээр та нар тариа будаа сүйтгэж биднийг зодсон боловч бид та нарыг дайсан гэж үзэхгүй. Та нар бол түр зуурын төөрөгдөлд орж гуйван дайвагч дунд тариачин юм. Бид та нарт захиргааны арга хэмжээ авахгүй, та нарт учрыг заавал ойлгуулах болно гэхэд хүмүүс дүнгэнэлдэн өвөр хоорондоо ярилцав. 

	Давыдов цааш нь хэлэхдээ, 

	— Чи нөхөр эмэгтэй ч гэсэн айх явдалгүй нүүрээ боосон наад алчуураа ав! Чи хэдийгээр өчигдөр намайг айхавтар сүрхий шаасан боловч чамд хэн ч гар хүрэхгүй. Харин биднийг маргааш тариандаа гарахад ажил муу хийвэл, би чамайг дэлсэх болно гэж мэдээрэй! Тэгэхдээ, нуруу руу чинь ч зодохгүй, арай түүнээс доогуур гар хүрч, сууж ч болохгүй, хэвтэж ч болохгүй болгож орхино шүү! гэхэд нь улс жиг жаг инээлдсээр сүүлдээ санаа нь амарч тачигнатал хөхрөлдөв. 

	... Нөхөд өө! Одоо марзганахаа больё, намар хагалсан газар хатаж, цаг алдаж байна! Тэгэхлээр ийм дэмий юм хийлгүй ажил хийх хэрэгтэй байна. Тариагаа тарьчихвал, зодолдож барилдаж байсан ч яах вэ, тэр лаваар мөн! Асуудлыг шууд тавихад: Зөвлөлт засгийн төлөө хүн л маргааш тариаланд гарах хэрэг. Эсрэг хүн л үлдээд самраа цөмж байг! Харин, маргааш тарианд гараагүй хүний газрыг хамтралд хураан авч тарина шүү! гээд тайзны захаас тэргүүлэгчдийн ширээнд очиж суугаад шилтэй ус руу сарвайх үед дэнлүүний бүдэг ягаан гэрэл тусах арын сүүмэлзсэн харанхуй дотроос нэг хүн үнэн сэтгэлийн баярт дуугаар: 

	― Давыдов, ам чинь тос болог! Дотроо хонзон өвөрлөж... өш санадаггүй хүн байна, чи! Улс энд санаа нь зовж, нүүрээ хийх газар олдохгүй ичиж хоцорлоо. Авгай хүүхнүүд ч бүр зовж хоцорч! Бид хамт байж болох улс байна. Давыдов аа, хэн юм санадгийн маань нүд нь сохрог! Тийм үү? гэв. 

	Маргааш өглөө нь, хамтралаас гарсан тавин хүн хамтралд буцаж орохыг хүсэж өргөдөл гаргав. Хувийн өмчтөн Дуутын жалгын хамтралын бүх гурван бригад үүр цүүрээр тарианыхаа газар явцгаав. 

	Агуулахын дэргэд манаа тавья гэж Любишкиныг хэлэхэд Давыдов инээмсэглэж: 

	— Одоо хэрэггүй байх аа! гэв. 

	Дөрвөн хоногийн дотор хамтрал намар хагалсан бүх газрын тал хувьд нь тариа тарьж, 4 дүгээр сарын 2-нд гуравдугаар бригад хаврын газар хагалалтад ороод тэр завсар Давыдов хамтралын захиргаанд ганцхан удаа оржээ. Хөдөлмөрийн чадвартай хүн болгоныг тариаланд явуулж, Щукарь өвгөнийг хүртэл адууч улаачийн үүрэгт ажлаас нь түр чөлөөлж, хоёрдугаар бригадад явуулжээ. Өөрөө, өглөө гэгээ ормогц явж бригадын тарианы газраар өдөржин эргэж, үүрийн шөнөөр тахиа донгодох үес гацаандаа буцдаг байлаа. 

	
XXXVI бүлэг

	Өвс ногоо ургасан хамтралын ерөнхий хорооны хашаанд алсын бэлчээр адил чив чимээгүй нам гүм байлаа Агуулахын дээврийн халтар ваар наранд халж, бүдэгхэн гялтганах авч саравчны сүүдэрт гишгэгдэн дарагдсан ногоон дээр бөөрөнхий шүүдэр мэлтийн тогтсоор байх ажээ. 

	Зад самнуулчихсан, үзэшгүй муухай эцэнхий нэг хонь хашааны дунд халцархай хөлөө алцайлган зогсож эх шигээ цагаахан хурга сөхрөөд хөхийг нь түргэн түргэн нудран хөхөж байв. 

	Любишкин, бяцхан биетэй нэгэн унагатай гүү унаж ирээд саравчны дэргэдүүр өнгөрөхдөө, саравч дээрээс шуламсын ногоон нүдээр харж байсан нэгэн ишгийг ташуураар ууртайяа ороолгож. 

	— Дандаа юман дээр цоройлж байдаг годрон! Эндээс буу! гэж хараагаад муу оёг нь орж тариалан дээрээс давхиж ирээд гэртээ ч оролгүй шууд хамтралын захиргаан дээр хүрч ирсэн ажээ. Унаж яваа туранхай гүүний нь хойноос, өтгөн сагагтай, туялзсан нарийхан хөлтэй, хүзүүндээ хонхтой унага, саглагар сүүлээ моодойлгон товор товор шогшиж, унаж яваа гүү тун намхан тул, хасаг цэргийн эмээлийн хоёр дөрөө холбосон сур, гүүний өвдөг доогуур унжиж, өндөр нуруут Любишкин бөхийн шогшуулж яваа нь, үлгэрт гардаг баатар лугаа адил, навтгар гүүгээ салтаа хоорондоо хавчуулаад яваа юм шиг үзэгдэх ажээ... 

	Демка Ушаков довжоон дээрээс Любишкиныг ажиглаж байгаад инээд алдаж: 

	— Есүс Христос илжиг хөлөглөж Орислим балгаснаа ажирсан гэдэгтэй яасан адилхан юм бэ?.. Тун адилхан байх шив дээ гэхэд нь, Любишкин довжооны тэнд хүрч ирж: 

	— Чи өөрөө илжиг! гэж ууртай дуугарлаа. 

	— Хөлөө өргөж явахгүй хамаг газар хагалчихлаа! гэхэд нь хариу хэлсэнгүй, мориноос бууж, цулбуураа үүдний хайснаас ороогоод, 

	— Давыдов бий юү? гэж айхавтар ууртай асуув. 

	— Бий. Чамайг санаад хариугүй ээ! Гурав хоног хоол ч идэхгүй, юм ч уухгүй ганцхан: «Миний санаанаас гардаггүй Павло Любишкин хаа байна гэж, чамгүй болохоор амьд яваад ч хэрэг алга, нарт ертөнц ч тус алга!» гээд л суудаг шүү гэхэд нь, 

	— Өөр хэлэх юм байна уу, хэл л дээ! Хэлийг чинь огтолж орхино шүү гэхэд нь Демка Любишкины ташуурыг хялайн хараад дахиад юм хэлсэнгүй, Любишкин ч орж явчхав. 

	Давыдов, Размётнов хоёр хүүхэд саатуулах газар байгуулах тухай эмэгтэйчүүдийн хурлын төлөөлөгчидтэй дөнгөж хэлэлцэж гүйцээд, Любишкин, хүлээж байгаад эмс хүүхнүүд гарахтай зэрэг ширээ рүү ойртон очоод дал мөрөндөө замын тоосонд дарагдсан бүсгүй эрээн даавуу цамцнаасаа наранд шаруулсан, хөлс тоос ханхлуулан... 

	— Бригад дээрээс ирлээ... гэхэд нь, 

	— Юу гэж ирэв? гэж Давыдов хөмсгөө хөдөлгөв. 

	— Ажил бүтдэггүй ээ! Хөдөлмөрийн чадалтай гэж байгаа хорин найман хүн үлдсэн нь ажил хийхгүй хэвтчихээд байх юм... Би бүр яаж ч чадахаа байлаа. Одоо арван хоёр анжсаар хагалж байгаа ухаантай анжисчин хэдэн хүн арайхийж тавьсан чинь, ганцхан Кондрат Майданников л үхэр шиг зүтгээд байдаг, Аким Бесхлебнов, Кушенкев Самоха, тэр сөөнгө хэрүүлч Атаманчуков гэх мэтийн юмнууд юү гэхэв дээ. Анжис дагахаас л бөөн нулимс! Насаараа газар хагалж үзээгүй юм шиг л байх юм. Тэгээд яаж хагалж байна гэж санана. Нэг тойрч ирээд тамхи татаад суучхаад босно гэж ер үгүй гэхэд, 

	— Өдөрт хэчнээн газар хагалж байна? гэлээ. 

	— Майданников бид хоёр бол десятины дөрөвний гурвыг хагалаад байхад тэднүүд чинь тал десятин л шив дээ. Иймэрхүү байдалтай хагалбал намрын цаснаар л эрдэнэ шиш тарихад хүрнэ байх аа гэхэд нь Давыдов харандааны бөгсөөр ширээ цохилон дув дуугүй сууж байснаа, 

	— Тэгээд чи юү гэж ирэв! Бид нараар тэр нулимсаа арчуулах гэж ирэв үү? гэж ууртайхан харваас, Любишкин эгдүүцэн, 

	— Нулимсаа арчуулах гэж ирээгүй! Хүн гаргаж, анжис нэмж өг гэж ирлээ. Тоглоом тохуу битгий хийгээд бай, тоглоомдоо хүрдэг бол, би ч хүнээс дутахгүй гэхэд нь, 

	— Тоглоомдоо ч... чи, ээж нь л дээ. Ажил хийхдээ л эрэг шураг чинь суларчихдаг юм шив дээ. Ийм бригадын дарга байх гэж! Залхуу улсыг чинь яаж ч чадахгүй байна гэнэ ээ! Сахилгагүй байдал дэлгэрүүлж, дураараа аашлахад зөнд нь тавьчихсан хойно чи яаж чадах вэ дээ лаваар мөн байна гэхэд, Любишкин аагтаа хөлс нь чахарч, дуугаа улам өндөр болгон: 

	— Тийм сүрхий юм бол, чи өөрөө сахилгатай болгохгүй юү! Хамаг хэрэг тэр Атаманчуковоос гарч байгаа юм. Улсын тархи толгойг эргүүлж, хамтралаас гарна, гарна гээд байхаар нь гаргах гэхлээр улс амьтныг уруу татаад байх юм аа. Семен Давыдов, чи намайг элэг бариад байна уу даа? Дандаа тахир дутуу, өвчин эмгэгтэй хүн өгчхөөд ажил ямар байна? гэж асууна аа. Ухаа нь Щукарь өвгөнөөр би юу хийлгэх юм бэ? Тэр муу зөнөг чалчааг мануухайны оронд ногооны хашааны дэргэд зоогоод турлиах үргээлгэж байвал таарна. Тэгэхэд чи цыганд албаар эх олж тулгасан юм шиг миний бригадад албаар шааж өгдөг! Тэр муу юу хийж чадах юм бэ? Анжис барья чадахгүй, шар хөтөлж чадахгүй ээ! Дуу нь гэж яг бор шувууны дуутай адилхан юм чинь, шар үхэр түүнийг хүн ч гэж тоохгүй, чичивхийхгүй юм. Шар хөтөлж яваа нь нэг тойрохын хооронд лав арав унах юм аа. За тэгээд л эсвэл, сөөхийн түрий боогоод суучих, үгүй бол хэвтчихээд л, хоёр хөлөө өөд нь гозойлгоод ивэрхийтэйгээ ноцолдоод салахгүй юм. Тэгэхлээр нь эмс шар үхрээ туухыг байчхаад, «Щукарийн ивэрхий нь гарчхаж!» гэж бөөн шагшаан шуугиан болж, ивэрхийгээ яаж оруулахыг нь харах гэж гүйлдэх юм аа. Ажил хийж байгаа биш, ший гарч байгаа юм шиг л болох нь тэр! Тэгээд ивэрхийтэй болохоор нь бид өчигдөр тэрүүнийг тогоочийн хөнгөн ажилд тавилаа. Тэнд очоод бүтэх юм байдаггүй ээ! Будаа агшаахдаа хөшиглөж хийгээрэй гэж өгсөн гахайн өөхийг өөрөө залгичхаад будаандаа давсыг нь ихдүүлээд, нэг хусамтай хачин юм агшаажээ... тийм хүнээр би юу хийх яах юм бэ? гээд хар сахалтай уруулаа хачин жигтэй татвалзуулан ташуураа өргөхөд нь хиртэй цамц нь суга дороо хэсэг дугуй газар хөлсөнд нь халтар болсон нь үзэгдэж, Любишкин цөхөрсөн янзтай, "бригадын даргаас халж аль. Тийм улстай чаргууцалдах арга алга, өөрсдөө ч холдож өгөхгүй, хүнийг ч юм хийлгэхгүй тушаа болж байх юм" гэхэд нь 

	— Чи энд ирж битгий худлаа шалтгаан тоочоод бай, тэр лаваар мөн! Чамайг хэдийд халахаа бид мэднэ. Одоо ажил дээрээ оч, орой болтол арван хоёр га газар хагалуул, хагалаагүй байвал битгий гомдоорой Хоёр цаг болоод би өөрөө очиж шалгана. За яв гэхэд нь, Любишкин хаалга тасхийтэл савж, үүдний шатнаас үсрэн бууваас, шатны хайснаас уяатай муу гүү нь доожоо муутай зогсож, улцгар улаан нүдэнд нь нарны туяа гялтганан тусжээ. Любишкин, наранд халсан янгирцаг эмээл дээр тавьсан таараа засаад яаралгүй мордвоос Демка Ушаков, нүдээ анивхийлгэн хорыг нь малтаж: 

	— Нөхөр Любишкин, танай бригад их газар хагалав уу? гэлээ. 

	— Чамд хамаагүй ээ! гэхэд нь, 

	— Тийм вий? Чамайг хойноосоо оосорлоод чирэхийн цагт хамаатай болно доо! гэсэнд Любишкин морин дээрээ эргэж нударгаа тас зангидан: 

	— Хүрээд очоорой гайгүй, хялар тэр золиг! Нүдийг чинь тэгшлээд өгөмз! Хүзүүг чинь хуга мушгиад, гэдрэгээ явдаг болгоод өгнө гэхэд Демка тоомсоргүй нулимж, 

	— Сүрхий эмч гарч! Юуны урьд анжисчингаа эмчилж, газар хагалдаг болговол зүгээр сэн! гэхэд нь, Любишкин, байлдаанд дайран орж байгаа юм шиг хашааны хаалгаар хар хурдаар ухасхийн гарч хээр талын зүг давхин одов. Унаганы хүзүүн дэх хонхны дуу тасраагүй байхад Давыдов үүдний шатан дээр гарч ирээд, Демкийг шамдуулж: 

	— Би хоёрдугаар бригад руу хэдэн хоногоор явна, Чи намайг орлож байгаарай. Хүүхэд саатуулах газрын барилга дээр анхаарч тусалж байна биз. Гуравдугаар бригадад овьёос битгий өгөөрэй, мэдэв үү? Ямар нэг хэрэг болбол над руу дахиад очоорой. Морь тэрэг хөллөөд өг. Тэгээд Размётновыг манайд оч гэж хэл. Би гэртээ байна гэхэд нь, 

	— Би өөрсдийнхөнтэйгөө атар газар очиж, Любишкинд туслаад өгөх үү? гэхэд нь Давыдов, загнаж, 

	— Битгий дэмийр! Цаадуул чинь өөрсдөө чадах ёстой. Гайгүй, одоо би очоод сүүлийг нь мушгиад өгөхлөөр, өдөрт тийнхүү хагас га... хагалдгаа болино биз. Морь хөллөөд орхи гэв. 

	Размётновыг захиргааны нэгэн азарга хөллөсөн дөрвөн дугуйт хөнгөн тэргэнд сууж Давыдовын гадаа очиход нэгэн жижиг ваадантай юм сугавчлан хүлээж, хаалганы дэргэд зогсож байв. 

	Размётнов инээмсэглэн, 

	— За суугаарай. Замын хүнс ав аа юу, гэхэд нь 

	— Дотуур хувцсаа гээд, 

	— Юун дотуур хувцас? Яах юм? гэтэл, 

	— Яах вэ дээ, солих хувцас гэж, 

	— Тэр яах гэсэн юм бэ? гэхэд, 

	— За яв яв, яагаад зогсоод байсан юм? Бөөс хуурсандаа баригдахгүй гэж дотуур хувцас авлаа. Мэдэв үү? Бригад дээр очиж газар хагалж, дуусан дуустал тэндээ байхаар шийдлээ. Наад амаа татаад хөдөл! гэхэд нь, 

	— Чи чинь солиороогүй биз дээ? Газар хагалж дуустал чи тэнд юү хийж байх юм? гэтэл, 

	— Хагалахгүй юу гээд, 

	— Хамтралын захиргааг хаяж, газар хагалахаар явах гэж үү? Уухай, мөн дөө! гэхэд нь, Давыдов ярвайж, 

	— За явъя, явъя гэлээ. 

	Размётнов, харваас баахан унтууцаж, 

	— Чи битгий хийрхээд бай! Чамгүйгээр тэндээ болохгүй юм уу, яах юм? Чи учрыг нь хэлээд өгөөч! Чи удирдахаас биш, анжис дагаад явж байх ёсгүй! Чи бол хамтралын дарга... гэтэл нь Давыдов муухай харж: 

	— Цааш нь надад ухаан заана аа!... Юуны өмнө би эвхамт намын гишүүн хүн, тэгээд... Тэр лаваар мөн, хамтралын дарга хүн! Газар хагалах ажил балраад байхад, би энд сууж байх гэж үү? Чамайг яв гээд байна шүү гэтэл. 

	— Тийм дээ, над ямар хамаатай биш! гээд Размётнов, — Адасга чинь унтчихаа юу? гэж ташуураа далайн азаргаа гуядав.

	Морийг гэнэт ухасхийхэд Давыдов гэдрэгээ савж тэрэгний хашлаганд тохойгоо өвдтөл  цохив. Тэрэгний дугуй зуны харгуйгаар зөөлөн бөмбөрсөөр цагаан тал чиглэн, гацаанаас гармагц Размётнов морины ам татаж, алхлуулан сорвитой духаа ханцуйгаар арчиж, 

	— Давыдов, чи шал дэмий юм хийж байх юм даа. Ажлыг нь хөл дээр нь босгочхоод л давхиад ир. Газар хагална гэдэг тийм сонин сайхан ч юм биш, нөхөр минь! Сайн дарга бол өөрөө гинжин жагсаалд явдаггүй, ухаанаараа удирдаж, тушаал заавраа өгдөг юм гэдгийг би чамд хэлье! гэхэд нь 

	— Тэр үлгэр жишээгээ орхи. Би тэднийг ажилд сургах ёстой хүн, сургана ч, лаваар мөн! Удирдана гэж тэгэхийг хэлдэг юм. Нэгдүгээр, гуравдугаар бригад будаа тариа тарьж дуусаад байхад, эднүүд тасалдуулж, Любишкин барахгүй бололтой. Тэгэхэд чи "цэргийн сайн дарга" энэ тэр гэж элдэв шалдав юм тоочоод, ер намайг сайн дарга нарыг үзээгүй гэж бодож байна уу? Саадтай цагт үлгэр жишээ үзүүлж, удирддаг даргыг л сайн гэдэг юм шүү дээ. Би ч мөн тэгэх үүрэгтэй хүн дээ гэхэд

	— Тэгснээс, чи тэдэнд нэгдүгээр бригадаас хоёр бүрэн анжис шилжүүлээд өгчихвөл дээр юм биш үү? гэхэд, 

	— Хүнийг нь яах вэ? Хүн хаанаас олж өгөх вэ? Тэгээд шалавхан явуул, түргэлье! гээд тэртээ гүвээ хүртэл дуугүй явцгаав. 

	Хурын бараан үүл, хээр талын дээгүүр наран халхлан нүүж, зах сэжүүр нь хуйлран цас мэт цайлалзан гялалзаж нэвсийсэн бараан хар орой нь огт үл хөдлөх тул маш сүртэй ажгуу. Үүлэн чөлөөний ягаан туяа татсан зах хормойгоор нь нарны туяа дэлгэсэн дэвүүр мэт ташуу тусч, огторгуйн уудамд жад шиг зургар нарийхан мөртөө, газарт ойртохдоо, уужран дэлгэсээр, тэнгэрийн хаяа лугаа сацуу үзэгдэх алс тэртээ саарал талын гүвээ толгод дээр тусахдаа, хээр талыг үзэмжтэй, орь залуу сонин сайхан болгож байлаа.

	Үүлний сүүдэрт бараантах хээр тал, чив чимээгүй дүнхийж, хур бороо орохын аясыг даган хүлээж, салхи замын дагуу үнсэн саарал тоос хуйлруулан, борооны үнэр ханхлуулсаар төдхөн нэг хоёр дусалж эхлэв. Борооны хүйтэн том дусал, замын тоосонд шигдэн, бяцхан бөөрөнхий бөөрөнхий шавар болж, зурам түгшин хошхиролдож, бөднө шувууны дуу улам тодхон сонстож тачаангуйд автагдсан тоодгийн эмэгчнээ дуудах дуу нь чимээгүй болоод, хар будааны иш явган салхинд арзайн ганхаж шижигнэн шуугиад хатсан шарилжийн хийсэх чимээ талаар нэг дүүрэв. Яг үүлний доохнуур нэгэн хон хэрээ дэлгээстэй далавчаараа салхины урсгалд тааруулан дайвалзсаар дорно зүг чиглэн нисэж явтал, цахилгаан гялсхийхэд цочин гаагалж гэнэт доошоо шаан орж, нар тусмагц гал суунагласан давирхайт хар бамбар мэт гялсхийн үзэгдээд, өд далавчны нь завсраар хий шуурга мэт сүртэй их шуугих дуу гарч, газарт тавиад сажин ойртон ирээд, далавчаа дэлгэн чиг шулуун нисмэгц тэнгэрийн дуу чих дөжрөм тасхийжээ. 

	Гүвээн дээр гармагц хоёрдугаар бригадын байр харагдахын хамт бас урдаас нь нэгэн явган хүн айсуйг Размётнов ажиглан харваас тэр хүн замгүй газраар чигээрээ тавьж, усанд идэгдсэн хотгор хонхор дээгүүр харайлан, заримдаа настай хүний бөг бөг шогшдог шогшоогоор дөтөлж явах ажээ. Размётнов морины амыг тэр зүг эргүүлж холоос, Щукарь өвгөн байна гэж таниад байдлыг нь үзвэл, нэг аягүй явдал тохиолдсон нь илэрхий, тэрэгний дэргэд хүрч ирэхдээ толгой нүцгэн, үс нь бороонд норж налаад, нойтон сахалд, хөмсгөнд нь ялз чанасан будаа шигдэн наалджээ. Царай нь зэвийж, их айсан бололтой тул "Бригадад аягүй юм болж дээ... Хэрүүл болж дээ!» гэж Давыдовын дотор сэрхийж, 

	— Юу болов? гэж асууваас Щукарь амьсгаадан

	— Үхлээс арайхийж мултарлаа... Алах нь байна гээд, 

	— Хэн? гэхэд

	— Любишкин цаадуултайгаа гээд, 

	— Яалаа гэж? гэхэд, 

	— Тэдний л ярдаг муу зангаас тэр биз... Агшаасан муу будаанаас л байхгүй юу... Би ч хатуу үгтэй хүн болохоор тэссэнгүй... тэгэхлээр Любишкин хутга бариад дайрч байхгүй юу... гавшгай сайндаа л гарлаа. Үгүй бол, өдийд хутган дээр шорлуулчхаад! Тэгээд л өнгөрөх байж! гэхэд Давыдовын санаа амарч 

	— Харьж бай. Сүүлд нь учрыг нь олно гэж тушаажээ. 

	 

	 

	... Хээрийн байранд хагас цагийн өмнө юу болсныг өгүүлбээс: Щукарь өвгөн урьд өдөр нь хоолны давс ихдүүлсэндээ бантаад яавал бригадынхандаа сайшаалгах бол гэж бодсоор гацаандаа харьж хоноод өглөө нь гэрээсээ нэг шуудай авч замдаа, гацааны хамгийн захад суудаг Краснокутовын үтрэм тийш мурийж очоод хашааг нь давангуут, хийсгэсэн будааны овоолоостой хальс хивгийн дэргэд сэм нуугдан суужээ. Щукарь өвгөн юу гэж суутай нарийн ухаан гаргасан бэ? гэвэл сууж байгаад, тахиа хивэгт ойртон ирмэгц сэмхэн шүүрч, толгойг нь тас татаад очиж тахианы махтай шөл чанаж, бригадынхандаа нэр хүнд олж авах гэсэн юм байж. Тэгээд амьсгаа даран, хагас цаг хэртэй суусан боловч хясахад нөгөө тахианууд нь хашааны ёроолоор юм түүгээд будааны хивэг тийш огт ойртдоггүй гэнэ. Тэгэхээр нь овоолоостой хивгийн ард нь араатан шиг нуугдаад, «цып, цьш, цып, Ангаахай минь тахиа минь, түй түй!» гэж аяархан дууджээ. Тэр үед өвгөн Красно Кутов үтрэмийн ойр байсан юм байж, нялуун дуугаар нэг хүн тахиа дуудаж байгааг дуулаад хашааны цаана сэм суугаад хараад байжээ. Тахиа юм өгөх нь байх гэж, овоолоостой хивгийн дэргэд хүрээд очиж, тэгтэл нэг гар сарвасхийж, нэгэн цоохор тахианы хойноос шүүрэн авах нь харагджээ. Щукарь, тахиаг хашир өмхий хүрний адил дор нь эд бад хийгээд шуудайндаа чихэж байтал «тахиа барьж байна уу?» гэх дуун сонстон, хашааны цаанаас Краснокутов гарч ирэв. Щукарь өвгөн сандрахдаа шуудайгаа алдаж, малгайгаа аваад «Мэнд сайн уу, Афанасий Петрович аа?» гэж мэндлэхэд «Тэнгэрийн өршөөлөөр мэнд л байна. Тахиа оролддог бол оо юу?» гэхэд нь  «тийм ээ тийм! Энүүгээр явж байсан чинь нэг хачин эрээн тахиа харагдахаар нь зүгээр өнгөрч чадсангүй. Байз, барьж аваад сайн хараад тавьчихъя, ямар хачин шувуу вэ? гэж бодлоо. Өдий болтол наслахдаа ийм сонин юм үзээгүй дээ» гэж Щукарийн тун явцгүй заль хэрэглэхэд, Краснокутов мад тавьж «Битгий худал хэл, хөгшин адасга! Тахиаг үзэхдээ шуудайд хийж үздэг юм уу? Яах гэж хулгайлснаа хэл?» гэхэд Щукарь буруугаа хүлээж, бригадынхаа газар хагалж байгаа улсад тахианы махтай агшаасан будаагаар дайлах гэснээ хэлэв. Гэтэл санаснаас Краснокутов байг гэсэнгүй, «газар хагалж байгаа улсад өгөх гэж байгаа бол ч буян болог! Нэгэнт нэгийг эд бад хийснээс хойш шуудайдаа хийж орхиод дахиад нэгийг энэ, өндөглөдөггүй залаатай чөтгөрийг бариад ав. Ганцхан тахиагаар бүхэл бригадад яаж хоол хийх вэ. Бас нэгийг шалавхан бариад, түргэн зайл. Чавганц харчихвал чи бид хоёрыг хоёулын маань цусыг нь холино шүү. Ээ бүү үзэгд!» гэсэнд, уг хэрэг ийм болно гэж огт бодоогүй Щукарь дахин нэг тахиа барьж аваад хашаа давж яваад өгчээ. Хоёр цаг болоход хэдийн тарианы байранд хүрээд Любишкиныг гацаа ороод ирэхэд гурван суулга ус ордог том тогоотой хоол буцалж, будаа нь бужигнан, хөшиглөсөн тахианы мах тос дааварлан тун гойд сайхан агшаасан будаа болжээ. Амрыг бодож ойрын нэгэн хонхорт тогтсон уснаас барьж хоолонд хэрэглээд баахан ногоорсхийсэн удтал богшиж муудчихсан усны аягүй үнэр амт орох бол уу гэж санаа баахан зовсон байжээ. Гэтэл ямар ч үнэр мэдсэнгүй цөм дуртайяа идэж өвгөнийг магтацгаан бригадын дарга Любишкин хүртэл «Насандаа ийм амттай будаа идэж үзээгүй. Өвгөн ахдаа, бригадын өмнөөс баяр хүргэе!» гээд улс будааг нь амтархан төдхөн тогоо хоослоод, зарим шаламгай нэг нь тогооны ёроолын өтгөн будаан дотроос мах түүж байтал Щукарийн тогоочийн албан тушаалыг үүрдийн үүрд бузарласан нэгэн явдал боллоо. 

	Юу гэвэл, Любишкин нэгэн хэрчим мах авч, үнхэх гэснээ цочин байж, царай нь хачин болоод, шинэ чанасан жаалхан цав цагаан мах чимхэж, 

	— Энэ юу юм бэ? гэж Щукариас асууваас: 

	— Далавчны ёзоор л байх ёстой доо гэж өвгөн хэнэггүй хариулжээ. 

	Любишкины царай тэсгэлгүй их уурласандаа чинэрэн хөх болж, 

	— Далавчны ёзоор гэнэ ээ? Тогооч оо, энийгээ сайн хар-ррр л даа! гэхэд нь, 

	— Ээ, яадаг бил ээ? Наадах чинь хумстай юм байна! гэж нэг эм хүн дуу алдаад, 

	— Хий юм хар аа юу, өлөгчин чинь! Шувууны далавчинд хэзээ хумс байсан юм бэ? Чиний банзлын цаана л харин бий байх даа! гэж Щукарь өвгөн тэр эм хүнийг загнаад газар дэвссэн таар дээр халбагаа хаяж ажиж үзвэл, Любишкиний салганан буй гарт шувтрах үзүүртээ жижигхэн гэгчийн хумстай, бас салаа салаандаа холбосон хальстай хэврэг бяцхан яс санжганаж... Аким Бесхлебнов ихэд зэвүүцэн, 

	— Та минь ээ! Бид мэлхий идчихжээ! гэж хашхирмагц, хэрэг биш болж, ихэд сэжигч хүүхэн эмсийн нэг нь дуу алдаж босонгуут ам хамраа дарсаар, бүхээгийн цаагуур орчиж гэнэ. 

	Кондрат Майданников Щукарийн нүдээ бүлтийлгэн, маш гайхаж хоцорсныг хараад «Ай, хүүхнүүд та нар одоо бузартжээ» гэж арай чуу хашхираад, гэдрэгээ унан, элгээ хөштөл инээхэд нь хэр баргийн юм санаанд ордоггүй хасаг эрс улам цаашлуулж Кушенков, зоримог нэг их айсан дүрэм үзүүлж: «Одоо адист хүртэнэ гэж битгий бод оо» гэж байдгаараа бархиртал Аким Бесхлебнов, олны инээлдэхэд эгдүүцэн «Юуны чинь инээдэм бэ? Энэ муу цурхайн төрөлтийг!..» гэж уурлаваас: 

	— Тогоонд яагаад мэлхий орчихдог бил ээ? гэж Любишкин учрыг лавлан асуужээ. 

	— Цаадах чинь хонхрын ус шавхаж байгаад, харалгүй мэлхийтэй нь хийчихгүй юү... гэлцтэл Донецковын бэр Аниськийн дуу часхийж: 

	— Муу нохой! Зөнөг чөтгөр, чи! Бидэнд юү идүүлчхэв ээ?! Би бие давхар хүн. Чамаас болж дутуу зулбачихвал яана?.. гээд тавагтай будаагаа Щукарь өвгөн рүү цацаж орхижээ. 

	Бөөн шуугиан дэгдэж тэвдэж хоцорсон өвгөн: 

	— Байз байз, та минь! Энэ чинь мэлхий биш! Христос мэдэг, мэлхий биш! гэж байдгаараа бархиравч эмс сахлаас нь зулгаах гэж зэрэг зэрэг сарвайн, Донецковын Аниська сүрдмээр их уурсаж: 

	— Мэлхий биш бол юу юм бэ? гэв. 

	— Энэ бол хий юмны сүг! Та нарт хий юм үзэгдэж байгаа нь энэ! гэж залилах гэсэн боловч энэ «хий юмныхаа» ясыг мөлж гэж Любишкины хэлэхэд хавьтуулсангүй. Тэгсхийгээд өнгөрмөөр байтал Щукарь эмст уурлаж: 

	— Нойтон бөгстөн! Банзалтай шуламс! Тануус хүний хамар ам савардахдаа мэргэн мөртөө юм ойлгохгүй улс юм. Наадах чинь зүгээр жирийн нэг мэлхий биш хясаахай гэдэг юм гэхэд эмс нэг зэрэг;

	— Юу-у?! гэж гайхалджээ. 

	— Хясаахай гэж оросоор хэлж байна! Мэлхий бол бузар амьтан, хясаахай бол уг сайт амьтан гэдэг юм. Эзэрхгийн үед генерал Филимоновынд зарц байсан садны хүн над ярихдаа тэр генерал, энийг чинь, өлөн элгэн дээрээ хэдэн зууг түүхийгээр нь залгидаг байсан юм. Хясаахайг хясаан дотроосоо гарч амжаагүй байхад, сэрээгээрээ даллаад нэвт хатгаж авмагц үнхдэг байсан юм гэдэг. Час часхийгээд гашуудан дуугарч байсан ч хамаагүй, чихээд байдаг гэнэ лээ. Саяны энэ муу юм тэр хясаахайн төрлийн юм байвал тануус яана? Генерал хүн сайхан гэж байсан болохоор би бас хоолны амт оруулах гэж тэнэг танууст амсуулж үзүүлэх гэж зориуд чанасан байвал яана?.. гэхэд нь Любишкин тэсэж ядан зэс шанага шүүрэн авч ухасхийн босоод, 

	— Генерал! Генерал гэнэ ээ? Амтална барина гэнэ! Би улаан партизан хүн байна. Тэгэхэд чи муусайн генералтай адил... мэлхийгээр... хооллоно гэнэ ээ! гээд босоход нь хутга бариад бослоо гэж Щукарь ухаангүй гүйж гарсан нь тэр юм байж... 

	Давыдов энэ тухай бригадын байранд хүрч ирээд мэдсэн билээ. Энэ бол сүүлд болсон хэрэг. Түүний өмнө Щукарийг явуулаад, Размётновыг шалавхан явж үзье гэж удалгүй бригадын байранд хүрвээс, бороо шаагьсаар Дуутын жалганаас тэртээ нуур хүртэл, огторгуйн хагаст өнгийн сайхан солонго татжээ. Бригадын байранд нэг ч хүнгүй тул Размётновыг буцаагаад ойрхон харагдах хагалсан газар тийш очвоос анжиснаас буулгасан шар тэрүүхэн хажууд нь идэж тэр хэсэг газар хагалж байсан Аким Бесхлебнов, бригадын байранд очихыг залхуураад, нөмрөгөөр толгойгоо битүүлэн хагалсан газрын хонхорт хэвтээд бороо шиврэхийг чагнан зүүрмэглэж байжээ. 

	Давыдов сэрээгээд, 

	— Хагалахгүй яагаа вэ? гэж асуув. 

	Аким дуртай дургүй босож, эвшээгээд, инээмсэглэн, 

	— Бороо орж байхад хагалж болдоггүй юм, нөхөр Давыдов, та мэдэхгүй юү? Үхэр бол трактортай адилгүй хүзүүний нь үс нь л жаахан норвол дороо холгож улаан нялга болох нь тэр, тэгэхээр өнгөрнө дөө гээд Давыдовын итгэхгүй юм шиг харахыг ажиглаад, — Үнэн шүү. Та харин тэр хоёр сайн эрийг очиж салгавал дээр. Кондрат Майданников өглөөнөөс хойш Атаманчуковтой хэрэлдээд, одоо тэр харав уу, тэр дөрвөлжин дээр үзэлцэж байгааг нь. Кондрат нь шараа буулга гэдэг Атаманчуков нь «Миний ажил чамд хамаагүй ээ! Тархийг чинь хага цохино шүү!» гээд байдаг. Одоо бүр заамдалцаад ав аа шив дээ! хэмээвээс үнэхээр нэгэн хэсэг хагалсан газрын цаад талд зодоон аятай юм болж, Майданников чих төмөр барьж, сэлэм шиг эргүүлэн, өндөр биетэй Атаманчуков өрөөсөн гараараа Майданниковыг үхрийн буулгаас зайлуулан түлхэж, нэг гараа ардаа зангидан тэдний дуу арайхан сонстохгүй байв. 

	Давыдовын тэдэн рүү яаран гүйж, холоос: 

	— Юу болж байгаа нь энэ вэ? гэж хашхирахад, 

	— Ямар вэ дээ, Давыдов! Бороо орж байхад энэ чинь хагална гээд байх юм. Үхрийн хүзүү ингэж л холгож хаядаг хүн дээ! «Бороотой байхад үхрээ тавьчих аа!» гэсэн чинь элдэв өнгөөр харааж, «чамд хамаагүй» гэж байхгүй юу. Энэ ажил хэнд хамаатай юм бэ муу, нохойн гөлөг өө? Хэнд хамаатай юм гэж байн шүү, сөөнгө чөтгөр өө? гэж Майданников Атаманчуков руу урт чих төмөр барьсаар давшилж, тэр хоёр хэдийн гөрөлцөөд авсан бололтой, Майданниковын нүдэн дор хар чавга шиг хөх няц болж, Атаманчуковын цамцны зах урагдаж, хавдсан уруулаас нь цус гарсан байв. 

	Давыдовыг ирэхээр Майданников улам эрэмшиж, 

	— Чамаар хамтралыг хорлуулахгүй ээ! Энэ чинь «миний шар биш, хамтралын юм!» гэж байна шүү. Хамтралын үхэр бол амьдаар нь өвчсөн ч хамаагүй гэх нь үү? Хар санаат минь наад үхрээсээ зайл, тавья гэхэд нь Атаманчуков уурласандаа зэвхий цагаан болж, өрөөсөн гараараа цамцныхаа зах товчлох гэж тэмтрэн, сөөнгө дуугаар: 

	— Чи над заах болоогүй! Чамд хүн зодох ч эрх байхгүй. Би ч гэсэн хусуур төмөр шүүрвэл чамайг гайгүй элдчихнэ шүү! Нормтой газраа хагалах гэж байхад чи саад хийгээд байна шүү дээ! гэв. 

	Давыдов хүрэнгүүт Кондратын барьж байсан төмрийг авч газар хаяад;

	— Бороо орж байхад хагалж болдог юм уу? гэж асуув. 

	Атаманчуковын нүдэн гялалзаж, нарийхан хүзүүгээ эргүүлэн, 

	— Малын эзэнд бол болохгүй, хамтралд бол болно! гэж ууртай хариулав. 

	— Яагаад «Болно» гэж? 

	— Яах вэ, төлөвлөгөө биелүүлэх хэрэгтэй биз дээ. Бороотой ч бороогүй ч хагалж байх хэрэгтэй. Хагалж гүйцэхгүй бол Любишкин гэдэг чинь, төмөр хуурайдаж байгаа гэхэд нь, Майданников, 

	— Чи тийм сүрхий ярьдаг хүн, өчигдөр цэлмэг байхад хэдий газар хагалсан бил ээ? гэж асуужээ. 

	— Чадах чинээгээрээ л хагалсан даа! гэж хариулсанд Майданников тоомсоргүй

	— Десятины дөрөвний нэгийг хагалсан юм! Шарыг нь хар л даа, эвэрт нь хүрэх аргагүй сайхан амьтан даа, тэгэхэд хагалсныг нь бол харав уу? Давыдов гуай, очиж... гээд Давыдовын нойтон ханцуйнаас шүүрэн, хагалсан газрын хонхор дагуу хөтлөн, ― Тэгээд гурван цун хагасаас доошгүй гүнзгий хагалах гэж шийдсэн байтал энэ юү вэ? Өөрөө хэмжээд үз л дээ гэж хорссондоо үгээ дутуу гүнгэнэн дуугарав. 

	Давыдов тонгойгоод хуруугаа, гарт наалдах зөөлөн газар хонхрын ёроолоос дээд талын төвгөр хүртэл дөнгөж бүтэн хагас хоёр цунгийн хэртэй гүн байв. 

	― Энийг хагалсан гэх үү? Газар хагалсан биш, зүгээр маажсан хэрэг! Үүнээс нь болж би бүр өглөө зодох гэсэн юм. Энэний хагалсан газрын хаана ч очоод үз, цөм иймэрхүү байгаа гэж Майданников хорсон хэлжээ.

	— Алив, нааш ир! Чамд юм хэлье! гэж Давыдов, үхрээ дуртай дургүй буулгаж байгаа Атаманчуковыг дуудаад тэр нь, гэдийж яаралгүй алхалсаар ирэв. 

	— Чи яагаад... ингэж хагалж байгаа бил ээ? гэж Давыдов эмсгий шүдээ ярзайлган аяархан асууваас, 

	— Та нар яах гэсэн юм бол? Найман цун гүнзгий оруул гэх нь үү? гээд Атаманчуков ууртай гэгчийн ярвайж саравчит малгайгаа авч, нүцгэн толгой гаргаж мэхэсхийн ёсолж, тэгдэг л байх даа! Өөрснөө гүнзгий хагалаад үз л дээ! Хэлэхдээ ч цөм бэрх, хийхдээ л байхгүй дээ! гэхэд нь Давыдов бас уурлаж, 

	— Чам шиг муу жигшүүрт амьтныг хамтралаас хөөмөөр байна. Ер нь хөөнө дөө! гэлээ. 

	— Тэгж гялайлгаж үзээч! Би өөрөө яваад өгнө. Би энд та нарын төлөө махаа идэж байх хараал хүрсэн амьтан биш. Юуны тул гэж хүчээ шавхаж байх вэ? гээд буудал тийшээ исгэрсээр одлоо. 

	Орой нь бригадынхныг цөмийг нь цуглахтай зэрэг Давыдов, 

	— Газрыг гурван цун хагас гүнзгий хагалахын оронд бүтэн хагас цун хагалан хайран газар эвдэж, хамтрал болоод Зөвлөлт засгийг мэхэлж байгаа тийм хуурамч хамтралчныг яах вэ гэдэг асуудлыг бригадын өмнө тавьж байна. Бороотой цагт ажил хийж, шар малыг санаатай хорлож байгаа мөртөө нартай цэлмэг өдөр нормтой газрынхаа дөнгөж талыг хагалж байгаа тийм хүнийг яах вэ? гэхэд нь, Любишкин 

	— Хөөвөл таарна! гэж эмс тэр саналыг их идэвхтэй дэмжив. 

	— Тийм хорлогч хамтралчин бидний дунд байна аа. Тэр байна! гэж Давыдов тэрэгний арал дээр сууж байгаа Атаманчуковыг заагаад, — Бригадынхан цуглаад байгаа тул хорлогч, хойрго Атаманчуковыг хөөе гэсэн саналтай хүн гараа өргө гэвээс, хорин долоон хүнээс хорин гурав нь гар өргөжээ.

	— Чи зайл, одоо хамтралынхаа гишүүнээс байсан, тэр лаваар мөн! Чамайг нэг жил тэнсэн харж, хэрэв засарвал чинь буцааж элсүүлнэ. За одоо, нөхөд өө! Та нарт миний хэлэх хэдхэн чухал үгийг сонсоно уу! Та нар бараг цөм ажил муу хийж байна. Тун муу! Майданниковоос бусад нь хэн нь ч гэсэн нормоо биелүүлэхгүй байна. Хоёрдугаар бригадын, нөхөд өө, энэ бол шившигтэй хэрэг шүү! Ингэж байж нэрээ хөөдөж болно. Иймэрхүү ажиллавал нүд ирмэхийн зуур хар самбарт гараад ховхорч, салахгүй болчихно шүү. Сталины нэрэмжит хамтралд гэнэт тийм үзэгдэл гарвал балай юм болно. Үүнийг үндсээр нь тас цохих хэрэгтэй байна гэхэд нь, 

	— Энэ норм ч үнэндээ ахдаад байна шүү. Шар ч дийлэхгүй юм гэж Аким Бесхлебников дуугарчээ. 

	— Ахдаж байна гэнэ ээ? Үхэр дийлэхгүй гэж үү? Худлаа! Тэгвэл Майданниковын шар яагаад дийлээд байгаа юм бэ? Би танай бригадад хоцорч, Атаманчуковын шарыг аваад өдөрт нэг га юм уу, бас дээр нь дөрөвний нэгэн хувь илүү газар хагалж болохыг биеэрээ үзүүлээд өгөмз гэхэд нь Кушенков инээд алдаж, эрүүнийхээ оготор цагаан сахлыг атгаж байгаад, 

	— Ая, Давыдов чи их аргатай хүн байна шүү! Шилэхдээ андахгүй. 

	— Атаманчуковын шараар бол чөтгөрийн эвэр ч хуга зүтгүүлж болно. Тийм шартай бол, би ч гэсэн нэг га-д дөнгөнө байх аа... гэхэд нь, 

	— Чи өөрийнхөө энэ шараар чадахгүй юу? гэтэл, 

	— Яасан ч чадахгүй гээд, 

	— Тэгвэл солих уу? Чи Атаманчуковын үхрээр, би чинийхээр ажиллая! Тэгэх үү? гэхэд Куженков бодож байгаад дуугарлаа

	— Яах вэ, үзье л дээ гэж наадах нь их л болгоомжтой хариулав. 

	 

	 

	... Давыдов тэр шөнө хээрийн бүхээгт нэг л тавгүй унтлаа. Бүхээгийн төмөр дээвэр салхинд дүнгэнэхээс ч тэр юм уу, нойтон дээлийн сиймхийгээр сүүгэх шөнийн хүйтнээс тэр юм уу, эсхүл дэвсэж унтсан нэхий дээлийн шороо шиг олон нохой бөөснөөс тэр үү? байн байн сэрж муу унтлаа. 

	Үүрээр Кондрат Майданников сэрээж, бригадын бүх хүнийг хэдийн босгосон байжээ. Давыдовыг бүхээгээс гүйн гарваас, огторгуйн өрнөд хагаст одон бадаг бүдэг сүүмэлзэж нум шиг алман саран, огторгуйн номин хөх хөө хуягийн дунд алтан шигтгээ шиг гоёхон харагдаж байв. Тогтмол уснаас нүүрээ угааж байхад нь Кондрат хажууд нь зогсоод, шар сахлаа уруулаараа дурамжхан зууж, 

	— Өдөрт десятин илүү газар хагална гэдэг их ажил шүү... Нөхөр Давыдов, та өчигдөр орой арай л хэтрүүлчих шиг байна. Нэрээ хугалахгүй бол сайн юм сан гэхэд нь, 

	— Юм бүхэн бидний гар дор, бидний дур шүү! Гайхал, чи юунд эмээсэн юм? гэж зоригжуулавч дотроо "үхсэн ч, хийж дуусаад л үхнэ! Шөнө дэнлүүний гэрэлд хамаагүй хагална, нэг десятин дээр нь түүний дөрөвний нэгийг заавал хагална, түүнээс бага байж болохгүй. Бүх ажилчин ангийн нэрд бузар..." гэж бодоод зотон даавуу цамцныхаа хормойгоор нүүрээ арчиж байх зуур нь Кондрат, хоёулынхаа шарыг хөллөөд, 

	— Явъя! гэж үхрээр газар хагалах олон жилийн туршлагын голыг Давыдовт анжисны дугуй хяхнах чимээний дундуур ярьж, 

	— Саккын анжсыг бид хамгийн сайн анжис гэдэг юм даа. Аксайн гэдэг цагаан сайрынхны анжис ч гэсэн яриагүй сайн, тэгэхдээ Саккын анжсанд хаана ч хүрэхгүй. Тэрэнд тийм эвтэй хийц байхгүй. За, бид хэсэг зурвас газар дор дороо тасалж аваад тэр тэр дээрээ л тийчилье гэж анх тогтсон юм. Тэгсэн чинь эхлээд энэ Бесхлебнов, Атаманчуков, Куженков сүүлд нь Любишкин хүртэл хойно хойноосоо цувж хагалахаар боллоо. "Нэгэнт л хамтрал болсноос хойш анжсыг нэгэн дор хойно хойноос нь цувуулан явуулах хэрэгтэй" гэлцээд тэгж явлаа. Тэгсэн чинь бүтэх юм алга аа. Түрүүчийн анжис зогсвол бусад нь бас зогсох болдог оо. Түрүүчийнх нь залхуураад яаралгүй явбал бусад нь бас тийм болдог байна. Тэгэхээр нь би хэрүүл гаргаж «үгүй бол би түрүүнд нь оръё, үгүй бол тус тусад нь газар аль!» гээд тэгж хагалж таарахгүй юм байна гэж Любишкин тэгэхэд ойлгож, тэгж хагалахад илүү дутуу нь мэдэгдэхгүй юм, хэсэг хэсэг дөрвөлжин газар тасалж өгөхөөр нь би салж, оноосон газраа аваад мондиудаас арван нүдний илүүтэй гүйцэтгэлтэй боллоо. Дөрвөлжин зурвас газар тус бүр нэг десятин хэмжээтэй, уртаашаа 160 сажин хөндлөнгөөрөө 15 болдог юм гэхэд Давыдов хагалсан газар тийш харж, 

	— Яагаад хөндлөн тийш нь хагалдаггүй юм бэ? гэж асууваас, 

	— Тэр ийм учиртай юм: Ухаан нь чи уртаашаа нэг мөр гаргаж гүйцээд, эрүүл газар дээр шараа эргүүлэх болно биз дээ, тийм үү? Хэрэв огцом эргүүлбэл шарын хүзүүг гэмтээх тул тэр үхэр газар хагалах ажлаас хасагдах нь тэр! Ингэхлээр уртаашаа нэг мөр хагалаад анжсаа хажуулдуулж арван таван сажин газар хоосон чирэх хэрэгтэй болдог юм. Трактораар бол дор нь эргээд буцаад л эргэх мөрөөрөө онгичоод гарах сан! Гурав дөрөвхөн хос шарыг яаж тийм амархан эргүүлэх вэ? Завсар үлдээж хагалахгүйн тул шарнуудыг гагцхан буруу талын хөл дээр нь зэрэг эргүүлэх хэрэгтэй болно. Ийм учраас үхэр малаар тийм том дөрвөлжин газар тууш хагалж болдоггүй юм. Тракторт бол хэчнээн урт газар тусам төдий чинээ санаа амар явж л байна биз ээ. Би уртаашаа зуун жарыг үхрээр яваад үзлээ бас! Тэгэхлээр миний анжис хөндлөн шугамаар хоосон мөрөөрөө явах болох юм. Танд зураад үзүүлье гээд анжисны шавхай арилгадаг хусуур төмрийн хурц ирээр шороон дээр гонзгой дөрвөлжин тэг татаад, — За энийг дөрвөн десятин гэж бодъё. Уртаараа зуун жар, хөндлөнгөөш жаран сажин байна биз дээ. Ухаан нь, би анхны уртааш мөр хагаллаа, харав уу? Хэрэв нэг десятин газар дээгүүр арван таван сажин хоосон явах болно. Энэ дөрвөн десятин болохоор жаран сажин хоосон явах болж байна аа даа. Тэгэхээр ашиггүй, мэдэв үү? Цаг алдах юм... гэхэд, 

	— Мэдлээ! Чи бүр яг нотолж өглөө гэхэд, 

	— Та урьд өмнө газар хагалж байсан уу? гээд, 

	— Үгүй, үзээгүй юм. Би анжсыг бага сага мэднэ. Ажиллуулж л чадахгүй, чи над заагаад аль, би дор нь сурна! гэхэд нь, 

	— Одоохон анжсыг чинь тавиад өгье. Эхлээд хоёулаа нэг хоёр тойроод, дараа та өөрөө эвийг нь олно биз гээд Давыдовын анжисны өргөх араан дээр гохыг тааруулж тавиад ирийг гурван цун хагасын гүнзгий хагалахаар тохируулан, сүүлдээ бүр хамаагүй "чи" гэдэг болж тайлбарласан нь:

	— За эхэлье, чи сайн харж аваарай! Хэрэв үхэрт хүнд болоод ирвэл, энэ юмыг бүтэн хагас эргүүлээрэй. Энийг бид "тааруулга" гэж нэрлэдэг юм. Хар л даа, энэ чинь гинжээр таатай, нөгөө хагалах тал нь битүү гинжтэй байна. Энийг эргүүлэхтэй зэрэг анжисны хэрээ хошуу бага зэрэг жиших тул зохих хэмжээний найман ямхаас багасаж зургаан ямх хэртэй өргөн хөрс зүсэх учраас үхэрт хөнгөн болж ирдэг юм. За хөдөлье! Чөх, — Халзан минь! Чөх!.. Давыдов минь, амь бие хайрлахгүй зүтгэнэ шүү! гэв. 

	Давыдовын үхэр туугч жаал хүү шилбүүр тасхийлгэж, эхний үхрүүд нэгэн зэрэг зүтгэв. Давыдов нэлээд тэвдэнгүй, анжисны бариул дарж, анжисны хурц ирэнд өнгөн хар хөрс том загас хөлбөрөх адил эргэж байхыг харж явлаа. 

	Нэг мөр явж дуусахад нь Майданников гүйж ирээд

	— Анжсаа зүүн тийш нь болго! Тэгэхлээр наадах чинь мөрөн дээрээ гулгаж, шавар шороо нь аяндаа унаад өгнө! Намайг хар! гээд анжисны баруун гар дээр элгээрээ дарж, хавтгай талаар нь чирүүлэхэд наалдсан нойтон шороо нь газарт арчигдан үлдэв. 

	— Ийм юм шүү дээ. Энд бас эв байгаа юм шүү, хэрэв ингэж тавихгүй бол үхэр хөндлөн мөрөөр явж байх зуур бас наалдсан нойтон шороог нь хусуураар хусан цэвэрлэх болно шүү дээ. Одоо бол анжис чинь өөрөө цэвэрлэсэн болохоор тамхи ороож сэтгэлээ сэргээж явсан ч болно. Май! гэж Давыдовт савтай тамхиа сарвайж, цаасан тамхи ороогоод өөрийнхөө үхэр тийш толгойгоороо дохиж, 

	― Манай эхнэр яажшуу эргүүлж байгааг нь хараач! Анжсыг яг сайн тохируулж орхихоор үхэр туух барих нь гайгүй болохоор ганцаараа ч гэсэн хагалж болдог юм... гэхэд нь, 

	— Эхнэр чинь чиний шар тууж өгдөг юм уу? гэвэл, 

	— Тэгдэг юм аа. Хоёулаа нэг дороо амар юм. Заримдаа ширүүхэн шиг зандрахад юм бодохгүй, бодсон ч шөнө орондоо ортол гомдосхийхээс биш, шөнө гэдэг ч эвлэрүүлчихдэг юм шүү дээ! гээд инээмсэглэж, хагалсан газар дээгүүр том том алхсаар одоход нь, 

	Давыдов анх гараад өглөөний цай болтол десятины дөрөвний нэгийг хагалаад, будаагаа дуртай дургүй идэж, үхэр идүүлэхийг хүлээж байгаад Кондрат тийш ирмэж: 

	— Эхлэх үү? гэв. 

	— Би бэлэн байна аа. Анютка үхрээ туугаад ир гэж дахиад л атар газрыг хөрвүүлэн гарахад, хэдэн зуун жилийн турш дагтаршсан хөрсийг төмөр анжис ирээрээ зүсэж, хэрээ хошуугаараа гэдрэг нь урвуулан хаяхад өвсний үхэж тахиралдсан үндэс орвонгоороо өөдөө харж, өнгөн хөрс нь багил хар шороон дор дарагдсаар хоцрох ажгуу. Газрын хөрс анжисны хошууны хажуугаар хөвөх мэт эргэсээр хоцорч, хар шороот хөрсний чийг ханхалсан үнэр амттайяа анхилж, наран хэдий дээр боловч, зөв талын үхрийн гуужиж байгаа үсэн хэдийн хөлсөндөө бараантаж эхлэв. 

	Орой болоход Давыдовын хоёр хөл чинэж, ууц нуруугаар нь хөндүүр болжээ. Бүдрэн таварцагласаар хагалсан газраа хэмжин үзээд, нэг десятин газар хагалсандаа тоосонд дарагдаж омголтсон уруулаа хөдөлгөн инээмсэглээд, эцэж цуцсан хөлөө чирсээр байрандаа хүрч ирэхэд нь Куженков ёжтойхон инээмсэглэх аядаж: 

	— За, хэдий хэр газар эргүүлж хаяв? гэв. 

	— Чи бол хэд гэж бодож байна? гэхэд, 

	— Хагас десятин дөнгөв үү дээ? гээд, 

	— Тэгж ярихгүй, хө! Нэг бүтэн десятин бас нэг мөр гээч! гэхэд нь, Куженков, самнуурын шүдэнд эсгэсэн хөлөө зурмын өөхөөр тосолж байснаа Давыдовын хагалсан газрыг хэмжиж үзэхээр явжээ... 

	Хагас цаг хэртэй болж, бүр харанхуй болсон хойно буцаж ирээд, галаас зайдуухан суучихад нь 

	— Куженков, чи яагаад дуугүй болчхов? гэж Давыдовын асуутал, 

	— Хөл өвдөөд өө!.. Юу ярих вэ дээ. Хагалсан бол хагалаа л биз... гайхуулах юу байх вэ гэж дурамжхан хариулаад дээлээ толгой дээгүүр нөмөрч галын дэргэд хажуулдваас

	— Амаа мэдэв үү? Одоо элдэв өнгийн юм хуцахаа больсон биз? гэж Кондрат инээд алдаж, Куженков дуулаагүй юм шиг өнгөрчээ.

	Давыдов бүхээгийн дэргэд, нүдээ анин хэвтэж, түүдэг галаас үнс цогийн үнэр ханхалж, явдалдаа хөндүүрлэсэн хөлийн нь ул халуу оргих шиг болж, шилбэ янгинаж, жийсэн ч, атийсан ч огт нэмэргүй... хэвтэж байхад зэргэлтсэн хар хөрс нүүгэлтэж, анжисны мөлийсөн гялгар хэрээ хошуу чимээгүйхэн гулгаж хажуугаар нь хар шороо давирхай шиг мушгиралдан эргэсээр байгаа нь нүдэнд үзэгдэх шиг болж, толгой нь эргэж дотор нь муухай болоход Кондратыг дууджээ. 

	Кондрат, 

	— Нойр хүрэхгүй байна уу? гэж асуугаад, 

	— Тийм ээ, толгой эргээд, анжис дор газар эрээлжлээд байгаа юм шиг санагдаад байна... гэхэд нь, 

	— Тэгдэг юм. Өдөржин дандаа доошоо, газар шагайгаад байхаар толгой эргээд байгаа нь тэр. Золигийн газрын хөрсний үнэрт тэгж байж мэднэ. Давыдовт чи маргааш доошоо хөл дороо дандаа битгий шагайгаад бай! Голдуу ийш тийшээ харж нүдээ сэргээж яв... гэж дотночлон хэлжээ. 

	Давыдов тэгж байгаад шөнө болоход нохой бөөс хазахыг ч мэдсэнгүй, морь унгалдахыг ч, сүргээс хоцорч ойрын нэг хөтөл дээр хоносон зэрлэг галуу ганганалдахыг ч сонссонгүй үхсэн юм шиг унтжээ. 

	Үүр цайхын өмнө сэрвэл, Кондрат нөмрөгөө нөмөрсөөр бүхээг рүү чиглэж явах тул нойрмог өндийж, 

	— Чи хаачаад ирэв? гэвээс, 

	— Чи бид хоёрын шарыг манаж хонолоо. Сайн цадаж дээ, нэг хотгорт оруулсан чинь сайхан ногоо халиурсан газар байжээ... гэж үгийг нь бүүр түүр дуулаад сүүлчийг нь гүйцэд сонсож чадалгүй нойрондоо дарагдаж, шүүдрийн усанд норсон нойтон дээл дээр толгойгоо тавингуут дахин унтчихсан билээ. 

	Тэр өдөр, үдэш болтол Давыдов нэг десятин хоёр мөр, Любишкин яг нэг десятин Куженков десятин арай хүрэхгүй газар тус тус хагалжээ. Харин "тэнхээ муутай баг" гэж Давыдовын хочилдог хоцрогдогсдын дундаас хэрээ Антип огт санамсаргүй тэргүүн суурь эзлэв. Хэрвээ Антип, Титокийн туранхай шар хөллөөд үдийн хоол болоход хэдий чинээн газар хагалснаа ярьсангүй. Үхэр туугчаар явдаг эхнэр нь үдийн хоолны сүүлээр зургаан фунт хэртэй найруулсан тэжээл хормойлж шарандаа өгч, Антип ч гэсэн үдийн хоолноос үлдсэн талхны үйрмэг хамж аваад шард өг гэж эхнэрийнхээ хормой руу хийж байхыг Любишкин ажиглан инээвхийлж, 

	— Антип аа! Чадлаа үзүүлэх нь үү? гэхэд наранд түлэгдэж улам хар царайтай болсон хэрээ Антип

	— Үзүүлнэ дээ. Ажилд удмаараа хүний адагт ордоггүй л юм сан гэж өдөөх байдалтай хэлэв.

	Тэгээд үнэхээр чадлаа үзүүлж, үдэш болоход нэг десятин дээр бас дөрөвний нэгийг хагалжээ. Гэтэл бүр харий бүрий болсон хойно Кондрат Майданников шар туусаар ирээд, Давыдовыг "Хэд вэ?" гэвээс "Бүтэн хагас десятинд ганцхан мөр дутуу. Алив, тамхиа өгөөч, нэг орооё... Үдээс хойш огт татсангүй шүү..." гээд баясгалантай харав. 

	Оройн хоолны сүүлээр Давыдов ажлын дүн гаргаад: 

	— Хоёрдугаар бригадын нөхөд өө! Манайд нийгэм журамт уралдаан ёстой сайн өрнөлөө. Ажлын явц тун урагштай боллоо. Газар хагалалтын ажил ийм амжилттай байгаа явдалд хамтралын захиргаанаас большевик ёсны баяр хүргэж байна. Эрхэм нөхөд өө! Тасалдлаас үнэхээр гарч байна! Тэр лаваар мөн! Бидний норм биелэгдэх бололцоотой нь нэгэнт ажил дээр баттай болсноос хойш, тасалдлаас хэрхэн гарахгүй байх бил ээ? Одоо борнойдох хэрэгтэй байна. Заавал гурван удаа борнойдох ёстой. Майданниковт онцлон баяр хүргэе! Майданников бол үнэхээр гавшгай хүн байна! гэж билээ. 

	Авгай нар аяга шанагаа угааж, анжисчин унтахаар хэвтэцгээн, үхэрчин шараа бэлчээв. Кондратыг зүүрмэглэж байтал эхнэр нь өвөрт нь орохдоо тохойгоороо ёворч: 

	— Кондрат минь! Давыдов чамайг өргөмжлөн магтав уу даа. Тэр "гавшгай" гэсэн чинь ямар хүнийг хэлдэг юм бэ? гэж асуужээ. 

	Кондрат тэр үгийг олон удаа дуулсан боловч тайлбарлаж чадахгүй "Давыдоваас асуудаг байжээ дээ!" гэж урамгүйхэн бодсон боловч эхнэрийнхээ өмнө нэрэлхэж, чадах ядахаараа тайлбарласан нь: 

	— Гавшгай гэж үү? Тэнэг эм ээ чи! Гавшгай гэж үү? Байз уу... Энэ чинь... Чамд юу гэж хэлмээр юм бэ дээ... Жишээ нь бууны бялтыг цохидог шөвөг төмөр байдаг. Тэр сүрхий гавшгай буудаг юм шүү. Бууны тэр төмөр бол хамгийн гол зүйл, тэргүйгээр буудаж болохгүй. Хамтралд ч бас тэрүүнтэй адилхан гавшгай хүн бол хамгийн гол чухал толгой хүнийг хэлж байгаа юм, ойлгов уу? Тэгээд одоо хомхой хүнийг битгий ноц гэж билээ. 

	
XXXVII бүлэг

	5 дугаар сарын 15 болоход районы хэмжээгээр тариалангийн ажил үндсэндээ дуусаж Дуутын жалгын Сталины нэрэмжит хамтрал тариалах төлөвлөгөөгөө цөмийг нь биелүүлж аравны үдэд гуравдугаар бригад үлдсэн найман га газар эрдэнэ шиш, наран цэцэг тарьж гүйцмэгц, Давыдов тэр дороо тариалангийн ажил дууссан тухай мэдээ районы намын хороонд хүргүүлэх морин элч явуулсан билээ. 

	Эрт тарьсан улаан буудай нэлэнхийдээ соёоловч хоёрдугаар бригад зуу шахам гектар газар тавдугаар сарын эхээр баахан кубанийн улаан буудай тарьсан нь Давыдов, оройтож тарьсан тэр хэсэг улаан буудай барагтайхан гарах вий гэж санаа зовж, Любишкин ч бас санаа зовж байсан, үүнд гагцхүү Яков Лукич бүр ч эрээгүй шууд л

	— Тэр ургахгүй, яасан ч ургахгүй! Бүхэл зунжин тариа тариад ургуулна гэж бодож байна уу? Номд бичсэн байдгаар бол мисир оронд л жилд хоёр тарьж хоёр хурааж авдаг бололтой юм билээ. Нөхөр Давыдов аа, манай Дуутын жалга бол Мисир орон биш болохоор тариалах цаг хугацааг хатуу баримтлах хэрэгтэй гэж эрс өгүүлэхэд нь, 

	— За, чи битгий бөөрөнхийлөх үзэл гаргаад бай! Манай тариа заавал ургах ёстой! Хэрэв бидэнд хэрэгцээ тохиолдвол жилд хоёр удаа ч тариа будаа хураан авах болно. Манай газар дэлхий бидний юм учраас бид хүссэн цагтаа үр шимийг нь авч чадна. Тэр лаваар мөн! гэхэд нь, 

	— Хүүхэд шиг юм ярих нь ээ гээд, 

	— Үзнэ дээ! нөхөр Островнов, чиний энэ ярьсан зүйлд барууны хэлбэрэл илрэн гарч байна. Энэ бол манай намд байж болохгүй, хортой хэлбэрэл юм... тэр хэлбэрлийг нэлээд буруушаасныг чи битгий мартаарай гэхэд нь, 

	— Би хэлбэрэл гэж яриагүй, газар гэж ярьж байна. Танай тэр хэлбэрэл мэлбэрэл гэдгийг би мэдэх ч үгүй гэдэг байж. 

	Гэвч Давыдов, тэр хэсэг тэргүүн зэргийн улаан буудай ургана гэж байсан боловч эргэлзээ

	тасрахгүй тул өдөр бүр захиргааны мориор мордож, нартай өдөр боловч бараантаж, аймаар харлан харагдах тэр хэсэг хагалсан газарт очиж үздэг байж. 

	Газар түргэн эвэрч. Боловсрон гарах үр нь тэжээл барагтайхан авах тул соёо дээш цухуйн гарч арайхан чадахгүй байжээ. Тэрхүү урьгүй булбарайхан үр хөрөнгө нь нарны халуун нэвт анхилах, хөрсний дулаан сэвсгэр шороон дотор хариугүй юм хэвтэж, хэдийгээр гадагшаа цухуйн гарах гэж тэмүүлэх боловч, чийггүйтэх тул бүрхсэн шороог нэвтлэн гарч чадахгүй байжээ. Давыдов хагалсан газар мориноосоо буугаад өвдөг дээрээ сөхрөн, шороо онгичиж, нарийхан соёо цухуйсан тариаг алган дээрээ тавьж үзэхдээ, өдий төдий саяараа газарт булагдаж, гэрэл өөд хөөрхийлөлтэй тэмүүлэвч, цухуйн гарч чадалгүй үхэх болсон тэдгээр үр тариаг өрөвдөн харамсах бөгөөд боловсрон гарахад нь тусалж чадахгүйдээ дэмий бухимдан бороо орох юм бол энэ хагалсан газар нэлэнхийдээ хөх ногоон болоод ирэх сэн гэж! 

	Гэтэл бороо орохгүй гандаж тарианы газар долоон голтой элдвийн хог ургамал их чадалтайдаа өтгөн ургах ажээ. 

	Нэгэн орой Давыдовынд настайчуулын төлөөлөгчид орж ирээд өвгөн Аким тахиачин орж ирэнгүүт мэндлээд, 

	— Танаас хичээнгүйлэн гуйх нэг юм байна аа! гэснээ бурханд нь мөргөх гэж ийшээ тийшээ хөрөг хаа байна гэж сүрхий харахад, 

	— За ямар хүсэлт байна? Өвгөн гуай, ийш тийш харалтгүй, бурхан байхгүй гэхэд нь: 

	— Байхгүй юу? За яах вэ?.. Настайчуудаас танд тавих нэг ийм хүсэлт байна гээд, 

	— Ямар гэхэд, 

	— Хоёрдугаар бригадын тарьсан улаан буудай гарахгүй нь шив дээ? гэхэд нь, 

	— Өвгөн гуай, юм мэдэгдэхгүй л байна гэтэл, 

	— Харин тийм шиг байна гээд, 

	— Тэгээд? гэхэд

	— Бороо л хэрэгтэй байна даа гэж, 

	— Хэрэгтэй байна гэхэд, 

	— Тэгвэл нэг лам залж, бороо оруулна байгаа? гэхэд нь Давыдовын царай улайж, 

	— Яаж байгаа нь тэр бил ээ? гэж асуутал, 

	— Тэнгэрээс бороо гуйна даа! гээд, 

	— Энийг ярихаа больё доо... За өвгөн гуай, яв даа, дахиад битгий ийм юм ярьж байгаарай гэхэд нь, 

	— Юу битгий яриарай гэж? Тэр улаан буудай чинь бидний юм байгаа биз дээ? гээд, 

	— Хамтралын юм гэхэд, 

	— Тэгвэл бид хэн юм? Хамтралын гишүүд шүү дээ гээд

	— Тэгвэл би хамтралын дарга шүү дээ гэхэд

	— Тэрийг бид мэдэж байна аа. Та нар бол тэнгэр байдаггүй гэдэг улс, тэгэхлээр та нарыг туг жанцан бариад яв гэж гуйгаагүй байна. Сүсэгтэн бидэнд зөвшөөрөл олгоно уу гэж яваа юм даа гэхэд нь 

	— Зөвшөөрөхгүй, тануусыг хамтралын хурлаас явуулав уу? гэж асууваас, 

	— Үгүй, бид настайчуул, өөрсдөө тэгж бодсон юм гээд, 

	— За тэр дээ. Та нар хэдэн хүн байна. Хамтралын хурлаас тэртэй тэргүй зөвшөөрөхгүй. Одоо цаг, аж ахуйгаа шинжлэх ухааны аргаар хөтлөхөөс биш, ламын аргаар үгүй шүү дээ, өвгөн минь! гээд сүсэг бишрэл бүхий өвгөн настайчуулыг гомдоохгүй гэж хэлээд тухтай удтал ярихад нь цаадуул дуугүй боллоо. 

	Тэгтэл Макар Нагульнов орж ирсэн нь сүсэгтний төлөөлөгч өвгөчүүл хур гуйх мөргөлийн зөвшөөрөл ирэхээр Давыдов дээр очсоныг дуулаад яаран гүйж иржээ. 

	— Тэгээд болохгүй байх шив дээ? гэж тамхиа тэмтрээч Акимын босож санаа алдахад: 

	— Болох ч үгүй, хэрэг ч үгүй. Тэгэлгүйгээр бороо орно гайгүй гэж Давыдовын хэлэхэд, өвгөчүүл гарцгааж Нагульнов хойноос нь дагаж үүдний пинд ороод Давыдовын өрөөний хаалгыг сайтар хааж өвгөдийн зүг шивгэнэн хэлсэн нь: 

	— Өтөлж өвгөрсөн тануус аа! Та нарыг дураараа дургих, дунд чөмгөөрөө жиргэх гэж оролддог чөтгөрүүд гэж би мэднэ ээ. Дүйцэн өдөр гэж шашны элдэв ёс хийж хөрөг жанцан бариад талаар тэнэж, тариа гишгэчиж байвал тануусын бах ханах нь тэр! Дураараа лам залж, тарианы газар луу явбал уу,.. би хойноос чинь усан хөөрөгтэй очиж, шалчийтал чинь шүршиж орхино шүү! Мэдэв үү? Тэр лам чинь энүүгээр үзэгдэхгүй бол дээр биз дээ. Хэрэв ирэх юм бол, тэр сагсгар үстэй азаргыг барьж аваад, олон хүн харж байхад хонь хяргадаг хайчаар үсийг нь хяргаж шившиг болгоод, хөөж явуулчихна гэж мэдээрэй гээд Давыдовынд орж, авдар дээр нь ууртайхан хөмсөг зангидан сууваас, 

	— Чи тэр өвгөчүүлтэй юү гэж шивнэв? гэж Давыдов сэжиглэнхэн асуужээ. 

	— Цаг уурын тухай л ярилцлаа гэж хэнэг ч үгүй хариулахад нь, 

	— Тэгээд? гэсэнд;

	— Тэгээд тэнгэрээс бороо хур гуйхаа байлаа гэж хатуу шийдлээ гэхэд нь, Давыдов буруу харж инээмсэглээд, 

	— Цаадуул чинь юу гэж байна, тэгээд? гэхэд нь 

	— Шашин бол мунхруулагч хар тамхи мөн юм даа гэж ухамсарлалаа гэцгээж байна... Үгүй, Семен чи! Юунд надтай ингэж орооцолдоод байдаг юм бэ? Шар цавуу шиг, нэг наалдчихвал салахаа мэдэхгүй юм аа даа! Юуны тухай ярив, юу гэж ярив?.. гээд л шалгаагаад байдаг чинь юу вэ? Ярилцвал би ярилцаа л биз! Чи бол тэдэнтэй нэг их ардчилсан байдал үзүүлж ятгаж гуйж байгаа бий! Тийм зөнөг юмнуудтай тэгж ярьдаггүй юм аа. Тэд чинь мунхагт автагдсан садаатай улс шүү. Тэгэхлээр тэдэнтэй яриад байх явдалгүй, нэг хоёр харайлгаад л даам гарчихвал гүйцээ гэхэд нь Давыдов инээд алдаж Макар үнэндээ тун ярьж болохгүй хүн юм! гэж аргаа барсан байдалтай гараа сэгсрэв. 

	Макар намын гишүүнээс хасагдаад хоёр долоо хоног хэртэй болж, тэр завсар районы намын хорооны удирдлагыг өөрчилж Корчжинский, Хомутов хоёрыг албан тушаалаас нь авч хаясан хойно районы намын хорооны шинэ нарийн бичгийн даргад, Нагульновын давж заалдсаныг мужийн хянан шалгах комиссоос бичиг ирүүлсэнд товчооны нэг гишүүнийг Дуутын жалгад явуулж, уг хэргийг дахин шалгуулаад, Нагульновыг намаас хасах тухай урьд гаргасан шийдвэрийг хүчингүй болгож, хэрэг нь тийм хүнд шийтгэл үзүүлэхэд арай хэтэрсэн гэж үзэж түрүүчийн шийдвэрийг өөрчилсөн бөгөөд хоёр дахь удаа шалгалт хийхэд Нагульновын („ёс алдсан“, "Самуун завхай") гэдэг нь үндэсгүй болж, Макарыг донгодсоноор уг хэрэг өнгөрчээ. 

	Үүрийн нарийн бичгийн даргыг түр хийж байсан Давыдов, Макарт ажлаа шилжүүлж өгөхдөө, 

	— Хашрав уу? Дахиад нугалаа хийх үү? гэж асууваас, 

	— Хашрах ч бүр яриагүй! Гагцхүү районы намын хороо, бид хоёрын аль нь нугалаа хийсэн юм бол? гэхэд нь, 

	— Чи ч хийсэн, районы намын хороо ч хийсэн. Цөм жаахан жаахан хийсэн дээ гэхэд нь: 

	— Харин мужийн намын хороо л хэт нугалж байна гэж би үзэж байна гээд, 

	— Жишээ нь, яаж? гэхэд, 

	— Хамтралаас гарсан хүнд яагаад малыг нь буцааж өг гэхгүй байгаа юм бэ? Энэ чинь албадан хамтралд байлгаж байгаа хэрэг биш үү? Яг мөн! Хамтралаас гарч байгаа хүнд малыг нь ч өгөхгүй, багажийг нь ч өгөхгүй байна. Тэгээд амь зуух юмгүй болоод хаачих вэ, буцаад л хамтралд орох гээд ирэх болно. Уйлж байгаад л буцаад орно доо гэхэд, 

	— Тэр мал, ажлын багаж цөм хамтралын үл хөдлөх хөрөнгөнд орчихсон шүү дээ гэхэд нь,

	— Хүн аргаа бараад хамтралд буцаж орж байх тийм хөрөнгөөр үхсэнээ хийх юм бэ? "Май, цусалцгаа, багаж хэрэгслээ аваад арилцгаа!" гээд л хөөж орхих хэрэгтэй юм! Би л бол тэднийг хамтралын ойр ч байлгахгүй, харин чи тийм тархи нь эргэсэн юмнуудыг хэдэн зуугаар нь оруулчхаад ухамсартай хамтралчин болно гэж бодож байх шив дээ! Тэгдэггүй юм аа! Тэд муусайнууд чинь, хамтралд байх нь байна, тэгэхдээ үхэн үхтлээ хувь хувийнхаа амьдралаар зууралдсаар байгаад таарна. Би мэднэ ээ! Тэдэнд мал, хөдөө аж ахуйн багаж хэрэгслийг нь өгөхгүй байгаа явдал бол зүүний нугалаа, тэднийг хамтралд буцааж авч байгаа нь барууны нугалаа мөн. Нөхөр минь, би ч гэсэн улс төрийн талаар учир мэддэг болсон шүү. Чи одоо намайг залилж чадахгүй! гэхэд нь, 

	— Аж ахуй оны эцэс болохоос нааш тэдэнтэй аливаа тооцоо хийх бололцоогүй гэдэг энүүхнийг ойлгохгүй байж улс төрийн талаар юм мэддэг болсон чинь алив гэхэд, 

	— Үгүй, энэ тухай би ойлгож байна гээд

	— Ая, Макар минь, Макар минь! Чи дэмий цовхчихгүй явж чадахгүй хүн юм аа даа! Тархи чинь эргэчихсэн юм уу, хаашаа юм бэ? Лаваар мөн! гэж баахан маргалдаж байгаад сүүлдээ хэрэлдэж Давыдов ч яваад өгчээ. 

	Дуутын жалгад хоёр хоногийн дотор олон юм болсны дотроос Марина Пояркова дуугүй Демидтэй суусанд гацаа даяар тун их гайхацгаав. Демид нэгэн шөнө байдаг новшоо тэргэнд ачиж өөрөө түрээд Маринынд очиж өөрийнхөө муу байшингийн хаалга цонхыг банзаар тас хадаж орхижээ. 

	"Марина маань ганц таарах хүн олжээ! Энэ хоёр нийлээд ажил хийхдээ трактораас юу дутах вэ!" гэж Дуутын жалгынхан хэлэлцдэг болжээ. 

	Андрей Размётнов, хэзээ язааны янаг хонгороо хүнтэй суулаа гэж дуулаад дотор нь палхийвч, анхандаа биеэ овоо барьж байсан боловч сүүлдээ тэссэнгүй, Давыдоваас нууж балгадаг болжээ. 

	Түүнийг нь Давыдов ажиглан мэдээд, 

	— Андрей, чи энэ явдлаа боль! Таарахгүй шүү, нөхөр минь! гэж сануулан хэлээд үзлээ. 

	— Болино оо! Тэгэхдээ даанч гомдмоор юм, Сема, арга алга! Надаас салаад хэнтэй сууж байгаа нь тэр вэ? Муу гичий, хэнтэй сууж байгаа нь тэр вэ?! гэхэд нь, 

	— Энэ чинь, түүний хувийн хэрэг шүү дээ гэхэд, 

	— Гэвч би гомдолтойёо! гээд, 

	— Тэгсэн ч, битгий архи уу л даа! Одоо уудаг цаг биш. Удахгүй тарианы хог ургамал цэвэрлэх болно гэдэг байж. 

	Марина ч тушаан болоход, Андрейтай дандаа тааралдах болж, харваас сэтгэл ханамжтай, жаргалтай шинжтэй. 

	Дуугүй Демид түүний бяцхан аж ахуйд мундаг том шар шиг зүтгэж, хэдхэн хоногийн дотор хашаа саравч, тэргүүтнийг засаж сэлбээд, нэг өдөр бүтэн хагас сажин гүнзгий зоорь малтаж арван пүү хүнд багана, анжис мэтийг дажгүй өргөж зөөж явдаг байж. 

	Марина түүний, хувцас хунарыг угааж, оёж шидэж дотуур хувцсыг нь нөхөж сэлбээд Демидийн ажилсгийг айлынхандаа магтдаг болжээ. 

	— Нээрэн хүүхнүүд ээ, Демид манайд ганцхан дүйж байна шүү. Бяр ч гэж баавгай гэсэн үг. Ямар ч ажил хийсэн болгож тавих хүн юм. Түүний дуугүй нь ямар хамаа байх вэ... Харин ч хэрүүл цуугиангүй амар биз... гэдэг байж. 

	Марины шинэ хар хүнээ тэгж магтаж байна гэж Андрей дуулахдаа, 

	— Ая, Марина минь! Би, саравчийг чинь засаж, зоорь малтаж чадахгүй гэж үү дээ! Чи миний залуу насыг аллаа даа? гэж өөрөө өөртөө гунигтайяа шивнэн өгүүлдэг байж. 

	Хязгаарын сонгуулийн комиссоос түүний иргэний эрхийг дахин олгож өгсөн тул хөрөнгөө хураагдсан Гаев цөллөгөөс Дуутын жалгад буцаж ирээд, тэр олон хүүхэдтэй хүнийг, гацаандаа ирмэгц Давыдов хамтралын захиргаанд дуудаж: 

	— Нөхөр Гаев, яажшуу амь зуух гэж бодож байна. Амиараа байх уу, хамтралд орох уу? гэхэд зүй бусаар хөрөнгөө хураагдсандаа бас л гомдолтой явдаг Гаев: 

	— Харин л дээ! гэжээ. 

	— Ер нь? гэхэд, 

	— Хамтралыг алгасаж болохгүй биз дээ? гээд, 

	— Өргөдлөө гарга гэхэд, 

	— Миний эд хогшлыг яах вэ? гээд, 

	— Мал чинь хамтралд бий, хөдөө аж ахуйн багаж ч мөн ялгаагүй. Харин чиний бага сага новшийг тараачихсан, тэр л айхавтар юм болж дээ. Хагас хугасыг нь буцааж өгнө, заримд нь мөнгө л авч дээ гэхэд, 

	— Тариаг минь цөмийг нь үрэн таран хийчихсэн биз?.. гэлээ. 

	— За тэр ч гайгүй! Аж ахуйн эрхлэгчтэй уулзаж нярваас юу ч гэсэн, арван пүү гурил авч идэж бай гэжээ. 

	Гаевыг хамтралд авах санаатай байгаа юм байна гэдгийг Макар дуулаад: 

	— Хэн дуртай хүн л хамтралд орж байх болох нь шив? Цөллөгөөс ирсэн хүн болгоныг хамтралдаа авна шүү гэж Давыдов «Лантуу» (Молот) сонинд зарлал гаргамаар юм гэж Андрей Размётновт ярьжээ. 

	Хаврын тариалангийн ажил дуусаад, Дуутын жалгын үүр хоёр дахин өсөж, Титокийнд гурван жил зарцлагдаж байсан Павло Любишкин, хамтралын гуравдугаар бригадын Нестор Лощилин, Демка Ушаков гурав намын орлогч гишүүн болов. Любишкин тэднийг намд элсүүлэхээр үүрийн хурал хийсэн тэр өдөр Нагульнов, Кондрат Майданниковт

	— Кондрат аа! Намд элс, би чамайг дуртайяа даана. Чи миний командын дор сумангийн цэргийн албан хааж байхдаа баатар гавьяат морин цэрэг байсан, одоо хамтралд хуруу дарахад тэргүүнд явж байна. Тэгэхлээр чи намаас яагаад хөндий байгаа бил ээ? гэж асуух болно. Дэлхийн хувьсгал хариугүй болох гэж байхад бид бас нэгэн суманд албан хааж, Зөвлөлт засгийг хамгаалахаар явж болно. Тэгэхэд чи урьдын адил намын гишүүн биш байх гэж үү! Тусгүй ээ, хө, ор! гэхэд Кондрат санаа алдаж: 

	— Тийм биш, нөхөр Нагульнов, одоо намд элсэхэд нэг л зориг хүрэхгүй байна. Би Зөвлөлт засгийн төлөө байлдахаар дахиад ч явна, хамтралдаа ч чин сэтгэлээсээ ажил хийнэ. Ганцхан, намд орохгүй ээ... гэж шууд хэлэхэд нь: 

	— Яагаад тэр вэ? гэж Макар хөмсөг зангидав.

	— Яагаад гэвэл, би одоо хамтралд байгаа ч гэсэн эд хөрөнгөө санахаар сэтгэл өвдсөн хэвээрээ байна аа... гээд Кондратын уруул ам татвалзаж, түргэн түргэн шивгэнэн, — Хэдэн шараа өгсөндөө сэтгэл зүрх минь өвдөж хайран санагдах юм. Тэгээд ч хүний юм гэж, олигтой сайн маллахгүй юм... Аким Бесхлебнов хагалсан газар самнах үед миний морины хүзүүг юу ч үгүй холгочихсон байсныг хараад би бүтэн хоног хоол унд идсэнгүй ээ!.. Тийм бага моринд тийм том тоног углаж болох уу даа? Ингэхлээр болохгүй байна. Би нэгэнт л хувийн өмчийн сэтгэлээс бүрэн ангижирч чадахгүй болохоор намд элсэх зориг хүрэхгүй юм. Би ингэж ойлгож байна гэлээ. 

	Макар баахан бодож байгаад: 

	— Чи аргагүй шударга ярьж байна. Одоохондоо элсэх гэх явдалгүй. Хамтралын дотор байгаа аливаа замбараагүй явдлын эсрэг бид хайр найргүй тэмцэнэ. Морины тоног тэргүүтнийг тохируулна! Хэрэв чи унтахдаа өөрийнхөө шарыг харж зүүдэлдэг бол намд байж болохгүй. Хувийн өмчийн тухай огт зовдоггүй хүн намд орох ёстой юм. Дэлхийн хувьсгалд хүрнэ гэдэг ганцхан чин зоригийг барьж байж чи сая намд орох хэрэгтэй. Миний аав юмтай ч хүн байлаа, намайг хар багаас минь гэр малын ажилд сургасан боловч би их дургүй, юм хум над огт хэрэггүй санагддаг байсан юм. Тэгээд ч дөрвөн хос шартай, гэдэс цатгалан амьдралаас зугтааж, хөлсний ажил хийж, гачигдан дутагдахын бэрхийг үзсэн юм даа. Чи энэ өмчийн лайнаас бүрэн салахаас нааш намд орсны хэрэггүй гэв. 

	Любишкин, Ушаков, Лощилин нар намд элссэн тухай Дуутын жалгаар бөөн яриа болжээ. Нэгэн хасаг эр Щукарь өвгөнд тоглоом хийж: 

	— За чи яагаад намд орохгүй байгаа бил ээ? Чи бол идэвхтэнд тооцогддог хүн болохоор өргөдлөө өг! Чамайг дарга болгоно, чи бичгийн ширэн сав худалдаж аваад сугандаа хавчуулаад явж байхгүй юу гэжээ. 

	Щукарь өвгөн бодож бодож, үдэш бадаг бүдэг болохтой зэрэг Нагульновын гэрт очиж: 

	— Макар минь мэнд үү? гэв, 

	— Сайн, за юунд ирэв? гэхэд нь 

	— Улсууд намд элсэж байна гэнэ ээ... гээд

	— Чүү, тэгээд?.. гэтэл, 

	— Тэргэнд хөллөөгүй байж битгий «чүү!» гээд бай! гэлээ. 

	— Цааш нь юу вэ? гэсэнд

	— Цааш нь яах вэ, би ч бас орох юм уу гэсэн юм. Нөхөр минь, би насаараа азарганы хажууд бөгцгөнөж байхаа болино байгаа. Ямар түүнтэй чинь насны холбоотой юм биш? гэхэд нь, 

	— Тэгээд чи юү гэх гээд байгаа юм? гэж асуутал, 

	— Намд оръё гэж оросоор хэлж байна шүү. Тэгээд бас намайг ямар дарга болгох бол, энэ тэрийг дуулах гэж ирсэн юм... Өргөдөл яаж бичдэг, юу гэж бичдэгийг нь чи над сайхан үзүүлээд өгөөч гэхэд нь, 

	— Чи юү гэнэ ээ? Дарга болох гэж намд ордог гэж чи бодож байна уу? гэтэл, 

	— Манай энд намын гишүүд, цөм дарга шүү дээ гэлээ. 

	Макар биеэ барьж, яриагаа өөрчлөн: 

	— Улаан өндөгний баяраар танайд хар лам очдог уу? гэж асуулаа. 

	— Очдог л доо, гэхэд нь 

	— Барьц барьдаг уу? гэтэл, 

	— Барилгүй яах вэ, хоёр өндөг, хагас пунт хэртэй гахайн өөх ч лав л даа гэлээ. 

	— Тэгэхээр чи одоо хүртэл тэнгэрт мөргөдөг юм шив дээ? гэхэд, 

	— Тийм дээ, гэхдээ нэг их сүрхий сүсэгтэй ч биш, хааяа хааяа, өвдөх юм уу, гай барцад тохиолдох юм уу, ухаа нь, гэнэт тэнгэр чанга дуугарахад, аргагүй л тэнгэр сахиус санагдаж мөргөдөг юм гэжээ. 

	Макар, Щукарь өвгөнтэй аятайхан ярьж, түүнийг намд элсүүлж болохгүйн учрыг тайлбарлах гэсэн боловч Щукарийн тийнхүү дэмий юм ярихад нь тэссэнгүй, 

	— Долоон уулын цаагуур далд ор! Чи бас ламд өндөг барьдаг, мөсөн дээр очиж мөргөл хийдэг, бас албан тушаал горьддог, мөртөө ажил болохоор морь ч олигтойхон тэжээж чадахгүй, чам шиг ийм золиг намд хэрэгтэй гэж үү? Тоглоом хийж явна уу, чи? Намд элдвийн хог новш авдаг юм гэж чи бодож байна уу? Дэмий донгосож, худлаа ярихаас өөр чи юу хийдэг юм бэ? Яв чи, битгий уур хүргээд бай! Би зүрх мэдрэлийн өвчтэй хүн, чамтай тайван ярьж чадахгүй, яв гэж байна. Явна уу, үгүй юү? гэхэд Щукарь өвгөн хашааны явган хаалгыг шалавхан хааж гарч одохдоо «Пэ! Тусгүй цагаар ирж. Үдийн хоолны дараа л ирдэг байж» гэж амаа барьжээ. 

	Дуутын жалгынхны, ялангуяа хүүхнүүдийн нь сэтгэлийг хөдөлгөсөн сүүлийн үеийн сонин гэвэл, Дымок алуулжээ. Ардын шүүхээр шийтгүүлсэн Ефим Трубачев, Батальщиков нар бичсэн захидалдаа: Дымок хот руу хүргүүлэх замдаа эрх дураараа явдаг байтал, Дуутын жалга юугаа санаж, оргох гэж байгаад алуулсан гэжээ. 

	Үүнд хэсэг ялтан хүргэж явсан цагдаа Дымокийг оргоход «Зогс!» гэж гурван удаа хашхирсан боловч хагалсан газраар дамжин ойн зүг бөхийсөөр гүйгээд байжээ. Тэгээд бутны цаагуур хариугүй орохын даваан дээр цагдаа арга буюу винтов буугаа авч өрөөсөн өвдөг дээр сөхрөн гурав буудаад, сүүлчийн сумаар Дымокийг унагачихжээ. 

	Төрөл садангүй түүний хойноос хөгшин эгчээс нь өөр хэн ч гашуудан уйлсангүй, янаглан амраглахын амархан ухааныг Дымокоор багшлуулсан гацааны хүүхнүүд гашуудсан ч гэсэн төдий л юм болсонгүй. 

	«Үхсэний хохь, амьдын жаргал...» гэгчээр, мөнөөхөн хүүхнүүдийн нулимс наран мандахад үгүй болох шүүдрийн адил буюу... 

	
XXXVIII бүлэг

	1930 онд «чих хулга үе» үгүй болжээ. Урьд нь хуучин байдлаараа байхад тэр хоёр сарыг «чих хулга үе» гэж нэрлэдэг нь учиртай. Амьтан тариагаа тарьчхаад л өвс хадахад яаралгүй талбиунаар юм хумаа зэхэж үхэр адуу бэлчээрт налайтал бэлчиж, хасаг эрчүүл ац тармуураа бэлдэх нэг нь бэлдэж, тэрэг тоногоо сэлбэх нэг нь сэлбэж сэтгэж, тариа хадах багажаа засаж авдаг байв... хааяа ганц хоёр айл, таван сарын газар хагалалтад гардаг байж тэгээд гацаанд чимээ шуугиангүй хачин болж үдийн алдад гацааны эл хуль гудамжинд нэг ч хүн үзэгдэхгүй, хасаг эрс зарим нь юманд явчихсан, зарим нь хашаа хүрээндээ буюу зоорины тавцан орой дээр нарлан хэвтэцгээж зарим нэг нь сүх барьж ганц нэг тоншлон дархлах бөгөөд нойр нь хүрсэн эмс сүүдэр дагаж, нэг нэгнийхээ толгойд бөөс эрж суудаг ийм л нэг нойр залхууд автагдсан эл хуль байдал, гацаа бүхэнд байдаг байжээ. Гэтэл хамтарсан байдлын анхны жил Дуутын жалгад тэр «чих хулга үеийг» үгүй болгож, тариа будаа ургаж эхлэхтэй зэрэг хогийн ургамлыг түүх ажил эхэлжээ. 

	— Хамтралын тарианы талбайд нэг ч хогийн ургамал байлгахгүйн тул бид гурван удаа зулгааж цэвэрлэх болно гэж нэг хурал дээр Давыдов хэлсэн байжээ. 

	Яков Лукич Островнов үүнд их баяртай, өөрөө зүгээр сууж чаддаггүй хүн болохоороо, гацааныхныг цөм хөдөлж, ажил төрөл хийж зогсоо зайгүй гүйлдэж байхад их л дуртай байжээ. «Зөвлөлт засаг ч өндөрт нисжээ, яаж буухыг нь харна даа! Тарианы зэрлэг өвс түүх л гэнэ, өнжих газар хагалах л гэнэ, мал тэжээх, багаж хэрэгсэл засах л гэнэ. Улс нь ажил хийж өгөх юм бол уу даа? Эмсээр тарианы хог ургамал түүлгэж чадах л юм байх даа? Урьд нь бүх Донын цэргийн даяар тарианы зэрлэг өвс түүх гэж мэдэхгүй л байсан юм даг. Дэмий л түүхгүй байж. Түүж байсан бол үр ургац улам их авах байж дээ. Хөгшин зөнөг, би урьд нь тэгж байдаг байж даанч ухаарсангүй, авгай хүүхнүүд зунжин юу ч хийхгүй залхуурч шал дэмий хэвтээд байсан юм даа» гэж Яков Лукич урьд амиараа баяжиж байхдаа тарианыхаа зэрлэг өвсийг түүж байгаагүйдээ гасалж бодоод, Давыдовтой ярилцахдаа: 

	— Нөхөр Давыдов, одоо бид тариа их авах нь ээ! Урьд яаж байсан гэнэ? Үр цацаж орхиод л ямаршуу гарахыг нь хараад суучихдаг байсан юм. Тэгэхлээр, тариа ч ургадаг тарианы зэрэгцээгээр тэгээд лууль, ноцоргоно, зэрлэг овьёос гээд л элдвийн хогийн муусайн өвс будаатай зэрэг гараад ирдэг байж. Тэгээд тариа цайруулах болоход тариа овоо гарсан юм шиг боловч, пүүлээд ирэхээр десятин газраас дөчин пүү аягүй бол хүрэхгүй тийм тариа гардаг байсан юм даа гэв. 

	Дуутын жалгын хамтралын агуулахаас тарих үр дураараа зөөж авсны сүүлээр Давыдов Островновыг аж ахуйн даргаас халах гэж бодож тун сүрхий сэжиг төрж агуулахын дэргэд олон хүний дунд Островновын байж байсныг харахад айж сандраагүйгээр барахгүй, царайд нь бах нь ханасан маягтай инээмсэглэн зогсож байсан шинжтэй харагдсан нь сэтгэлээс үл гарах ажээ. 

	Тэгээд маргааш нь Яков Лукичийг өрөөндөө дуудаж, бусад улсыг гаргаад, аяархан: 

	— Чи өчигдөр агуулахын тэнд юү хийж байсан бэ? гэж асуухад нь: 

	— Нөхөр Давыдов, би хамтралын тариа будаа тэгж дураараа авч болдоггүй юм гэж муусайн дайсныг ухааруулах гэж үглэж байлаа шүү гэж түгдрэлгүй хэлэхэд нь: 

	— Агуулахын түлхүүр Давыдовт байх ёстой гэж чи юунд эмэгтэйчүүдэд хэлсэн бэ? гэхэд, 

	— Хаанаас даа! Тэнгэр минь! Би хэнд хэлсэн гэж? Ердөө хэнд ч тэгж хэлээгүй гээд, 

	— Эмэгтэйчүүд намайг чирч явахдаа чамайг тэгж байсан гэж өөрснөө хэлсэн дээ... гэхэд нь, 

	— Худлаа! Тангараг тавья. Над хорсохдоо тэгж байгаа юм гэж билээ. 

	Тэгэхэд нь Давыдов ч халъя гэж шийдсэнээ буцахаар болж, Яков Лукич ч, тарианы зэрлэг өвс түүхэд бэлтгэх, нийтийн хоолны хөрөнгө цуглуулах талаар зогсоо чөлөөгүй ажил хийж, хамтралын захиргаанд аж ахуйн янз бүрийн төсөл төлөвлөгөө оруулснаар Давыдов цуцахыг мэддэггүй аж ахуйн даргадаа дахин бууж өгчээ. 

	Яков Лукич, тарианы газар хэд хэдэн шинэ нуур тогтоохыг захиргаанд санал болгон тавьж, шар цасны үе хаана ямар ямар жалгын тушаа боож тогтоовол хамгийн тохиромжтой болох талаар газрыг нь хүртэл тэмдэглэж шинэ нуур тогтоох гэдэг түүний санаагаар бол, бригадаас мал услахдаа хагас километрээс хол явахгүй болгох гэжээ. Хуучин нуур цөөрмийг хамтралын аж ахуйг огт бодолгүй хийсэн болохоор Давыдов ч гэсэн, захиргааны гишүүд ч гэсэн, Островновын тэр чухал саналыг арга буюу зөвшөөрч, хуучин боосон цөөрөм энд тэнд талаар нэг замбараагүй тогтоосон учраас хавар бригадын хээрийн буудлаас мал услах гэж хоёр хагас, гурван километр хол тууж цаг их гарзаддаг байж. Ажил хийж эцтэлээ зүтгэсэн мал тийм хол усанд очоод эргэж ирэхэд лав хоёр цаг ордог байсан бөгөөд тэр хугацаанд даруй нэг гектараас доошгүй газар хагалах юм уу, самнаж болох цаг үрэгддэг байжээ. Хамтралын захиргаа шинэ нуур байгуулах ажлыг зөвшөөрсөн тул Яков Лукич тариалангийн ажлын завсар чөлөөгөөр Давыдовын зөвшөөрөлтэйгөөр далангийн мод бэлтгэх ажилд оржээ. 

	Түүгээр үл барам, Яков Лукич, тоосго шатаах нэг жижигхэн үйлдвэр байгуулах санал тавиад өөрийн хийсэн тоосгоор адуу, үхрийн нэгдсэн том байр барих нь хорин найман километр хол байгаа районы төвөөс зуун тоосго бүрийг дөрвөн төгрөг тавин мөнгөөр худалдан авч зөөснөөс хэмжээгүй ашигтай болохыг, тийм үйлдвэр ашиггүй гэж эргэлзэж байсан Аркашка Менокад дор нь нуталжээ. Яков Лукич бас гуравдугаар бригадын хамтралчдыг ятгаж, хар будаа, хачин том амттай тарвас ургадаг гацааны дэргэдэх хэсэг газрыг жилээс жилд урийн усан идсээр байгааг, муу жалгыг боох ажил санаачлан удирдан, тэр жалгыг дүнз модоор боож хуурай мөчир, өтөг бууцаар чигжиж чулуугаар хашаад, жалгын эхний ус урсах хотгорт зөөлөн нураг хөрсийг нь орооцолдуулан бөх болгох гэж зулзаган тоорой, хус мод суулгаж нэлээд хэсэг газрыг усанд автахгүй болгожээ. 

	Энэ бүгд нь хамтралд Яков Лукичийн муудсан суурийг бэхжүүлж, аж ахуйн эрхлэгчийг ямар ч гэсэн халахгүй, түүний барагдашгүй их санаачилгыг элдвээр дэмжих нь зүйтэй гэж Давыдов бат боджээ. Нагульнов ч гэсэн Яков Лукичид нүүр шагнах шинж орж, үүрийн нэг хурал дээр хэлэхдээ, 

	— Энэ хүн үзэл санаагаар харш боловч айхавтар аж ахуйч хүн юм. Аж ахуйн ажлыг эзэн шиг мэддэг хүн бий болготлоо бид хасаг цэргийн үзэл санаанд ч баахан өөрчлөлт гарсан учраас одоо бослого гарч чадахгүй гэж бат итгэдэг болжээ. «Половцев, Лятьевский хоёр гадаадад гараад арилжээ дээ» гэж бодохдоо, зөвлөлт засгийг тонгорч чадсангүй гэж айхавтар харамсах боловч нэг талаар одоо түүний аятай тавтай суухад аюултай юмгүй болжээ гэж сэтгэл тайвшран дотроо баяртай явах болжээ. Түүнээс өмнө цагдаагийн бараан хэвнэг шинель харангуут үхтлээ айж эмээн, дагждаг байсан бол, одоо харин хэсгийн цагдаа Дуутын жалгад хүрч ирэхэд нэг их айж сандрахаа больжээ. 

	— Энэ муу ёрын буруу номт засаг устах болоогүй юу? Манайхан засгийн толгойд гарах нь уу? гэж эмгэн эх нь Островновоос хүнгүйд асуудаг байжээ. 

	Яков Лукич эхийгээ аягүй дэмий юм асуулаа гэж зэвүү нь хүрч:

	— Ээж ээ! Танд ямар хамаатай юм бэ? гэдэг байж тэгэхэд нь, 

	— Хамаатай байлгүй яах вэ. Сүм хийдийг маань хааж лам нарыг нударганчилж орхисон нь ямар ёс юм бэ? гэхэд, 

	— Нас сүүдэр маань өндөр болжээ. Залбираад л сууж бай... түмний хэрэг танд хамаагүй шүү. Юм бүхэнд оролцох гэдэг, та яасан сүрхий хүн бэ, ээж ээ! гээд үзэхэд нь, 

	— Нөгөө цэргийн дарга хаашаа алга болов? Өнөөх замаа алдсан, өрөөсөн нүдгүй, тамхичин хаашаа одов? Чи ч гэсэн дээ... Эжий минь, эсэргүүцэх зөвшөөрөл ерөөл тавь гэж байснаа одоо энэ засагт нялганаж байх чинь юу вэ? гэж эмгэн эх нь үглэх бөгөөд миний хүү Яшка, яагаад «энэ засгийг халахгүй байна» гэж учрыг олохгүй байжээ. 

	— Ая, ээж минь, та намайг зовоож байна даа. Ийм шал дэмий юм ярихаа болиоч! Юунд та гэнэт ийм юм дурсдаг юм бэ? Хүний дэргэд ингэж харлав аа!.. Тэгвэл толгойг  минь залгих нь тэр! Ээж минь! «Та өөрөө урьд нь» «Тэнгэрийн тогтоосон тоо» гэдэг байсан шүү дээ. Одоо тэр тогтоосон тоо хэмжээг нь дагаад л өөрийгөө бөөцийлөөд л амьд мэнд байхыг бод. Хамар дор хагархай байдаг гээд л чалчиж байх хэрэггүй... Аяга хоол олдож байгаагаас хойш... танд өөр юү хэрэгтэй юм бэ? гэдэг байжээ. 

	Эхтэйгээ ингэж нар нурхийх бүр, Яков Лукич, халуун усаар цацуулсан юм шиг огло үсрэн гараад удтал сэтгэл тавгүй санаа зовж, хүү Семен, эхнэр, бэрдээ: 

	— Энэ хөгшнийг тун сайн харж байгаарай. Халаах нь байна шүү. Гаднын хүн манай руу зүглэвэл өрөөнд нь цоожилж байгаарай гэж айхавтар сүрхий тушаадаг болжээ. 

	Тэгээд чавганц ч өдөр шөнөгүй цоожтой байдаг болж ням гарагт хорихгүй гаргаж орхихоор, мөн үе тэнгийн хариугүй хөгшин чавганц нар дээрээ очиж гомдол болж: 

	— Ая, тэнгэр минь! Манай Яков эхнэртэйгээ хоёулаа намайг цоожтой байлгадаг болсон шүү. Дандаа хатсан талх өгдөг, би ч тэр хатсан талхыг нь нулимсаараа дэвтээж иддэг болсон шүү. Түрүүнд манайд хүүгийн дарга нэг офицер, найзтайгаа хоёулаа байхад махгүй ногоотой шөл, лийрийн шөл чанаж өгдөг байсан, одоо бүр байсан шүү. Бэр ч тэр, хүү ч тэр намайг хажиглаад байдаг болж. Төрсөн хүү минь яахлаараа ийм зан муутай болсныг би ч мэдэх юм алга. Урьд нь, энэ муу ёрын буруу номт засгийг устгах зөвшөөрөл ерөөлөө тавь гэж байсан юм сан, одоо болоход өөдөөс нь юм л хэлбэл уурлаад, намайгаа загнадаг болжээ гэж үглэдэг байжээ. 

	... Гэвч үе үе эхтэйгээ ингэж ярихаас бусад цагт Яков Лукич амар тайван байдаг болсон нь бас санаандгүй байтал удалгүй болохоо байжээ. 

	
XXXIX бүлэг

	Нөхрөөсөө салсан аальгүй, завхай эм Лушка Нагульнова, бүр тарианы үеэс тариалангийн талбайд ажиллах болж гуравдугаар бригадад заагдаад бригадын бүхээгт дуртай нь аргагүй очиж байрлажээ. Өдөр нь Афанасий Краснокутовын анжисны шарыг хөтлөх бөгөөд шөнө болохтой зэрэг, түүний суудаг бүхээгийн дэргэд балалайка хөгжим хангинаж, баян хуурын бүдүүн нарийн эгшиг хослон, эрэгтэй эмэгтэй залуус дуулж бүжиглэсээр үүр цайлгадаг болж тэр наргианыг гагцхүү Лушка толгойлдог байв. 

	Лушка хүүхэн хамаг юм амархан цагаан санагдаж, нүүрт нь юм бодож санаа зовсны тэмдэг болсон үрчлээ огт үгүй билээ. Цаг үргэлж сэтгэлээ баясгаж чадна гэж итгэж бодох мэт хөөрхөн хөмсгөө үргэлж өргөж санаа амар, зоригтой явдаг билээ. Макарыг салсныхаа маргааш нь мартаад, сэтэрхий Тимофей нь алс хол газар одсон боловч дотно хүнээсээ хагацлаа гэж гутаж гуньж явах уу даа? Нөхөртэй нөхөргүй хоёрын хооронд хаягджээ гэж эмс охид өгүүлэхэд "тэр зэргийн эр ноход хаа мунддаг юм" гэж тоомсоргүй хэлдэг байжээ.

	Нээрээ ч харчуул мундахгүй байв. Гуравдугаар бригадын эхнэртэй, эхнэргүй залуу хасаг эрс Лушка хүүхний хойноос тэмцэлдэн дагаж, бригадын хээрийн байранд өнөөх жижиг бүхээгийн дэргэд шөнө сарны цэгээн гэрэлд "Краковяк", Полька" бүжиг бүжиглэх залуусын хасаг цэргийн гутал сөөхийн товх нь тас ханзран үсэрдэг байлаа. Лушкад наалдахыг хүсэж бүжиглэж байгаа тэр анжисчин, үрлээчин, борнойчин үе үе хоорондоо муухай бэлэндэж хараалцан хэрэлдэж сүүлдээ сүрхий зодоон хийдэг нь Лушка хүүхнээс л болж, хэнтэй ч хамаагүй нийлмээр шинжтэй сэтэрхий Тимофейтой шившгийн холбоогоо тасалсан гэж гацаа даяар мэдэх тул, Тимофейгаасаа аргагүйн эрхэнд, Нагульноваасаа дуртайяа салсанд нь тэдний ор эзлэх гэж тийнхүү хүн бүхэн горилдог байжээ. 

	Агафон Дубцов, Лушкийг учир хэлж томоожуулах гэж үзээд өөрөө ичгүүр хүлээжээ. 

	Лушка хүүхэн тачигнатал инээж: 

	— Би ажилдаа хүнээс дутахгүй, бүжиг хийж, хүнтэй явахаа хэнээр ч хориулахгүй шүү. Агафон гуай, чи битгий хордоод бай, дээлээ нөмрөөд унт цаашаа! Хэрэв атаархаад, энэ наргианд оролцох юм сан гээд байвал хүрээд ир. Би цоохор гэж ялгахгүй, цоохор хүн харин ч адтай точигтой байдаг юм гэдэг гэж доромжилжээ. 

	Тэгээд Агафон, Дуутын жалгын тосгон ормогц, Давыдов дээр очиж: 

	— Нөхөр Давыдов, та яасан хачин журам тогтоодог хүн бэ! Любишкины бригадад Щукарь өвгөнийг, манайд Лушка Нагульновыг явуулсан байх юм... Тэднийг манай ажилд садаа болог гэж явуулж байгаа нь тэр үү? Өөрөө нэг шөнө очиж, бригадын хээрийн байранд юу болж байдгийг хар л даа. Лушка манай хэдэн залууг галзууруулах нь! Битүүгээр зөвшөөрч байгаа юм шиг хүн болгон руу харж инээгээд л, нөгөөдүүл нь түүнээс болоод л залуу азарган тахиа шиг зодолдож гарах нь тэр! Шөнө бүжиглэж байгаа нь энэ гэж газар дэлхий доргитол, амь хайргүй дэвхцээд л, хайран ул өсгий нь өвдөж байгаа бол уу гэмээр юм. Бүхээгийн нэг хэсэг газар ч байдаггүй ээ, дэвссээр байгаад там болж гүйцэж. Долоон бурхан орчоод байхад л манай тэнд яармаг болж байгаа юм шиг, шуугиан тасрахгүй юм.!.. Би германы дайнд явж Харьковын тэнд шархдаад, цэргийн эмнэлэгт хэвтээд жаахан эдгэж байхад, манайхны сувилагч авгай нарыг дуурь үзүүлнэ гээд дагуулаад гүйдэг байсан юм... Тэгэхэд л тэнд зарим нь байдгаараа бахираад л, зарим нь дэвхцээд л, зарим нь хийл хөгжим гонгинуулаад л, учрыг нь олмооргүй хачин юм болдог сон. Тийм хөгжим гэж байдаг л юм байх гэхээс! Тэр шиг манайхан дуулаад л, хөгжим хангинуулаад л, дэвхцээд л... нохойн хурим гэж тийм байдаг юм байх гэмээр юм болох юм! Үүр цайтал галзуурцгаагаад, өдөр болохоор яаж ажил хийх юм бэ? Явуут үүрэглээд, үхэр дор орж хэвтчихээд байх юм... Нөхөр Давыдов, чи нэг бол тэр чивэлт Лушкийг манай бригадаас зайлуулж аль, эсхүл хүн шиг бай гэж хэлж аль! гэхэд нь Давыдов уурлаж: 

	— Чи намайг юу гэж бодож байна? Би юү юм бэ? Лушкийг сургадаг хүн нь юм уу? Долоон уулын цаагуур тонил цаашаа, элдэв шалдав юмны төлөө хүнийг зүгээр суулгахгүй байх гэж! Тэр хүүхнийг би номхон даруу болгох ёстой юм уу? Ажил хийхгүй байгаа бол бригадаасаа хөө! Тэгэх нь лаваар мөн! Яасан хачин сурчихсан улс бэ? Юм л бол захиргаа захиргаа гэж гүйгээд л, "нөхөр Давыдов анжис эвдэрчихлээ, яах вэ?", "нөхөр Давыдов, нэг гүүнд өвчин тусчхаж, яах вэ?" Бүр байтлаа эхнэр: хүүхний садар самуун хэрэгтэй орж ирэх нь шив. Чиний хэлдгээр бол тэрийг чинь би сургах ёстой болж байна уу? Анжис засуулбал дарханд оч! Морь мал бол эмчид оч! Та нар өөрсдөө санаачилж хэзээ сурах юм бэ? Би хэдий болтол тануусыг хөлд ороогүй хүүхэд шиг өргөж хөтөлж байх ёстой юм бэ? Яв яв! гээд аашлаад гаргажээ. 

	Агафон, Давыдовт тун дургүй нь хүрч буцав. ДаВыдов явсан хойно нь тамхи хоёр угсран татаад үүдээ тасхийтэл хааж, дотроос нь түгжээд, 

	Дубцовын ярьсан тэр зүйлд сэтгэл нь ихэд хөдөлжээ. Бригадын дарга нарыг үүргээ гүйцэтгэхгүй, аж ахуйн элдэв аар саар асуудлаар орж ирж амар заяа үзүүлдэггүй гэсэндээ тэгж уурлаж аашлаагүй, гагцхүү Дубцовын яриагаар бол Лушка "битүүгээр зөвшөөрч байгаа юм шиг хүн болгон руу харж инээгээд" гэхээр нь тийнхүү уур нь хүрсэн юм байж. 

	Лушкатай хамтралын захиргааны тэнд уулзаж дэмий балай юм ярилцахад, Лушка нүдээрээ инээмсэглэн, нэг "муусайн хар хүн" олж өгөхгүй юү гэж гуйгаад өөрийн чинь эхнэр болъё гэж хэлж байсан тэр цагаас хойш түүнийг өөрөөр үзэх болсноо Давыдов өөрөө ч мэдсэнгүй, тэр хөнгөн шингэн шал дэмий эм сүүлийн үед дандаа санаанд нь орох болжээ. Урьд түүнийг нэг их тоохгүй, чааваас даа гэж үздэг байсан бол, одоо сэтгэл нь шал ондоо болжээ... Тэгээд Дубцовыг сая Лушкийн тухай шал дэмий гомдол мэдүүлж ирсэнд шалтаж загнасан хэрэг ажээ. 

	Лушкийг их санадаг болсон нь даан ч завгүй цагаар тариалангийн тун их ажилтай үеэр Лушка хүүхэнд сэтгэлтэй болжээ. Андрей Размётновын шоолон өгүүлснээр өвөлжин "ертөнцийн юмыг лам шиг тэвчин" суусан тийм сэтгэлтэй болоход нь лав нэмэр болсны дээр, бас ч Дуутын жалгын хамтралын аж ахуй, улс төрийн бүх кампанит ажлыг өөлөхийн аргагүй биелүүлсэн дарга гуайн бие махбодод хаврын нөлөө яахын ч аргагүй туссанаас ч байж магадгүй. 

	Эгтээ байснаа шөнө сэрэх болж, тамхи татаж, царайгаа үрчийлгэн алтан гургалдайн жиргэж, исгэрэн шогширч донгодох дууг чагнан хэвтэж байгаад шалавхан цонхоо хааж, үстэй даавуу муу хөнжилдөө шурган ороод гэгээ орон ортол нүд анилгүй, шивээ зурагтай өргөн хэнхдэгээ дэрэндээ наалдуулан хэвтэх бүлгээ. 

	1930 оны хавар цаг түргэн сайрч, ой цэцэрлэгээр өдий төдий алтан гургалдай цуглан донгодох нь шөнийн нам гүмийг нижигнэтэл донгодож, өдөр ч гэсэн дуун тасралгүй хаврын богинохон шөнө нь алтан гургалдайн янаглалдан амраглахад багадах, үүнд, нойр хулжсантайгаа зориглон тэмцэж тачаангуй бадарсан бие нэг л хачин жигтэйхэн болсон Давыдов, тэдгээр жигүүртний донгодохыг, энэ золигууд хоёр ээлжээр авч байна гэж үүрээр амандаа үглэн хэвтдэг байжээ. 

	Лушка Нагульнова тариалангийн ажил дуустал бригад дээр байгаад, бригадынхаа хамт хээрээс бууж ирсэн тэр оройгоо Давыдовынд хүрч ирсэн нь, Давыдов тэр үдэш хоолоо идээд, өрөөндөө орж "Правда" сонин үзэн хэвтэж байтал, үүдний пинд нэг хүн хаалга оготно шиг торжигнуулан, 

	— Орж болох уу? гэж эмэгтэй хүний аяархан дуу гарсанд орон дээрээс ухасхийн босож, цамцаа нөмрөөд, 

	— Болно оо гэвээс, 

	Лушка орж ирээд хаалгаа сэмхэн хаалаа. Зангидсан хар өнгийн алчуур салхинд борлосон царайг нь дарж, хацар нь наранд түлэгдэж, зайгүй жижиг сэвх нь улам бүр тодорсон боловч битүү зангидсан бараан алчуурын дороос инээвхийлэх нүд нь улам цогтой гялалзаж, 

	— Таныг эргэх гэж ирлээ... гэхэд нь 

	— Наашаа суу! гээд ирсэнд нь гайхах баярлах хоёр зэрэгцэж жарь гэдэг мухар сандлаа тавьж өгөөд цамцаа товчилж орон дээрээ суугаад дотроо эвгүйрхэж юу хэлэх нь юм бол гэсэн маягтай сэтгэл түгшиж байтал Лушка огт банзлаа (үрчийлгэхгүй) гэж эвтэйхэн сөхөж суугаад, 

	— Хамтралын дарга гуай, сайн сууж байна уу? гэлээ. 

	— Мэнд л байна даа гэхэд нь, 

	— Уйдаж байна уу? гээд, 

	— Ажил ихтэй, тэгээд юундаа ч уйдах бил ээ дээ гэхэд, 

	— Намайг санасангүй юу? гэтэл нь урьд өмнө сандарч үзээгүй Давыдовын царай улайж, хөмсөг зангидав. Лушка (зориуд төв байдал үзүүлэн) урт сормуусаа буулгавч завжинд нь өөрийн эрхгүй жуумалзан инээмсэглэх тэмдэг тодорчээ. 

	— Яаж ийм юм санаанд чинь оров? гэж Давыдовын баахан мэгдэсхийн дуугарваас: 

	— Ер намайг санахгүй байсан гэж үү? гээд

	— Үгүй гэм, тэр лаваар мөн! Чи надтай хэрэгтэй явна уу? гэхэд нь, 

	— Хэрэгтэй... Сонинд шинэ юм юу гарч байна? Дэлхийн хувьсгалын тухай юу дуулдаж байна? гээд Лушка ширээ тохойлдож, тун саяхан огтхон ч өдөөн инээмсэглэж байгаагүй юм шиг болж, ярианы дагуу царайгаа төв болгов. 

	— Янз бүрийн л юм бичих юм даа... Чи тэгээд надтай ямар хэрэгтэй явна? гэж Давыдов дахин асуугаад байшингийн эзэн авгай, лав чагнаж байгаа биз гэхээс Давыдов сууж байж ядаж өндөлзөж, байдал тун ч хэцүүдлээ, тэсэхийн аргагүй боллоо. Макарын хуучин эхнэр шөнө манайхаар ирэх болжээ гэж байшингийн эзэн авгай маргааш Дуутын жалгаар зар тавин нэг яриа дэлгэж орхидог оо! Тэгээд л Давыдовын хиргүй тунгалаг нэрийг хөөдөх нь тэр! Хов хөөцөлдөхийн шунал болсон эмс гудамжинд дайралдсан ч, худгийн дэргэд бөөгнөсөн ч дандаа шал шалхийж хамтралчин уулзахаараа дооглон инээх болно. Размётнов, Лушкийн урхинд орсон нөхрөө дооглож тэр нь районд, районы газар тариалангийн эвлэлд дуулдвал, ямар сайн байх вэ! Хэрэг мандаж: «Давыдов руу эмс давхиад байсан учраас арван хүргэж, сая тарианыхаа ажил чуу чамай дууссан байх нь ээ! Тариалангийн ажил хөөцөлдөхөөс хүүхэн хөөцөлдөх нь илүү байгаа бололтой!» гэж хэлэх болно. Хорин таван мянгатныхныг район руу хуваарилан явуулахад; «хувьсгалын охь манлай ажилчин ангийн нэр хүндийг хөдөө тосгонд очоод хамгийн өндөр мандуулан хамгаалж байх хэрэгтэй. Нөхөд биеэ тун болгоомжтой авч яваарай. Би их том юм дээр ч ярихаа байя, өдөр тутмын аар саар зүйл дээр ч ер нь биеэ хянаж явах ёстой. Хөдөө тосгонд очоод нэг мөнгөний төдий архи уувал, улс төрийн талаар зуун төгрөгийн яриа гарна шүү... гэж мужийн намын хорооны нарийн бичгийн даргын хэлсэн үг учиртай үг шүү гэж бодоод Лушка хүүхэн ирж түүнтэй наргин ярилцсаны бүх уршгийг агшин зуур эргэцүүлэн бодоод хөлс нь чийхарч нэр хугарахын аюул илэрхий, тэгэхэд Лушка, Давыдовын сэтгэл тийнхүү зовж байгааг огтхон ч анзаарахгүй ажээ гэж бодох нь ээ, Давыдовын хоолой зангирч: 

	— Ямар хэрэгтэй ирсэн юм бэ? Хэргээ хэлээд яв, Чамтай мар мархийж байх зав алга, лаваар мөн гэж ширүүхэн хэлбээс, 

	— Чи над юу гэж хэлснээ санаж байна уу? Би Макараас зөвшөөрөл эрээгүй, дургүй гэдгийг нь би мэдэж байна... гэж үгээ дуусаагүй байтал Давыдов босон харайж, гараа сэгсрэн; юм мэддэггүй Макартай адилгүй, мөн Темофейтой ч адилгүй хүн юм... Ганцхан яльгүй нэгэн өө нь гэвэл, эмсгий тэгэхдээ бүр ил харагдах үүдэн шүд нь онгорхой боловч, сэтгэл зүрхэндээ дурласан хүнийхээ гадаад талын энэ өчүүхэн дутагдлыг Лушка огт тоохгүй байжээ. Хэдийгээр нас залуу бага боловч, эр хүнийг андахгүй туршлагатай байжээ... 

	Тэгээд маргааш нь үдэш бүрэнхий болохын хамт бас л иржээ. Тэгэхдээ сонин авчирч өгөх шалтгаар бүр гоёж гоодоод, улам ч хөөрхөн болоод иржээ. 

	— Таны сониныг авчирлаа... Дахиад авч болох уу? Танд ном байдаггүй юу? Янаг амрагийн тухай дур булаах сонин ном үзэх юм сан гэхэд нь, 

	— Сонин бол ав, ном байхгүй, манайх ном үздэг газар биш гэтэл, Лушка, суу барь гэхийг ч хүлээлгүй шууд сууж, гуравдугаар бригадын тариалангийн тухай, Дуутын жалганд байгуулж байгаа сүүний фермийн замбараагүй байдлын тухай үзэж харснаасаа энгийн байдлаар эхлээд Давыдовт эрээ цээргүй ойртохыг оролдохдоо түүний сонирхдог бол уу гэсэн яриаг айхавтар олж ярьжээ. 

	Давыдов түүний яриаг анхандаа хуудамхан сонсож байснаа сүүлдээ өөрөө татагдан орж, сүүний ферм байгуулах төлөвлөгөөний талаар ярихын дашрамд цагаан идээ боловсруулах талаар гадаадад гарсан техникийн шинэ ололтын тухай өгүүлээд, сэтгэл гутрангуй хэлсэн нь: 

	— Бидэнд мөнгө тун их хэрэгтэй байна. Их сүүтэй үнээний хэдэн төл, сайн угсааны бух олж авах хэрэгтэй байна. Тэр болгоныг аль болох ойрын үед олж аваад, сүүний аж ахуйг зөв сайн зохион байгуулбал хэмжээгүй их орлоготой юм шүү. Уг ажлыг түшиглэж хамтрал төсвөө хийх хэрэгтэй юм. Тэр лаваар мөн! Гэтэл одоо манайд ямар байдалтай байна? гэвэл, сохор зоосны үнэгүй, хаврын саалийг дийлэхгүй хэдэн хувин сүүний машин л байна шүү дээ. Бидон сав байхгүй, сүүгээ хуучнаараа л шавар ваарт юүлэх ямар сайн байх вэ! Чи сүү их гашилж байна гэж байна. Тэр юунаас болж байна? гэвэл бохир саванд хийснээс дээ гэхэд нь, Лушка

	— Ваараа сайн ээж хатаахгүйгээс л гашилж байна л даа гэлээ. 

	— Тийм ээ, саваа муу авч байна гэж би хэлээд байна шүү. Энэ ажлыг чи эрхэлж, сайхан цэгцтэй болгоод орхиоч. Юу хийвэл хэрэгтэй байна, цөмийг нь хий! Хамтралын захиргаанаас туслаад өгнө. Тэгэх үү, яах вэ? Хэрэв сав суулгаа ямар байлгаж байгааг нь хянахгүй, саальчид нь өөрснөө гар хөлөө угаахгүй, тэгээд үнээний дэлэн өтөг шавар болчихсон байхад угааж арчихгүй бол, сүү хэзээд гашилж үрэгдэнэ. Саяхан би тийм юм харсан. Тэр юү ч барьсан юм бил ээ, яаж мэдэх вэ, тэгсэн мөртөө үнээний хөх барих гэдэг чинь ямар вэ дээ! Би даанч завгүй явсан болоод, гар хүрч чадаагүй юм. Чи будаг шунх болж гоёхын оронд фермд ажил хийгээч! Чамайг эрхлэгчээр нь томилъё, түр сургуульд явуулъя, тэгээд чи шинжлэх ухааны ёсоор удирдаж хийлгэх мэргэжилтэй эмэгтэй болно гэхэд Лушка санаа алдаж: 

	— Больё доо, надтай надгүй болно биз! Тийм цэгцтэй болгох хүн надгүй бишгүйдээ бий. Эрхлэгч болъё гэж хүсэх юм алга, түр ч сургуульд явъя гэж хүсэх юм алга. Төвөг ярвиг нь их. Би хөнгөн шингэн ажил хийж дураараа байх дуртай юм, ямар вэ дээ? Тэнэг юмнууд л ажилд дурладаг юм гэхэд нь: 

	— Чи бас л аанай шал дэмий юм ярих нь байна! гэж урамгүйхэн хэлсэн боловч өөрийнхөөрөө зүтгэсэнгүй. 

	Тэгээд Лушкийг харихаар явахад хүргэж өгөх гэж хоёулаа зэрэгцэн, харанхуй гудамжаар дуугүй нэлээд яваад Лушка сая Давыдовын санаа тавьж явдаг зүйлийг сүрхий түргэн санаж, 

	— Улаан буудайгаа үзэхээр өнөөдөр явав уу? гэж асуув. 

	— Явсан гэхэд, 

	— За, ямар байна? гэж, 

	— Муу байна! Хэрэв энэ долоо хоногт бороо орохгүй бол... ургахгүй нь юм уу гэж айж л байна. Энэ тун муу юм болж байна гэж чи мэдэж байна уу? Түрүүн тэнгэрээс хур гуйх зөвшөөрөл эрж ирсэн өвгөчүүл одоо харин нэг тавлаж: «Хур гуйя гэхэд зөвшөөрөөгүй бил үү, тэгээд тэнгэр хур бороо хайрлахгүй байгаа юм!» гэж хэлэх болно. Даралт хэмжүүрийн зүү нэг газар тогтчихоод байхад тэнгэр уг нь ямар ч хамаагүй юм шүү дээ. Гэсэн ч цаадуул чинь мухар сүсэгтээ улам автагдах болно доо. Тун хэцүү байна шүү! Зарим талаар бид ч өөрснөө бас буруу хийсэн юм. Гуа муа, бусад тариа будаа гэлгүй орхичхоод улаан буудайгаа л шалавхан тариад авах байсан юм санж. Энэ дээр л бид алдсан даа! "Мелионопус" гэдэг ч тэр! Агрономийн бүхий л тооцоогоор тэр будаа манай энд тун тохирох юм байна гэж энэ маанаг Любишкинд хэчнээн хэлсэн гэж санана... гээд Давыдовын загатнасан газар маажсан шиг дахин сэргэж, тухтай ярихаар завдтал Лушка, тэсэж чадалгүй дундуур нь орж: 

	— Будаа тариа гэж ярихаа боль доо! Тэгснээс хоёулаа энд жаахан сууя гэж сарны гэрэлд цэнхэртэн харагдах сувгийн овгор шороог заагаад тэр лүү нь очоод суухын үед Лушка банзлаа өргөж, хувцсаа хайрлан: 

	— Чи хүрмээ дэвсэхгүй юү? Банзлаа муухай болгочих байх. Энэ миний гоёлын юм гэж, дэлгэж дэвссэн хүрэм дээр зэрэгцэн суугаад, инээвхийлэн суугаа Давыдов өөд хачин хөөрхөн нүүрээ ойртуулж: 

	— Тариа будаа, хамтрал, энэ тэр гэж ярихаа боль доо! Одоо тийм юм ярих хэрэг алга. Тоорой модны нялх навч анхилж байгааг чи мэдэж байна уу?.. гэхэд нь, Лушкатай сэтгэлтэй болоод, түүнтэй хэлхээтэй болчихвол нэр сүрээ гутаах болов уу гэж эргэлзэж байсан Давыдовын эргэлзээ үүгээр дуусжээ...

	 

	 

	Тэгээд Давыдовыг босоход түүний хөлөөр өнхөрсөн хуурай шавар суваг руу сүрчигнэн унаж Лушка тамир алдран, нүдээ аньж, гараа алдлан гэдрэгээ харж хэвтсэн хэвээр хоёулаа хэсэг дуугүй болж билээ. Тэгээд Лушка гэнэт өндийж, хөлөө нугалж, өвдгөө тэврээд хүнд гижигдүүлсэн юм шиг ээрч байж инээвээс, 

	— Чи юунд... инээгээд байна вэ? гэж Давыдов гайхсан, гомдсон янзтай асуужээ. 

	Лушка гэнэт инээхээ больж, хөлөө жийгээд гуя, гэдсээ алгаараа илж үзээд, нэг их жаргачихсан жаахан сөөнгөдүү хоолойгоор санаашрангуй өгүүлсэн нь: 

	— Үгүй, хамаг бие жигтэйхэн хөнгөн болчихлоо! гэжээ. 

	— Өд шургуулчихвал нисчих үү? гэхэд нь: 

	— Чи юунд дэмий тэгж дайран хэлдэг юм бэ? гэдэс минь нэг л аятай хөнгөхөн болчихлоо. Хоосон хөндий юм шиг болчихоор нь инээд хүрсэн юм. Гайхал минь, би тэгээд уйлах ёстой байсан юм уу? Наашаа суугаач, юунд зогсоод байгаа юм бэ? гэхэд нь Давыдов дуртай дургүй суугаад "Одоо яах вэ? Ёс төрөөр нь үйлдвэл Макарын өмнө аягүй юм болох юм аа даа. 

	Ийм үйлийн үртэй юм болох" гэж бодож, сарны туяанд ногоовтор харагдах Лушкийн нүүр лүү халти халти харан харан бодтол, Лушка газар тулалгүй сэвхийтэл хөнгөхөн өндийгөөд нүдээ онийлгон инээвхийлж: 

	— Бие таатай байна уу? гэвээс, 

	— Ямар ч гэмээр юм бэ дээ... гээд, бөөрөнхийлөөд

	Лушкийн шувтан мөрийг тэвэрч билээ. 

	 

	
XL бүлэг

	Дуутын жалгад үер бороо орсны маргааш нь Яков Лукич дан мориор улаан царстай орж, хойш өдөр гуравдугаар бригадын бараг бүх хүн ус боох далангийн мод бэлтгэхээр явах гэж байсан тул тэр огтлох царс модонд өөрийн биеэр очиж тэмдэг тавих гэж мордсон юм байж. 

	Яков Лукич өглөө эрт гараад сүүлийг нь гамнаж сөвийтөл боосон морь нь яаралгүй шогшин урд хоёр хөл нь тахгүй тул нойтон газар халтирсаар амуй. Яков Лукичид яарах юмгүй болохоор ташуураа огт хөдөлгөхгүй унжуулж жолоогоо эмээлийн бүүрэгт углаж, санаа амар, тамхи татаж, эрэг жалга, дов толгод, тарваганы дош бүхнийг нь цөмийг андахгүй агаад хар багаасаа сэтгэл зүрхийг нь татдаг Дуутын жалгын хавь тал газрыг эргэн тойрон ажиглаж, чийгтэй хөвсгөр хагалсан газар, ширүүн бороонд налсан тариаланг бахархан харж явахдаа, хор нь буцалж, урам нь хугаран: «Эмсгий чөтгөр чинь, бороо орно гэж зөгнөж мэджээ. Кубанийн улаан буудай ч ургах нь байна. Хамаг юм цөм, тэнгэр хүртэл энэ хараал хүрэм засагт тус болж байна шүү. Үргэлж ган гачиг тохиолдож тариа ургадаггүй байснаа хорин нэгэн оноос хойш, өтгөн сайхан тариа будаа ургадаг болжээ. 

	Байгаль дэлхий хүртэл Зөвлөлт засгийн талд оржээ. Энэ засаг хэзээ нэг эцэс болох бол? Хэрэв холбоотон маань ирж, эв хамтынхныг ховх татаж эс тусалбал бид өөрсдөө үхсэнээ чадах вэ? Половцев мэтийн юм ямар ч ухаантай байлаа гэсэн чадахгүй ээ! Сүрэл ч гэсэн, хүчинд хугардаг байхад энэ их хүчний урдаас юу хийх юм бил ээ дээ? Улс ч тусгүй муухай болчихжээ. Юм л бол нэг нэгийгээ ховлон зааж, дандаа хов жив хөөцөлдөх бол оо шив. Муусайн золигууд, өөрсдөө амьд л байвал бусад юм хамаагүй болжээ. Цаг тун муудаж дээ! Нэг хоёр жилээс байдал ямар болохыг чөтгөр хувилгаан ч мэдэхгүй. Харин ч би, их азтай өдөр төрсөн хүн юм. Тэрнээс биш Половцевтой хуйвалдсан хэрэг маань ингэж мэдэгдэлгүй чимээгүй өнгөрөх ёсгүй байсан даа. Хар толгойгоо хохидоо л залгих байсан юм. Ингэсхийгээд зүв зүгээр, нэр цэвэр мултарсан минь яамай даа. Байдал ямар болохыг ингээд л хүлээзнэж байя. Зөвлөлт засгаас одоо ингээд хагацаагүй хойно ашиггүй сонин сайхан юм үүсэж ирэхийг яаж мэдэх вэ" гэж бодож явтал нь наранд ээлгэж навчаа дэлгэсэн өвс ногоон дээгүүр, суга суга урган гарсан тарианы толгой дээгүүр сувдын хэлхээ шиг шүүдэр тогтжээ. Баруунтайгаас салхин үлээж, шүүдрийн усыг гүвж унагахад нь солонготон гялтганаж, борооны чийг үнэртсэн эелдэг бөгөөд хүсэм сайхан нойтон газарт шингэх бүлгээ. 

	Замын хонхорт тогтсон борооны ус газарт шингээгүй байхад Дуутын тосгоны дээгүүр тоорой модны оройгоос дээш өглөөний манан будан татаж, номин хөх тэнгэрт хурын усанд мөлчийтөл угаалгасан, үүрийн гэгээнд гүйцэгдсэн мөнгөн саран, бүдэгхэн харагдаж байв. 

	Алман сарны хавиргалж байгаа байдал нь их хуртай жил болохын тэмдэг илэрхий тул, Яков Лукич "Энэ жил тариа сайн ургах юм байна" гэж эргэлтгүй шийдээд, үдийн алдад ой модонд хүрч, морио чөдөрлөж тавиад бүсэнд хавчуулсан мужааны жижиг хангинуур сүх авч, ойн анги Дуутын жалгын хамтралд зөвшөөрсөн хуваарьт газрын огтлох царс модон дээр тэмдэг тавьж эхлээд, ойн захаас зургаан модон дээр тэмдэг тавьж дараагийн модон дээр очвоос шув шулуухан, жавхайсан өндөр гоо нэгэн царс модон, намхан загзгар хэсэг модны орой дээгүүр омог бардам өлийн харах мэт ажгуу. Түүний бараг торгон орой дээр гялгар ногоон навчны нь дунд нэг хар хэрээний үүр уйтгартай харлан харагдаж, модны бүдүүн нарийны байдлыг харахад Яков Лукичийн хэрийн нас насалсан бололтой тул, гартаа нулимж, сүхээ чанга атгаад үхэх цаг нь ирсэн тэр модыг өрөвдөнгүй уйтгарлах байдалтай хараад, холтсыг нь дурсалж, хэсэг цагаан газар "Д. Х." гэж хортой харандаагаар бичээд модны шүүс гарч байсан нойтон зомголыг өшиглөн зайлуулж, сууж тамхи татах зуураа тэр царсыг: "Чи мөн олон жил ургажээ. Чамайг хэн ч эзэгнээгүй байсан бол одоо үхэх цаг чинь иржээ. Чамайг хөрөөдөн унагаагаад үзэсгэлэнт чимэг болсон навч мөчрийг чинь хурц сүхээр тас тас цавчин хаяж цөөрмийн захад аваачиж зоож орхино доо" гэж тэр модны ёроолоос өөд нь асар майхан шиг өргөн далбагар оройг нь харан харж бодоод, одоо чи хамтралын усны даланд ялзарч хэвтэх болно. Сүүлээр усны үер чамайг нэг тийш жалгын ёроолд урсган аваачна биз. Тэгээд өнгөрөх чинь тэр гэж бодтолоо, дотор нь аягүй болж, уйтгар гашуудалд орсныхоо учрыг өөрөө ч мэдэхгүй ухаан санаа нь нэг л биш. «Чамайг огтлохыг байх уу даа? Аль юмыг дандаа хамтралд сүйтгэх вэ? Амьд мэнд, өсөж өндийж, үзэсгэлэн төгс хэвээр бай даа. Чамд ямар гачигдал байх вэ. Чамаас хүн албан татвар нэхэхгүй, хамтралд ор гэж албадахгүй, тэнгэрийн заяаснаар л ургаад байдаг хойно!» гэж бодохтойгоо зэрэг нойтон шороо авч өнөөх урьд тэмдэг тавьсан газраа аятайхан шавж мэдэгдэхгүй болгож орхиод дотор нь уужирсан шиг болж ойн захаас цааш алхалсаар тийнхүү сэтгэл нь уяран хөдөлж нийт жаран долоон мод тэмдэглээд мордож ойн захаас гарч явтал;

	— Яков Лукич, уулзъя! гэж араас нь нэг хүн дуугарав. 

	Долоогонын сөөгийн цаанаас хар хурган малгайтай хэвнэгийн цэмбэн хүрэмтэй хүн гарч ирээд нүүр ам нь салхинд бов бор болж, эцэж турж, хацрын нь арьс үрчийсэн тэр хүний омголтсон цагаан уруул дээр нь өтгөн хар сахал зурсан юм шиг зурайж үзэгдлээ. 

	— Намайг танихгүй байна уу? гээд тэр хүн малгайгаа авч болгоомжтойхон ийш тийш харсаар ойн цоорхойд гарч ирэхэд нь сэтэрхий Тимофейн хүү гэж сая танив. 

	Ер таних аргагүй турж, хүн аймаар муухай болсон Тимофейг гайхан харж

	— Хаанаас ирэв? гэвээс, 

	— Хүн буцаж ирдэггүй газраас... цөллөгөөс... Котласаас гээд, 

	— Орго оо юу? гэхэд, 

	— Тэглээ... Яков Лукич гуай танд идэх юм байна уу? Талх байна уу? гээд, 

	— Бий гэхэд, 

	— Хайрлаач! Дөрөв хоног хоосон. Ганцхан ялзарсан хад түүж идэж явна гээд шүлсээ залгижээ. 

	Өврөөсөө талх гаргахад нь уруул нь чичирч, өлөн чоно шиг нүд нь гялалзаж, өгсөн талхыг нь айхавтар өлөн хомхой байдалтай үмхлэхэд нь Яков Лукич амьсгаа дарж билээ. Хатуу хальсыг нь шүдээрээ зулгааж, дотор зөөлнийг нь хуруугаараа хумхин хоолой руугаа чихэж ёрдойсон хурц төвөнгөө арайхан хөдөлгөж бараг зажлалгүй залгиж, хахаж цацаж сүүлчийнхээ үнхсэнийг залгиад сая ухаа орж, өлөн хомхойгоор гялалзаж байсан нүдний нь гал унтран согтуу мэнэрсэн харцаар Яков Лукичийг харваас, 

	— Хөвүүн чи тун их өлсөж дээ? гэхэд

	— Таван хоног хэл дээрээ бараг юм тавьсангүй, дандаа ялзарсан хад сундууны хатсан жимс идэж явсаар бүр турчихлаа гээд, 

	— Яаж явж ирэв дээ? гэхэд нь, 

	— Төмөр замын өртөөнөөс нааш явган, дандаа шөнө явж ирлээ гэж ядарсан байдалтай хариулав. 

	Сая юм идэхдээ эцсийнхээ чадлыг барчихсан юм шиг царай нь цайж, үхтлээ зогьсуулан, тэрнээсээ болж байдгаараа үрчийчихжээ. 

	— Аав чинь амьд уу? Танайхан ямаршуу байна даа? гэж мориноосоо буулгүй, ийш тийш сэрэмжлэн харж байж асуухад

	— Аав минь, дотор нь хавагнаад үхчихсэн. Ээж, охин дүү хоёр тэндээ бий! Манай гацааныхан яаж байна. Нагульновын Лушка бий юү? гээд, 

	— Хүү минь, тэр чинь хар хүнээсээ салчихсан! гэхэд

	— Одоо тэгээд хаана вэ? гэж сэргэчихлээ. 

	— Эгчийндээ, бэлэн хоолон дээр байгаа байх! гэхэд, 

	— Яков гуай, чи тэрүүнд хэл хүргэж өгөөч... гацаандаа хүрэхтэйгээ зэрэг тэднийд хэлж, жаахан идэх юм аваад ир гэж хэлнэ үү... Би даанч чадал алга. Энд нэг өдөр өнжиж хэвтэж амрах минь! Зуун далан мод танихгүй мэдэхгүй газраар дандаа шөнө явна гэдэг ямар гэж санана... нүдгүй юм шиг л таавраар явлаа. Жаал зугаа юм авчраг. Би жаахан тэнхээ ороод өөрөө гацаа орно. Төрсөн нутгаа аргагүй саналаа шүү гээд гэмшингүй инээхэд нь, 

	— Тэгээд цаашдаа яах санаатай байна? гэхэд

	— Яахыг чи мэдэхгүй юү? Одоо бол хээрийн хөх чоно шиг амьтан л явж байна даа. Жаахан амраад нэг шөнө очиж буугаа малтаж авна даа. Үтрэмдээ газар булсан юм сан, байх ёстой. Тэгээд л агнаж эхэлнэ дээ. Миний мөр ганц болсоон, намайг тамласан болохоор би ч бас адилхан тамлана даа. Заримд нь амсуулж, зарим нэг нь ухаа орно биз. Энэ царст модонд зунжаад намар хүйт орохоор Кубань руу юм уу, нэг тийшээ явна. Алтан дэлхий уужим учраас над мэтийн юм хэдэн зуугаараа тэнэж яваа биз дээ гэлээ. 

	Лушкийг Давыдовынхоор гүйдэг болсныг хэд хэд ажигласан Яков Лукич, хэлье үү, байя уу гэж тээнэгэлзэсхийн

	— Макарын Лушка хамтралын даргатай явдаг болсон шиг билээ гэж хэлээд, 

	Тимофей гэдэс нь тэсэх аргагүй базалж бутан дотор хэвтээд гэдсээ мушгихад үгээ тасалж байж,

	— Тэр Давыдов, муу дайсныг хамгийн түрүүнд нидэрчихнэ дээ. Тэрийг ч өнгөрсөн гэхэд болно... Лушка надад сэтгэлтэй дээ... хуучин сэтгэл айлд идсэн аяга хоол шиг мартагдах болоогүй ээ... сэтгэлийг нь хэзээд татаж чадна... та талх өгч байж намайг баллалаа даа... гэдэс базалж байгааг нь ... жаахан өөх, талх авчир гэж байна гэж Лушкад хэлээрэй... талх ахиухандаа гэмгүй шүү гэж захилаа. 

	Яков Лукич энэ ойд маргааш улс мод огтлохоор ирнэ гэж дуулгаад модноос гарч, Кубанийн улаан буудай хэрхэн ургаж байгааг үзэхээр хоёрдугаар бригадын тариалан руу очиж, тун саяхан нүүрс шиг харлан байсан газар нэлэнхийд нь тарианы соёо цухуйж ногоон шаглаас оёдол шиг жирийж байв. 

	Яков Лукич явсаар байгаад гацаандаа шөнө харьж, хамтралын агтын хашаанд морио тавиад харихдаа, Тимофейтой уулзсанаас хойш өдөржин сэтгэл тавгүй хэвээр санаа зовуурьтай харьтал, гэрт нь тэрнээс долоон дор бүр аймшигтай юм хүлээж байж... 

	Үүдний пинд ороход нь бэр нь урдаас нь гүйж гараад

	— Аав аа, манайд зочид ирээд байна гэжээ.

	— Хэн бэ?.. гэхэд

	— Половцев, нөгөө хялартайгаа... бүрэнхийгээр ээж бид хоёрыг яг үнээгээ сааж байхад хүрч ирсэн... Половцев тун эцэж турчихсан, нөгөөх нь учир нь олдохгүй хачин юм. Хоёулаа хамаг хувцас нь элж ханзарч бөөс нь буцалж, хувцсан дээгүүр нь гүйж явах юм! гэлээ. 

	Цаад тасалгаанд хүн ярилцах чимээ сонстож, Лятьевскийн хортой, егөөтэй өгүүлэх нь: 

	—... Тэгэлгүй яах бил ээ! Эрхэм минь, та одоо хэн болов оо? Та хэн болоод байна? гэж эрхэмсэг ноён Половцев танаас асууж байна шүү! Үгүй бол, таны одоо ямар хүн болсныг би хэлж өгөх үү? Тэг гэвэл би хэлээд өгье. Та бол, одоо эх оронгүй эх оронч, цэрэггүй жанжин болжээ. Хэрэв, энэ зүйрлэл арай дээгүүрдээд байх шиг байвал ондоогоор хэлэхэд өвөртөө ганц ч зоосгүй болж хоцорсон мөрийтэй тоглоом хийдэг муу эр болжээ гэхэд нь Половцевын бүдүүн дуу сонсмогц Яков Лукичийн хамаг тэнхээ алдран хана түшиж толгойгоо барив. 

	Өнгөрсөн юм нь дахин эргэж ирэх нь тэр! 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

